
1  1 Loqꞌalaj tat Teófilo: E kꞌia ri winaq ri xkaj xkitzꞌibꞌaj pa cholaj ri 
tzijobꞌelil chrij ri qas xbꞌantaj waral chqaxol. 2 Ri xbꞌantaj na are 

jeꞌ jas ri kꞌutum chqawäch kumal ri winaq ri xkil ronojel waꞌ qas pa ri u 
chaplexik loq. We winaq riꞌ e areꞌ ri xetobꞌ chutzijoxik ru Loqꞌ Pixabꞌ ri 
Dios. 3 Ri in xuqujeꞌ sibꞌalaj utz rilik waꞌ nu bꞌanom in rech kinwetamaj 
ronojel waꞌ qas pa ru chaplexik loq. Rumal rech waꞌ xinchomaj in chi are 
utz we ri in xuqujeꞌ kintzꞌibꞌaj bꞌi pa ru cholajil ronojel ri xbꞌantajik. 4 Je 
riꞌ kinbꞌan na rech ketamaj la ri qas tzij chrij ri tijonik ri yoꞌm che la.

Jun ángel kubꞌij loq chi kil na u wäch ri Juan Qasal Jaꞌ
5 Aretaq ri tat Herodes are nim taqanel pa ki wiꞌ ri winaq aj Judea, 

xkꞌoji jun tataꞌ chik chilaꞌ, Zacarías u bꞌiꞌ. Ri tataꞌ riꞌ are sacerdote a aj 
Israel ri jun kukꞌ ri juchꞌobꞌ sacerdotes aj re ri mam Abías. Ri rixoqil, 
Elisabet u bꞌiꞌ, are jun chke ri rachalaxik ri mam Aarón. 6 E utzalaj taq 
winaq waꞌ we jukꞌulaj riꞌ, jikom kꞌu kanimaꞌ cho ri Dios. Xeniman che ri 
Dios pa ronojel ri xtaqan wi, pa ronojel ru Loqꞌ Pixabꞌ ri Qajaw. Man kꞌo 
tä etzelal ri xkaꞌno. 7 Man kꞌo tä kꞌu kalkꞌual rumal chi ri nan Elisabet 
man kalkꞌualan taj. E nimaq taq winaq chi kꞌut ri kiebꞌ riꞌ.

8 Pa jun qꞌij ri tat Zacarías tajin käpatänin ri areꞌ pa ri nimalaj rachoch 
ri Dios rumal chi käkiriq u bꞌanik waꞌ ri achijabꞌ ri e jun kukꞌ ri juchꞌobꞌ 
sacerdotes aj re ri mam Abías pa taq ri qꞌij riꞌ. Ri u chak ri tat Zacarías 
are laꞌ chi kächꞌaw pa ki wiꞌ ri winaq rukꞌ ri Dios. 9 Jeꞌ jas ri ki naqꞌatisam 
wi kibꞌ ri sacerdotes, xkichaꞌ ri tat Zacarías rech kok bꞌi pa ri loqꞌalaj 
kꞌolibꞌal ri sibꞌalaj äwas chi kok bꞌi xa apachinoq chuporoxik ri incienso. 
10 Konojel ri winaq xkimulij apan kibꞌ cho ja chubꞌanik orar aretaq 

RI UTZALAJ TZIJ RE RI 
EVANGELIO RI XUTZꞌIBꞌAJ 

RI SAN LUCAS
 

 

a 1:5 “Sacerdote aj Israel”: Chawilaꞌ ri versículo 8, xuqujeꞌ ri Diccionario, kꞌisbꞌal re we 
Nuevo Testamento. 

tajin käporox ri incienso. 11 Teꞌtalik kꞌut xukꞌut ribꞌ jun ángel cho ri tat 
Zacarías, ri taqom loq rumal ri Dios. Xtakꞌi kꞌu chuxkut ri käporox wi ri 
incienso. 12 Aretaq ri tat Zacarías xril ri ángel, man xuriq taj jas xubꞌano, 
xane sibꞌalaj xuxej ribꞌ.

13 Xubꞌij kꞌu ri ángel che ri tat Zacarías: Maxej awibꞌ. Ri a bꞌochiꞌnik xtaꞌtaj 
rumal ri Dios. Kil kꞌu na u wäch jun a kꞌojol rumal ri nan Elisabet ri awixoqil. 
Kakoj kꞌu na a Juan che ru bꞌiꞌ, —kächa che. 14 Xuqujeꞌ xubꞌij: Sibꞌalaj katkikot 
na rumal ri akꞌal, xuqujeꞌ e kꞌia chke ri juleꞌ winaq chik ri kekikot na aretaq 
kil u wäch, —kächa ri ángel che. 15 Känimar na u qꞌij cho ri Qajaw Dios. 
Man kutij tä na vino, man kutij tä kꞌu tzam. Kätaqan na ri Loqꞌalaj Espíritu 
pa ranimaꞌ ri akꞌal kꞌä mäjoq kil u wäch, —kächaꞌ. 16 Kubꞌan kꞌu na ri a Juan 
chi kꞌia chke ri winaq aj Israel ketzelej na rukꞌ ri Qajaw ri ki Dios, —kächa ri 
ángel che ri tat Zacarías. 17 Ri a Juan känabꞌej na cho ri Qajaw Jesús. Käkꞌoji 
kꞌu na ru noꞌj xuqujeꞌ ru chuqꞌabꞌ jeꞌ jas ri xkꞌoji che ri mam Elías, qꞌalajisal re 
ru Loqꞌ Pixabꞌ ri Dios ojer. Kubꞌan na chi ri nan tat ketzelejik keutzir kukꞌ ri 
kalkꞌual, xuqujeꞌ chi ri winaq ri käkiyak kibꞌ chrij ri Dios käkikꞌex na kanimaꞌ, 
käkikꞌex ri ki chomanik, käketamaj na ri nimanik, ketzelej ki wäch kukꞌ ri 
utzalaj taq winaq, käkaꞌn na ke ri e areꞌ. Ri a Juan kubꞌan na chke ri winaq chi 
kekowin na chukꞌulaxik ri Qajaw, —xcha ri ángel che ri tat Zacarías.

18 Xutaꞌ kꞌu ri tat Zacarías che ri ángel, xubꞌij: ¿Jas ta kinbꞌan che 
retamaxik waꞌ chi qas tzij ri kätzijoj la chwe? Ri in, in riꞌj achi chik, 
xuqujeꞌ ri wixoqil are nim winaq chik, —xcha che.

19 Xchꞌaw chi na jumul ri ángel, xubꞌij che: In riꞌ ri Gabriel, in patänil re 
ri Dios. In taqom kꞌu loq che a tzijobꞌexik, che ki tzijoxik we utzalaj taq 
tzij riꞌ chawe, —kächa che. 20 Tzche we kämik riꞌ man katkowin tä chik 
katchꞌawik kꞌä kopan na ri qꞌij ri käbꞌantaj na waꞌ ri xinbꞌij chawe, kꞌä kil 
na u wäch ri a kꞌojol rumal rech waꞌ chi man xakoj tä ri nu tzij, —kächa 
riꞌ. Käbꞌantaj na waꞌ we nu tzijom riꞌ tzpa ru qꞌijol, —xcha ri ángel che.

21 Ri winaq kꞌut keyeꞌm ri tat Zacarías. Xkikajmaj waꞌ chi sibꞌalaj xbꞌeytaj pa 
ri loqꞌalaj kꞌolibꞌal ri sibꞌalaj äwas chi kok bꞌi xa apachinoq. 22 Aretaq xel loq ri 
tat Zacarías, man xkowin tä chik che ki chꞌabꞌexik ri winaq. Xketamaj chi kꞌo 
jas ri xukꞌut ribꞌ chuwäch ri tat Zacarías pa ri loqꞌalaj kꞌolibꞌal. Xaq pa memal 
chik xeuchꞌabꞌej, rumal chi xmemar kanoq.

23 Aretaq xetzꞌaqat ri qꞌij ri käpatänin ri tat Zacarías pa ri nimalaj 
rachoch Dios, xeꞌ ri areꞌ cho rachoch. 24 Te kꞌu riꞌ ri nan Elisabet xkanaj 
yawabꞌ winaq chik, xkanaj kꞌu jobꞌ ikꞌ cho rachoch. Xubꞌij ri nan Elisabet 
pa ranimaꞌ: 25 “Xkaꞌy ri Qajaw Dios chwe, xutoqꞌobꞌisaj kꞌu nu wäch rech 
man kinkiyoqꞌ tä chi ri winaq,” —xcha ri nan Elisabet.

Jun ángel kubꞌij loq chi kil na u wäch ri Jesucristo
26 Chuwaq ikꞌ chi kꞌut ri Dios xutaq bꞌi ri ángel Gabriel pa ri tinimit 

Nazaret re Galilea. 27 Xopan kꞌu rukꞌ jun qꞌapoj ali, María u bꞌiꞌ, ri tzꞌonom 

chik rumal jun achi, José u bꞌiꞌ. We achi riꞌ rachalaxik kan ri nim taqanel 
David ojer. 28 Ri ángel xok bꞌi chilaꞌ jawijeꞌ kꞌo wi ri qꞌapoj al María, 
xubꞌij che: ¿A utz a wäch, María? —kächaꞌ. ¡At riꞌ ri at chaꞌtal rumal ri 
Dios! Qas kꞌo ri Qajaw Dios awukꞌ, —kächa che. Ri at kꞌut, at tewchim na 
rumal ri Dios chkiwäch konojel ixoqibꞌ, —xcha ri ángel che ri al María.

29 Aretaq ri al María xril ri ángel, xutatabꞌej ru tzij, xtꞌujuw kꞌu ri 
ranimaꞌ rumal ri xbꞌix che. Xuchomaj pa ranimaꞌ, xubꞌij: ¿Jas waꞌ ri kubꞌij 
chwe? —xcha riꞌ. 30 Xchꞌaw chi ri ángel, xubꞌij che ri qꞌapoj al María: 
Maxej awibꞌ, María, —kächa che. Ri at sibꞌalaj at loqꞌ cho ri Dios. 31 Ri at 
kꞌut katkanaj kan yawabꞌ winaq. Kawil na u wäch jun awal ala ri kakoj 
na “Jesús” che ru bꞌiꞌ, —kächaꞌ. 32 Känimar na u qꞌij ri a Jesús. Käbꞌix na 
u Kꞌojol ri Dios aj Chikaj che. Ri Qajaw Dios kukoj na che nim taqanel jeꞌ 
jas ra mam David. 33 Je riꞌ rech kätaqan na puwiꞌ ri tinimit Israel pa taq ri 
qꞌij ri junabꞌ ri kepetik. Ru taqanik ri Areꞌ, man kꞌo tä u kꞌisik, —xcha ri 
ángel che ri al María.

34 Te riꞌ ri al María xutaꞌ che ri ángel, xubꞌij: ¿Jas lo kinkꞌulmaj waꞌ? —
kächaꞌ. Mäjaꞌ kinkꞌoji rukꞌ achi, —xcha che ri ángel.

35 Xchꞌaw kꞌu ri ángel, xubꞌij che: Käqaj na loq ri Loqꞌalaj Espíritu pa 
wiꞌ. Ri Dios aj Chikaj käroqxanej na waꞌ awukꞌ rumal ru chuqꞌabꞌ. Rumal 
riꞌ we loqꞌalaj akꞌal riꞌ ri kil na u wäch käbꞌix na u Kꞌojol ri Dios che, —
kächa che. 36 Xuqujeꞌ ri nan Elisabet ri awachalal areꞌ käril na u wäch jun 
akꞌal pune riꞌj chik. Are kꞌu waqibꞌ ikꞌ waꞌ kämik yawabꞌ winaq chik ri 
nan Elisabet pune xbꞌix kanoq che chi man käkowin tä che ri alkꞌualanik. 
37 Man kꞌo tä kꞌu jas ri mat käkowin ri Dios chubꞌanik, —xcha ri ángel.

38 Xubꞌij kꞌu ri qꞌapoj al María: In riꞌ ri patänil re ri Qajaw Dios. 
Chubꞌana bꞌaꞌ ri Areꞌ chwe jas ri tzijom la chwe, —xcha che.

Xel kꞌu bꞌi ri ángel chuwäch.

Ri al María kopan cho rachoch ri nan Elisabet
39 Pa taq ri qꞌij riꞌ xel bꞌik ri al María cho ja, xeꞌ aninaq pa jun tinimit 

ri kꞌo pa taq ri u juyubꞌal ri Judea. 40 Xok kꞌu bꞌik pa rachoch ri tat 
Zacarías, xuya rutzil u wäch ri nan Elisabet ri rixoqil. 41 Ri nan Elisabet, 
aretaq xuta ru tzij ri al María, xslabꞌ kꞌu ri ral pa ru kꞌux. Xqaj ri Loqꞌalaj 
Espíritu puwiꞌ ri nan Elisabet, xtaqan kꞌu pa ranimaꞌ. 42 Ko xchꞌaw ri nan 
Elisabet, xubꞌij che ri al María: Ri at kꞌut at tewchim na rumal ri Dios 
chkiwäch konojel ixoqibꞌ. U tewchim na ri awal at xuqujeꞌ, —kächaꞌ. 
43 ¿Jas lo waꞌ chi ri Dios kubꞌan jun nimalaj utzil chwe in, chi ru nan ri 
Qajaw xpe wukꞌ? —kächa ri nan Elisabet. 44 Chanim riꞌ aretaq xinto chi 
xatchꞌawik, ri wal xkikotik, xslabꞌ pa nu kꞌux. 45 Utz awe at ri xatkojon 
che ri Qajaw Dios, rumal chi qas tzij käbꞌantaj na ri xbꞌix chawe rumal ri 
Dios, —xcha ri nan Elisabet che ri al María.

46 Xubꞌij ri qꞌapoj al María:

Kinnimarisaj u qꞌij ri Qajaw Dios.
 47 Käkikot kꞌu ri wanimaꞌ

rumal ri Dios ri Toꞌl We.
 48 Kinkikotik rumal chi ri Dios

xkaꞌy chwe in ru patäninel ri man
nim tä nu bꞌanik.

Konojel winaq käkibꞌij na chwe
pa taq ri qꞌij ri junabꞌ ri kepetik
chi utz we.

 49 Je riꞌ käkibꞌij na rumal rech waꞌ
chi ri Dios ri sibꞌalaj kꞌo u chuqꞌabꞌ
u bꞌanom nimaq taq utzil chwe.

Sibꞌalaj loqꞌ ri Dios, sibꞌalaj loqꞌ
ru bꞌiꞌ ri Areꞌ,

—kächa ri al María. 
 50 Amaqꞌel ronojel qꞌij kutoqꞌobꞌisaj na

ki wäch konojel winaq
ri nim käkil wi ri Areꞌ,
ri käkixej kibꞌ chuwäch.

 51 U kꞌutum ri nimalaj u chuqꞌabꞌ
chkiwäch konojel. Xuqasaj ki qꞌij
ri winaq ri käkichomaj
chi sibꞌalaj nim ki bꞌanik,

—kächaꞌ.
 52 Xeresaj ri taqanik pa ki qꞌabꞌ

ri nimaq ki bꞌanik,
xuya kꞌu waꞌ chke ri winaq
ri man nim tä keil wi.

 53 E kꞌia ri utzil ri xubꞌan ri Dios
chke ri mebꞌaꞌibꞌ,
ri winaq ri kenumik.

Ri Dios xubꞌij chke ri qꞌinomabꞌ:
Jix, man kꞌo tä iwe ix,

—xcha chke, —kächaꞌ.
 54 Xtobꞌan chke ri winaq aj Israel,

ri patänil taq re ri Dios.
Man xsach tä pu jolom ri Dios

ru toqꞌobꞌisaxik ki wäch.
 55 Jeꞌ xubꞌan waꞌ rumal chi jeꞌ xuchiꞌj

chke ri qatiꞌt qa mam,
che ri qa mam Abraham

xuqujeꞌ ri rachalaxik ri areꞌ

b 1:59 “Circuncisión”: Chawilaꞌ Hechos 7:8, nota. 

amaqꞌel pa taq ri qꞌij ri junabꞌ
ri kepetik,

—xcha ri al María.
56 Kraj oxibꞌ ikꞌ xkanaj na kan ri al María rukꞌ ri nan Elisabet. Te kꞌu riꞌ 

xtzelej bꞌik, xeꞌ cho rachoch.

Kil u wäch ri a Juan Qasal Jaꞌ
57 Aretaq xopan ri qꞌij ri kutzir ri nan Elisabet, xril kꞌu u wäch jun 

ral ala. 58 Ri u kꞌul taq ja ri nan Elisabet xuqujeꞌ ri rachalaxik, aretaq 
xkito chi ri Qajaw Dios sibꞌalaj xutoqꞌobꞌisaj u wäch ri nan Elisabet, 
xekichꞌabꞌej, xekikot kꞌu rukꞌ. 59 Chuwajxaq qꞌij kꞌut xebꞌeꞌ chukojik ri retal 
ri ojer u trato b ri Dios che ru cuerpo ri akꞌal. Xkaj kꞌut xkikoj Zacarías che 
ru bꞌiꞌ, junam rukꞌ ru bꞌiꞌ ru tat. 60 Xchꞌaw kꞌu ru nan, xubꞌij chke: ¡No! —
kächaꞌ. Ru bꞌiꞌ ri käqakoj chrij ri akꞌal are Juan, —xcha chke.

61 Xkibꞌij kꞌu che: ¿Jas che? Man kꞌo tä jun chke ri achalal la ri jeꞌ u bꞌiꞌ 
waꞌ, —xecha che.

62 Xaq pa memal xkichꞌabꞌej ru tat ri akꞌal, xkitaꞌ che: ¿Jas u bꞌiꞌ ri akꞌal 
käkoj la? —xecha che. 63 Ri tat Zacarías xutaꞌ jun wuj rech kätzꞌibꞌanik. 
Xutzꞌibꞌaj kꞌu waꞌ, xubꞌij: “Juan ru bꞌiꞌ ri akꞌal,” —xcha pa ri tzꞌibꞌanik. 
Konojel xkikajmaj waꞌ. 64 Xaq kꞌu teꞌtalik xtzelej ru chꞌabꞌal ri tat Zacarías, 
xkowin chik kätzijonik. Xtzijon kꞌut, xunimarisaj u qꞌij ri Dios. 65 Sibꞌalaj 
xkixej kibꞌ konojel ri ki kꞌul taq ja, xkikajmaj waꞌ. Ronojel ri xukꞌulmataj 
jelaꞌ xtzijox apan pa taq ronojel ri juyubꞌ re Judea. 66 Konojel ri winaq 
ri xetowik xechoman pa ke wi, xkibꞌij: ¿Jas lo kubꞌan waꞌ we akꞌal riꞌ? 
—xechaꞌ.

Jeꞌ xkibꞌij waꞌ rumal chi qꞌalaj chi kꞌo ri Qajaw Dios rukꞌ ri akꞌal.

Ri tat Zacarías kubꞌixoj jun bꞌix rech qꞌalajisanik
67 Qajinaq ri Loqꞌalaj Espíritu puwiꞌ ri tat Zacarías ru tat ri ala, 

xqꞌalajisanik, xubꞌij:
 68 Kinya bꞌaꞌ u qꞌij ri Qajaw

ri qa Dios uj, uj riꞌ ri winaq
aj Israel, rumal chi xulik,

xpe che qa toꞌik uj, uj kꞌu riꞌ
ri winaq re ri u tinimit.

 69 Xuya kꞌu chqe jun Toꞌl Qe
ri sibꞌalaj kꞌo u chuqꞌabꞌ.

Are kꞌu waꞌ jun chke ri rachalaxik
ri qa mam David, patänil re ri Dios,

—kächa riꞌ.

 70 Are waꞌ ri xuchiꞌj loq ri Dios
kumal ri loqꞌalaj taq qꞌalajisal taq
re ru Loqꞌ Pixabꞌ
pa ri ojer taq qꞌij kanoq.

 71 Xubꞌij chi kujutoꞌ na chkiwäch
ri qa kꞌulel, che qa toꞌik
pa ki qꞌabꞌ,
xuqujeꞌ pa ki qꞌabꞌ konojel
ri keetzelan qa wäch,

—kächa ri tat Zacarías.
 72 Xuqujeꞌ xubꞌij chi kutoqꞌobꞌisaj na

ki wäch ri qatiꞌt qa mam,
xuqujeꞌ chukꞌutik chkiwäch

chi xnaꞌtaj che ri Areꞌ ri Loqꞌalaj Trato
ri xuchiꞌj chke.

 73 Are kꞌu waꞌ ri Qas Tzij ri u bꞌim
che ri qa mam Abraham,

—kächaꞌ.
 74 Je riꞌ rech aretaq uj esam chik

pa ki qꞌabꞌ ri qa kꞌulel,
kuyaꞌ kujpatänin che ri Dios,

man käqaxej tä chi qibꞌ,
 75 xuqujeꞌ rech jikom ri qanimaꞌ

kujpatänin che, qa jachom qibꞌ
pu qꞌabꞌ ri Dios pa taq ronojel
ri qꞌij re ri qa kꞌaslemal,

—kächa riꞌ.
 76 At kꞌut, alaj akꞌal, käbꞌix na

qꞌalajisal re ru Loqꞌ Pixabꞌ
ri Dios aj Chikaj chawe,

rumal chi katnabꞌej na chuwäch ri Qajaw
chubꞌanik jikom che ru bꞌe.

 77 At kꞌut katyoꞌw na retamaxik
ri u tobꞌanik ri Dios chke ri winaq
re ri u tinimit, xuqujeꞌ
chi käsach na ri ki mak, —kächaꞌ.

 78 Ri qa Dios sibꞌalaj kel u kꞌux chqe.
Rumal riꞌ kutaq na loq ri Qajaw Jesús
qukꞌ uj. Sibꞌalaj jeꞌl kꞌu ri Areꞌ jeꞌ
jas ru saqilal ri qꞌij aretaq käsaqirik.

 79 Kuya na saqilal pa kanimaꞌ ri winaq
ri jeꞌ ta ne e kꞌo pa ri qꞌequmal

c 2:11 Ri tzij “Cristo” o “Mesías” kel kubꞌij “chaꞌtal rumal ri Dios”. 

rumal ri ki mak,
käkixej kꞌu kibꞌ cho ri kämikal.
Käkꞌoji na che kꞌamal qa bꞌe
pa ri bꞌe ri kuxlan wi ri qanimaꞌ,

—xcha ri tat Zacarías.
80 Ri a Juan xkꞌiyik, sibꞌalaj kꞌo u chuqꞌabꞌ ri xyiꞌ che rumal ri Loqꞌalaj 

Espíritu. Xkanaj kan pa taq ri juyubꞌ ri sibꞌalaj kätzꞌinowik kꞌä pa ri qꞌij ri 
xukꞌut ribꞌ chkiwäch ri winaq aj Israel.

Kil u wäch ri a Jesús

2  1 Pa taq ri qꞌij riꞌ, ri nimalaj taqanel Augusto César xuya taqanik 
chke konojel winaq chi kätzꞌibꞌax ri ki bꞌiꞌ. 2 Aretaq ri tat Cirenio 

are qꞌatal tzij re ri tinimit Siria, xbꞌantaj we nabꞌe tzꞌibꞌan bꞌiꞌaj riꞌ. Are 
jun censo waꞌ. 3 Xebꞌeꞌ kꞌu konojel ri winaq chkijujunal pa taq ri ki tinimit 
rech kätzꞌibꞌax ri ki bꞌiꞌ. 4 Xa je riꞌ xel loq ri tat José pa ri tinimit Nazaret 
re Galilea, xeꞌk, xopan pa jun tinimit re Judea, Belén u bꞌiꞌ. Chilaꞌ xeꞌ wi 
ri tat José rumal chi are rachalaxik ri mam David. Ri tinimit Belén are u 
tinimit ri mam David pa ojer taq qꞌij kanoq. 5 Aretaq xeꞌ ri tat José rech 
kätzꞌibꞌax ru bꞌiꞌ, xukꞌam bꞌi ri al María ri u toꞌm chik che rixoqil, yawabꞌ 
winaq chi kꞌut. 6 Aretaq e kꞌo chilaꞌ pa Belén, xopan ri qꞌij ri kutzir ri al 
María. 7 Xril kꞌu u wäch ru nabꞌeal, jun ala. Xukoj atzꞌiaq rech nuꞌch akꞌal 
che. Xuqꞌoyobꞌa pa jun echaꞌbꞌal rumal chi man kꞌo tä chi jawijeꞌ ri kekꞌoji 
wi pa ri mesón.

Ri ángeles käkichꞌabꞌej ri ajyuqꞌabꞌ
8 E kꞌo kꞌu ajyuqꞌabꞌ pa taq ri juyubꞌ chunaqaj ri tinimit Belén ri 

kekiwaraj ri kawaj chilaꞌ. 9 Xaq teꞌtalik kꞌut jun ángel taqom loq rumal ri 
Qajaw Dios xtakꞌi chkiwäch. Xjuluw kꞌu ri jeꞌlalaj u juluwem ri Dios pa ki 
wiꞌ. Sibꞌalaj kꞌu xkixej kibꞌ ri ajyuqꞌabꞌ.

10 Xubꞌij kꞌu ri ángel chke: Mixej iwibꞌ, —kächaꞌ. Qas tzij kinbꞌij na jun 
utzalaj tzij chiwe. Ri u patän waꞌ we utzalaj tzij riꞌ are chi kuya nimalaj 
kikotemal chke konojel winaq. 11 Are kinbꞌij chiwe chi kämik riꞌ xil u 
wäch jun Toꞌl Iwe pa ru tinimit ri mam David. Are Cristo c waꞌ ri Qajaw, 
—kächaꞌ. 12 Are kꞌu retal waꞌ chiwe: Kiriq na jun alaj neꞌ, kojom kꞌu 
atzꞌiaq rech nuꞌch akꞌal chrij, qꞌoyobꞌam pa jun echaꞌbꞌal, —xcha chke.

13 Xaq teꞌtalik kꞌut e kꞌo chik rukꞌ ri ángel kꞌialaj taq ángeles ajchikaj. 
Käkinimarisaj kꞌu u qꞌij ri Dios, käkibꞌij:
 14 ¡Qanimarisaj bꞌaꞌ u qꞌij ri Dios

ri kꞌo chikaj! ¡Chuxlan na kanimaꞌ
ri winaq cho ruwächulew, e are kꞌu

winaq waꞌ ri utz keril wi ri Dios!
—xecha ri ángeles.

15 Te kꞌu riꞌ aretaq xebꞌeꞌ ri ángeles chikaj, ri ajyuqꞌabꞌ xkitzijobꞌela kibꞌ, 
xkibꞌij: Joꞌ pa Belén, —kechaꞌ. Jeqila na we xkꞌulmatajik riꞌ ri u tzijom ri 
Qajaw Dios chqe, —xecha riꞌ.

16 Aninaq xebꞌeꞌk. Xekiriqa kꞌu ri nan María, ri tat José rukꞌ ri alaj neꞌ. 
Qꞌoyobꞌam kꞌu ri neꞌ pa jun echaꞌbꞌal. 17 Aretaq xkilo, xkitzijoj ri xubꞌij ri 
ángel chke chrij ri akꞌal. 18 Xkikajmaj kꞌu waꞌ konojel ri winaq ri xetow ri 
ki tzij ri ajyuqꞌabꞌ. 19 Are kꞌu ri nan María xaq xukꞌol konojel we tzij riꞌ pa 
ranimaꞌ, xchoman kꞌu chkij. 20 Xetzelej kꞌu bꞌik ri ajyuqꞌabꞌ, tajin käkiya u 
qꞌij, käkinimarisaj kꞌu u qꞌij ri Dios rumal ri xbꞌix chke, xuqujeꞌ rumal chi 
xkilo chi qas jeꞌ jas ri xutzijoj ri ángel chke. 

Ri a Jesús käyiꞌ chuwäch ri Dios
21 Chuwajxaq qꞌij kꞌut, xkikoj ri retal ri ojer trato che ru cuerpo ri akꞌal, 

xkikoj kꞌu Jesús che ru bꞌiꞌ. Are u bꞌiꞌ waꞌ ri xukoj kan ri ángel aretaq 
mäjoq kalkꞌualax chukꞌux ri qꞌapoj al María.

22 Xopan ri qꞌij ri kesax ri rawasil ri nan María. Jeꞌ jas ri kubꞌij chupam 
ru Pixabꞌ ri mam Moisés, xkikꞌam loq ri akꞌal chuyiꞌk chuwäch ri Qajaw 
Dios pa ri tinimit Jerusalén. 23 Je riꞌ xkaꞌno rumal chi tzꞌibꞌam waꞌ pa ru 
Pixabꞌ ri Qajaw Dios, kubꞌij: “Ronojel nabꞌeal ala kätas waꞌ chupatänixik 
ri Qajaw Dios,” —kächaꞌ. 24 Xebꞌeꞌ kꞌu ri tat José, ri nan María pa 
Jerusalén chusipaxik ri käbꞌix pa ru Pixabꞌ ri Qajaw Dios: Are jukꞌulaj ut 
waꞌ. We man kꞌo tä ri ut kuyaꞌ keyiꞌ kiebꞌ alaj taq tukumux che sipanik.

25 Xkꞌoji kꞌu pa ri tinimit Jerusalén jun tataꞌ, Simeón u bꞌiꞌ. We tataꞌ riꞌ 
are utzalaj achi waꞌ ri käniman che ri Dios pa ronojel, jikom kꞌu ranimaꞌ 
chuwäch. Ri areꞌ reyeꞌm ri Dios chi keutoꞌ ri winaq aj Israel. Kꞌo kꞌu ri 
Loqꞌalaj Espíritu rukꞌ. 26 Xqꞌalajisax che ri tat Simeón rumal ri Loqꞌalaj 
Espíritu chi man käkäm tä na chanim, xane nabꞌe käril na ri Cristo ri 
chaꞌtal rumal ri Qajaw Dios. 27 Xunaꞌ kꞌu ru rayinik ri Loqꞌalaj Espíritu 
pa ranimaꞌ, xeꞌ pa ri nimalaj rachoch Dios. Aretaq ru tat, u nan ri alaj a 
Jesús xkikꞌam bꞌik, xeopan pa ri nimalaj rachoch Dios chubꞌanik che ri 
akꞌal jas ri kubꞌij pa ri Pixabꞌ chi rajwaxik u bꞌanik waꞌ. 28 Ri tat Simeón 
xuqꞌaluj ri ala, xuya u qꞌij ri Dios. Xubꞌan orar, xubꞌij:
 29 Qajaw Dios, ya la chwe kämik

chi ri in, ri in patänil e la,
chi kinkäm na, kuxlan ri wanimaꞌ,

jeꞌ jas ri bꞌim la loq chwe,
—kächaꞌ.
 30 Wilom kꞌu in ri Toꞌl Qe,
 31 ri taqom la loq chkiwäch konojel winaq.
 32 Are jeꞌ jas jun chäj, jun candela

d 2:41 “Pascua”: Chawilaꞌ ri San Mateo 26:2, nota. 

ri kätununik. Kuya na ri saqil
re ri Pixabꞌ la pa kanimaꞌ ri nikꞌiaj
winaq chik ri man e aj Israel taj.

Rumal waꞌ ri taqom la loq, känimarisax
na u qꞌij ri tinimit la, ri Israel,

—xcha ri tat Simeón.
33 Ri tat José rukꞌ ru nan ri akꞌal xkikajmaj ronojel ri kätzijox chrij ri a 

Jesús.
34 Ri tat Simeón xeutewchij, xubꞌij che ri nan María, u nan ri akꞌal: 

Chilampe la we akꞌal riꞌ, —kächaꞌ. Käkoj na waꞌ rech ketzaq kꞌia winaq 
aj Israel, käsach kꞌu na ki wäch. Ketoꞌ kꞌu na ri juleꞌ winaq chik aj Israel 
rumal ri Areꞌ, kewalijisax na. Xuqujeꞌ we akꞌal riꞌ käkoj na rumal ri 
Dios che etal chkiwäch ri winaq. Käketzelaj kꞌu na u wäch, —kächa riꞌ. 
35 Kubꞌan na ri Qajaw Jesús chi käqꞌalajinik jas ri kechoman ri winaq pa 
kanimaꞌ, —kächa chke. Ri lal, nan, käkꞌis na ibꞌ la che oqꞌej, —xcha che 
ri nan María.

36 Xuqujeꞌ xkꞌoji chilaꞌ jun chichuꞌ qꞌalajisanel, Ana u bꞌiꞌ. Are u miaꞌl ri 
tat Fanuel re ri rachalaxik ri mam Aser. Sibꞌalaj nim winaq chik ri chichuꞌ 
riꞌ. Xa wuqubꞌ junabꞌ xkꞌoji rukꞌ ri rachajil, xkäm kꞌu ri tataꞌ. 37 Jumuchꞌ 
kiejebꞌ junabꞌ malkaꞌn kanoq. Man kel tä chi bꞌi pa ri nimalaj rachoch 
Dios. Käpatänin kꞌu che ri Dios chilaꞌ chi paqꞌij chi chaqꞌabꞌ. Kubꞌan orar, 
xuqujeꞌ kubꞌan ayunar. 38 Xtakꞌatobꞌ kꞌu waꞌ chkiwäch ri tat José, ri nan 
María pa we hora riꞌ, xubꞌan maltioxinik che ri Dios. Xtzijon chrij ri a 
Jesús chkiwäch konojel ri winaq ri e eyeninaq che ri Dios chi kutoꞌ ri 
tinimit Israel.

Ketzelej kꞌu bꞌik, kebꞌeꞌ pa ri tinimit Nazaret
39 Ki bꞌanom kꞌu ronojel ri käbꞌix pa ru Pixabꞌ ri Qajaw Dios, xetzelej kꞌu 

bꞌik, xebꞌeꞌ pa Galilea, pa ri ki tinimit Nazaret. 40 Kꞌiyem re ri akꞌal, tajin 
käkowirik, sibꞌalaj kꞌo ru noꞌj. Ri Dios sibꞌalaj tajin kätewchin ri a Jesús.

Ri a Jesús kꞌo pa ri nimalaj rachoch Dios kukꞌ ri ajtijabꞌ
41 Ronojel junabꞌ kꞌut xebꞌeꞌ ru tat, ru nan pa ri tinimit Jerusalén che ri 

nimaqꞌij ri käbꞌix Pascua d che. 42 Aretaq kabꞌlajuj u junabꞌ chik ri a Jesús, 
xepaqi bꞌik, xebꞌeꞌ pa Jerusalén jas ri ki naqꞌatisam wi kibꞌ pa ri nimaqꞌij 
riꞌ. 43 Xkꞌis kꞌu ri nimaqꞌij, tzelejem käkaꞌn bꞌik ri tat José, ri nan María. 
Xkanaj kan ri alaj a Jesús pa Jerusalén, man kꞌo tä kꞌu ketam ru tat, u 
nan chrij waꞌ. 44 Xkichomaj chi kꞌo kukꞌ ri kachiꞌl. E bꞌenaq jun qꞌij pa 
ri bꞌe, xkitzukuj ri a Jesús chkixol ri kachalal, chkixol ri kachiꞌl. 45 Man 
xkiriq tä kꞌut. Xa je riꞌ xetzelej chik pa Jerusalén. Xkitzukuj ri ala chilaꞌ.

46 Ki tzukum kꞌu oxibꞌ qꞌij, xkiriq kꞌu pa ri nimalaj rachoch Dios. Tꞌuyul 
ri a Jesús chkixol ri tijonelabꞌ re ri Pixabꞌ, tajin kutatabꞌej ri ki tijonik. 
Kukꞌot kꞌu ki chiꞌ ri tataꞌibꞌ. 47 Konojel ri ketowik xkikajmaj chi utz 
kächoman ri ala, chi retam jas kubꞌij chke ri tijonelabꞌ.

48 Aretaq ru tat, u nan xkil u wäch ri akꞌal, xkikajmaj waꞌ. Xubꞌij ru nan 
che: Wal, ¿jas che jeꞌ a bꞌanom waꞌ chqe? —kächaꞌ. ¿A mat kawilo chi ra 
tat, ri in, uj elinaq chꞌuj chatzukuxik? —xcha che.

49 Xubꞌij kꞌu ri a Jesús chke: ¿Jas che kintzukuj alaq? ¿A mat etam alaq 
chi rajwaxik chi kinbꞌan ri u rayinik ri nu Tat? —xcha chke.

50 Ri e areꞌ man xkichꞌobꞌ tä kꞌu ri kubꞌij ri akꞌal chke.
51 Xeꞌ kꞌu ri a Jesús rukꞌ ri tat José, rukꞌ ru nan pa ri tinimit Nazaret. 

U yoꞌm kꞌu ribꞌ pa taqik chke. Ru nan xukꞌol pa ranimaꞌ ronojel ri 
xbꞌantajik. 52 Xkꞌiy ri a Jesús, kꞌo na ru noꞌj, xuqujeꞌ xkowirik. Ri a Jesús 
sibꞌalaj utz kubꞌan cho ri Dios, xuqujeꞌ utz käkil wi ri winaq.

Ri Juan Qasal Jaꞌ kutzijoj ru Loqꞌ Pixabꞌ ri Dios

3  1 Pa ri roꞌlajuj junabꞌ ri tajin kätaqan ri tat Tiberio César ri nimalaj 
taqanel, aretaq ri tat Poncio Pilato are qꞌatal tzij puwiꞌ ri Judea, 

ri tat Herodes kꞌut are nim taqanel puwiꞌ ri Galilea. Ri tat Felipe, 
rachalal ri tat Herodes, are qꞌatal tzij pa Iturea xuqujeꞌ pa Traconite. Ri 
tat Lisanias are qꞌatal tzij pa Abilinia. 2 Ri tat Anás, ri tat Caifás e areꞌ 
ki nimaqil sacerdotes kech ri winaq aj Israel. Pa taq ri qꞌij riꞌ ri Dios 
xutzijobꞌej ri tat Juan, ru kꞌojol ri tat Zacarías. Kꞌo kꞌu ri tat Juan pa taq 
juyubꞌ ri kätzꞌinowik. 3 Ri tat Juan xubꞌinibꞌej konojel taq ri juyubꞌ ri e 
kꞌo chunaqaj ri nimaꞌ Jordán, kutzijoj kꞌu chke ri winaq chi rajwaxik 
käkikꞌex ki chomanik, käkꞌex kꞌu kanimaꞌ, te kꞌu riꞌ käbꞌan ki qasnaꞌ rech 
käqꞌalajinik chi jeꞌ ki bꞌanom waꞌ. Xa je riꞌ käsachtaj ri ki mak. 4 Jeꞌ jas ri 
kubꞌij pa ri wuj ri tzꞌibꞌam wi ru tzij ri ojer qꞌalajisal re ru Loqꞌ Pixabꞌ ri 
Dios, ri Isaías:

Kꞌo jun ri ko kächꞌaw pa taq ri juyubꞌ
ri ketzꞌinowik, kubꞌij: “Chibꞌana u bꞌanik

ri nim bꞌe ri käbꞌin wi ri Qajaw.
Chibꞌana sibꞌalaj jikom
che ri alaj taq u bꞌe,”

—kächaꞌ.
 5 “Kenojisax na konojel taq ri siwan,

kelianisax na konojel taq ri juyubꞌ,
ri nimaq xuqujeꞌ ri chꞌutiq.

Ri bꞌe ri e kotakik kejikomisax na.
Ri bꞌe ri sibꞌalaj e kꞌäx na chelianisaxoq,”

—kächaꞌ.
 6 “Konojel winaq käkil kꞌu na

e 3:7 Ri mero tzij waral are “Ri alaq, alaq ralkꞌual ri kumätz”. 

jas kubꞌan ri Dios che ki toꞌik
ri winaq ajmakibꞌ,”

—xcha ri mam Isaías.
7 Xubꞌij kꞌu ri tat Juan chke ri kꞌia winaq ri xeopan rukꞌ rech käbꞌan ki 

qasnaꞌ: ¡Alaq subꞌanelabꞌ taq winaq, kachalaxik tzꞌiꞌ! e ¿Jachin kꞌu riꞌ ri 
xkꞌutuw chuwäch alaq chi rajwaxik kanimaj alaq bꞌi cho ri royowal ri Dios? 
—kächa chke. 8 Bꞌana bꞌaꞌ alaq ri taqal u bꞌanik ri kuqꞌalajisaj chi qas tzij 
xkꞌextaj animaꞌ alaq. Mächaplej alaq u bꞌixik xol taq alaq: “Utz qe rumal chi 
ri uj, uj rachalaxik ri qa mam Abraham,” —mächa ne alaq. Kinbꞌij na chech 
alaq chi ri Dios käkowin chubꞌanik chke taq we abꞌaj riꞌ chi e rachalaxik 
chik ri qa mam Abraham, —kächaꞌ. 9 Chanim riꞌ tajin käkoj ri ikiäj chke taq 
ri ki xeraꞌ ri cheꞌ rech ketꞌoyik. Ronojel cheꞌ ri man kuya tä utzalaj u wäch 
kätꞌoy na, kekꞌiäq kꞌu bꞌi pa ri qꞌaqꞌ, —xcha ri tat Juan chke.

10 Xkitaꞌ kꞌu ri kꞌia winaq che, xkibꞌij: ¿Jas ta kꞌu lo käqaꞌn na? —xecha 
che.

11 Xchꞌaw chi ri tat Juan, xubꞌij chke: Apachin kꞌu ri kꞌo kiebꞌ u qꞌuꞌ, 
chuya jun re che ri winaq ri man kꞌo tä re. Apachin ri kꞌo kutijo, chuya re 
ri winaq ri man kꞌo tä kutijo, —xchaꞌ.

12 Xeopan xuqujeꞌ jujun chke ri toqꞌil taq alkabꞌal rech käbꞌan ki qasnaꞌ, 
xkibꞌij kꞌu che ri tat Juan: Qajtij, ¿jas käqaꞌn na uj? —xecha che.

13 Xubꞌij ri tat Juan chke: Mitoqꞌij u wiꞌ ri ix taqom wi chutoqꞌixik, —
xcha chke.

14 Xuqujeꞌ ri soldados xkitaꞌ che, xkibꞌij: E kꞌu ri uj, ¿jas käqaꞌn na? —
xecha che.

Xubꞌij ri tat Juan chke: Mibꞌan elaqꞌ che jachin jun winaq, mibꞌana kꞌu 
kꞌäx chke. Mibꞌij jalum qꞌabꞌam chkij ri winaq. Chikuꞌbꞌa kꞌu i kꞌux rukꞌ ri 
tojbꞌal iwe, —xcha chke.

15 Ri winaq kꞌut tajin kechoman pa kanimaꞌ chrij ri tat Juan, tajin 
keyeꞌn che rilik we ne ri tat Juan are ri Cristo. 16 Xchꞌaw chi ri Juan Qasal 
Jaꞌ, xubꞌij chke konojel: Petinaq jun achi ri kꞌo na u chuqꞌabꞌ chnuwäch 
in. Man taqal tä kꞌu chwe in chi kinkir ru kꞌamal u xajäbꞌ. Ri areꞌ kuya na 
ri Loqꞌalaj Espíritu chech alaq jeꞌ jas ri in kinbꞌan qasnaꞌ alaq rukꞌ joron. 
Kubꞌan kꞌu na qasnaꞌ alaq rukꞌ qꞌaqꞌ, —kächa chke.

17 Ri achi riꞌ kukꞌam ru jopibꞌal rech kujosqꞌij ri triko, xuqujeꞌ rech 
kumulij bꞌik ru triko, kuya kꞌu pa taq ru kꞌuja. Xuqujeꞌ ne kuporoj ri pajo, 
kubꞌan jun qꞌaqꞌ ri man käkowin tä jun chuchupik, —kächaꞌ. Jas ri kubꞌan 
ri achi ajchak che ri triko, je riꞌ xuqujeꞌ kubꞌan na ri Qajaw Dios chke taq 
winaq, —xcha chke.

18 Je riꞌ xubꞌij ri tat Juan, xuqujeꞌ xeupixbꞌaj ri winaq kukꞌ kꞌia pixabꞌ 
chik, xutzijoj kꞌu ri Utzalaj Tzij re ri Evangelio chke. 19 Xuqujeꞌ ri tat 

Juan xuyaj ri qꞌatal tzij Herodes rumal chi ri tat Herodes xuchꞌabꞌej ri 
nan Herodías, rixoqil ri tat Felipe ru chaqꞌ ri Herodes. Xuyaj kꞌu ri tat 
Herodes xuqujeꞌ kumal konojel ri etzelal ri u bꞌanom. 20 Ri tat Herodes xa 
xunimarisaj u bꞌanik ri man utz taj puwiꞌ ronojel ri u bꞌanom, chi xukoj ri 
tat Juan pa cheꞌ. 

Käbꞌan u qasnaꞌ ri Jesús
21 Pa jun qꞌij aretaq ri tat Juan tajin kubꞌan ki qasnaꞌ konojel ri winaq, 

xubꞌan u qasnaꞌ ri Jesús xuqujeꞌ. Pa ri qasnaꞌ ri Jesús tajin kubꞌan orar, 
xjaqtaj kꞌu ri kaj. 22 Xqaj kꞌu loq ri Loqꞌalaj Espíritu puwiꞌ ri Jesús jeꞌ ta ne 
chi ri Loqꞌalaj Espíritu are jun palomäx. Te kꞌu riꞌ xchꞌaw loq Jun chikaj, 
xubꞌij: At riꞌ ri loqꞌalaj nu Kꞌojol. Sibꞌalaj käkikot ri wanimaꞌ awumal, —
xcha riꞌ.

Waral kätzijox wi ri rachalaxik ri Jesús
23 Kraj ne juwinaq lajuj u junabꞌ ri Jesús aretaq xuchaplej patäninem 

cho ri Dios. Xkichomaj ri winaq chi ri Jesús are ralkꞌual ri tat José. Ri 
tat José kꞌut are rachalaxik ri tat Elí, 24 ri tat Elí are ralkꞌual ri tat Matat, 
ri tat Matat ralkꞌual ri tat Leví, ri tat Leví are ralkꞌual ri tat Melqui, ri 
tat Melqui are ralkꞌual ri tat Jana, ri tat Jana ralkꞌual ri tat José, 25 ri 
tat José ralkꞌual ri tat Matatías, ri tat Matatías ralkꞌual ri tat Amós, ri 
tat Amós ralkꞌual ri tat Nahum, ri tat Nahum ralkꞌual ri tat Esli, ri tat 
Esli ralkꞌual ri tat Nagai, 26 ri tat Nagai ralkꞌual ri tat Maat, ri tat Maat 
ralkꞌual ri tat Matatías, ri tat Matatías ralkꞌual ri tat Semei, ri tat Semei 
ralkꞌual ri tat José, ri tat José ralkꞌual ri tat Judá, 27 ri tat Judá ralkꞌual 
ri tat Joana, ri tat Joana ralkꞌual ri tat Resa, ri tat Resa ralkꞌual ri tat 
Zorobabel, ri tat Zorobabel ralkꞌual ri tat Salatiel, ri tat Salatiel ralkꞌual 
ri tat Neri, 28 ri tat Neri ralkꞌual ri tat Melqui, ri tat Melqui ralkꞌual ri tat 
Adi, ri tat Adi ralkꞌual ri tat Cosam, ri tat Cosam ralkꞌual ri tat Elmodam, 
ri tat Elmodam ralkꞌual ri tat Er, 29 ri tat Er ralkꞌual ri tat Josué, ri tat 
Josué ralkꞌual ri tat Eliezer, ri tat Eliezer ralkꞌual ri tat Jorim, ri tat Jorim 
ralkꞌual ri tat Matat, 30 ri tat Matat ralkꞌual ri tat Leví, ri tat Leví ralkꞌual 
ri tat Simeón, ri tat Simeón ralkꞌual ri tat Judá, ri tat Judá ralkꞌual ri tat 
José, ri tat José ralkꞌual ri tat Jonán, ri tat Jonán ralkꞌual ri tat Eliaquim, 
31 ri tat Eliaquim ralkꞌual ri tat Melea, ri tat Melea ralkꞌual ri tat Mainán, 
ri tat Mainán ralkꞌual ri tat Matata, ri tat Matata ralkꞌual ri tat Natán, ri 
tat Natán ralkꞌual ri tat David, 32 ri tat David ralkꞌual ri tat Isaí, ri tat Isaí 
ralkꞌual ri tat Obed, ri tat Obed ralkꞌual ri tat Booz, ri tat Booz ralkꞌual ri 
tat Salmón, ri tat Salmón ralkꞌual ri tat Naasón, 33 ri tat Naasón ralkꞌual ri 
tat Aminadab, ri tat Aminadab ralkꞌual ri tat Aram, ri tat Aram ralkꞌual 
ri tat Esrom, ri tat Esrom ralkꞌual ri tat Fares, ri tat Fares ralkꞌual ri tat 
Judá, 34 ri tat Judá ralkꞌual ri tat Jacob, ri tat Jacob ralkꞌual ri tat Isaac, ri 

tat Isaac ralkꞌual ri tat Abraham, ri tat Abraham ralkꞌual ri tat Taré, ri tat 
Taré ralkꞌual ri tat Nacor, 35 ri tat Nacor ralkꞌual ri tat Serug, ri tat Serug 
ralkꞌual ri tat Ragau, ri tat Ragau ralkꞌual ri tat Peleg, ri tat Peleg ralkꞌual 
ri tat Heber, ri tat Heber ralkꞌual ri tat Sala, 36 ri tat Sala ralkꞌual ri tat 
Cainán, ri tat Cainán ralkꞌual ri tat Arfaxad, ri tat Arfaxad ralkꞌual ri tat 
Sem, ri tat Sem ralkꞌual ri tat Noé, ri tat Noé ralkꞌual ri tat Lamec, 37 ri 
tat Lamec ralkꞌual ri tat Matusalén, ri tat Matusalén ralkꞌual ri tat Enoc, 
ri tat Enoc ralkꞌual ri tat Jared, ri tat Jared ralkꞌual ri tat Mahalaleel, ri 
tat Mahalaleel ralkꞌual ri tat Cainán, 38 ri tat Cainán ralkꞌual ri tat Enós, 
ri tat Enós ralkꞌual ri tat Set, ri tat Set ralkꞌual ri tat Adán, ri tat Adán are 
ralkꞌual ri Dios.

Kätaqchiꞌx ri Jesús che mak

4  1 Xel bꞌi ri Jesús pa ri nimaꞌ Jordán, xtzelej kꞌu loq qajinaq ri 
Loqꞌalaj Espíritu puwiꞌ. Te riꞌ ri Espíritu xukꞌam bꞌi ri Jesús pa taq 

juyubꞌ ri kätzꞌinowik. 2 Xkꞌoji kꞌu chilaꞌ kawinaq qꞌij, kätaqchiꞌx kꞌu che 
mak rumal ri Itzel. Man kꞌo tä kꞌu jas xutij pa taq ri qꞌij riꞌ. Te kꞌu riꞌ 
sibꞌalaj xnumik. 3 Xubꞌij kꞌu ri Itzel che: We lal riꞌ ri u Kꞌojol ri Dios, bꞌij la 
che we abꞌaj riꞌ chi kubꞌan na wa che la, —xcha che.

4 Ri Jesús xchꞌawik, xubꞌij che: Tzꞌibꞌam kan waꞌ pa ru Loqꞌ Pixabꞌ ri 
Dios ri Tzꞌibꞌtalik, kubꞌij: “Man xaq tä xuwi rumal ri wa kekꞌasi na ri 
winaq, xane xuqujeꞌ rumal ronojel ru Tzij ri Dios,” —kächa riꞌ, —xcha ri 
Jesús che.

5 Te kꞌu riꞌ ri Itzel xukꞌam bꞌi ajsik puwiꞌ jun nimalaj juyubꞌ. 
Xeukꞌutuxtaj konojel ri tinimit re ruwächulew chuwäch. 6 Xubꞌij kꞌu che 
ri Jesús: Kinya na che la chi kätaqan la pa ki wiꞌ konojel we tinimit riꞌ 
xuqujeꞌ chi känimarisax qꞌij la rumal waꞌ, —kächaꞌ. Yoꞌm kꞌu ronojel waꞌ 
chwe in. Ri in kꞌut kuyaꞌ kinya waꞌ che apachin ri kinwaj kinya wi, —
xcha ri Itzel che. 7 We käxuki la kinqꞌijilaj la kinya waꞌ che la, —xcha che.

8 Ri Jesús xchꞌawik, xubꞌij: ¡Satanás! Chatel chnuwäch, —xchaꞌ. Rumal 
chi tzꞌibꞌam pa ru Loqꞌ Pixabꞌ ri Dios, kubꞌij: “Chatqꞌijilan na chwe in ri 
Awajaw ri a Dios. Chatpatänin xaq xuwi chwe in,” —kächa ri u Tzij ri 
Dios, —xcha ri Jesús che.

9 Ri Itzel xukꞌam bꞌik ri Jesús pa ri tinimit Jerusalén, xutakꞌabꞌa puwiꞌ 
ri nimalaj rachoch Dios, xubꞌij che: We lal riꞌ ri u Kꞌojol ri Dios, kꞌiäqa bꞌi 
ibꞌ la ikim, —kächaꞌ. 10 Rumal chi ru Loqꞌ Pixabꞌ ri Tzꞌibꞌtalik kubꞌij:

Keutaq na loq ri ángeles
che a chajixik,

—kächaꞌ, —xcha ri Itzel che. 11 Xuqujeꞌ kubꞌij pa ru Loqꞌ Pixabꞌ ri Dios:
Katkichap na che ra qꞌabꞌ che a toꞌik
rech man kachäqꞌij tä rawaqan

cho jun abꞌaj,

—kächa riꞌ.
12 Xchꞌaw chi na jumul ri Jesús, xubꞌij: Xuqujeꞌ kubꞌij pa ru Loqꞌ Pixabꞌ 

ri Dios ri Tzꞌibꞌtalik: “Mayak royowal ri Qajaw ri qa Dios,” —kächaꞌ, —
xcha ri Jesús che.

13 Aretaq ri Itzel xtoꞌtaj chutaqchiꞌxik ri Jesús che mak, xel bꞌi rukꞌ. 
Kätzelej chi na loq jumul pa jun qꞌij chik.

Ri Jesús kuchaplej tijonem
14 Xtzelej kꞌu bꞌi ri Jesús, kꞌo kꞌu ru chuqꞌabꞌ ri Loqꞌalaj Espíritu rukꞌ. Xeꞌ 

pa Galilea. Ri winaq ajchilaꞌ xetzijon chrij ri Jesús pa ronojel tinimit. 15 Ri 
Jesús xuya tijonik pa taq ri rachoch Dios ri käkimulij wi kibꞌ ri winaq aj 
Galilea. Konojel xkinimarisaj u qꞌij.

Keꞌ ri Jesús pa ri tinimit Nazaret
16 Xtzelej bꞌi ri Jesús, xeꞌ pa ri tinimit Nazaret jawijeꞌ xkꞌiyisax wi. Pa ri 

qꞌij re uxlanem xok bꞌi pa ri rachoch Dios jas ru naqꞌatisam wi ribꞌ, xtakꞌi 
kꞌut chusikꞌixik ru Loqꞌ Pixabꞌ ri Dios. 17 Xyiꞌ kꞌu ri wuj che ri xutzꞌibꞌaj ri 
mam Isaías, qꞌalajisal re ru Loqꞌ Pixabꞌ ri Dios ojer. Aretaq xujaq ri wuj, 
xuriqo jawijeꞌ ri tzꞌibꞌtal wi riꞌ, ri kubꞌij:
 18 Ri Espíritu rech ri Qajaw Dios kꞌo wukꞌ.

In chaꞌtal kꞌut rech keintzijoj utzalaj
taq tzij chke ri mebꞌaꞌibꞌ.

In u taqom u loq che ki kuꞌbꞌisaxik
kanimaꞌ ri kebꞌisonik,

chutzijoxik ri ki tzoqopixik ri e tzꞌapim,
chubꞌanik kꞌut chi kekaꞌy ri moyabꞌ,
xuqujeꞌ che ki tzoqopixik

ri man e tzoqopim taj,
—kächaꞌ.
 19 Xuqujeꞌ in taqom loq chutzijoxik waꞌ

chi ri Qajaw Dios xuchaꞌ we qꞌij
junabꞌ riꞌ chubꞌanik utzil
chke konojel winaq,

—kächa ri qa mam Isaías, —xcha ri Jesús chke.
20 Ri Jesús xutzꞌapij ri wuj, xutzelej waꞌ che ri chajil re ri rachoch Dios, 

xtꞌuyiꞌk. Konojel ri winaq ri e kꞌo pa ri rachoch Dios naj ki wiꞌ che. 21 Xubꞌij 
kꞌu chke: Kämik riꞌ xbꞌantaj waꞌ we Tzꞌibꞌtalik riꞌ chuwäch alaq, —xcha chke.

22 Konojel ri winaq utz kechꞌaw chrij ri Jesús, xuqujeꞌ xkikajmaj ri jeꞌlalaj 
taq tzij ri xutzijoj chke, xkibꞌij: ¿A mat are ru kꞌojol ri tat José? —xechaꞌ.

23 Xubꞌij chke: Wetam ri käbꞌij na alaq chwe in: “Ajkun, kunaj ibꞌ la,” 
—kächa na alaq chwe. “Ri qa tom chi xebꞌan la pa ri tinimit Capernaum, 
chebꞌana kꞌu la waral pa ri tinimit la,” —kächa na alaq, —xcha chke.

24 Xuqujeꞌ xubꞌij chke: Qas tzij ri kinbꞌij chech alaq chi sibꞌalaj nim kil wi 
ronojel qꞌalajisanel. Xaq xuwi pa ru tinimit ri areꞌ man nim tä kil wi waꞌ, 
—kächa ri Jesús. 25 Tzij riꞌ ri kinbꞌij chech alaq chi xekꞌoji kꞌia ri chuchuibꞌ 
malkaꞌnibꞌ pa ri tinimit Israel pa taq ru qꞌij ri qa mam Elías, jun qꞌalajisal 
re ru Loqꞌ Pixabꞌ ri Dios ojer. Oxibꞌ junabꞌ rukꞌ waqibꞌ ikꞌ man kꞌo tä jäbꞌ 
xubꞌano. Xkꞌoji kꞌu jun nimalaj wiꞌjal pa ronojel ruwächulew pa taq ri qꞌij 
riꞌ. 26 Man xtaq tä kꞌu bꞌi ri tat Elías kukꞌ konojel ri malkaꞌnibꞌ, xane xaq 
xuwi rukꞌ ri jun chichuꞌ malkaꞌn pa ri tinimit Sarepta re Sidón, —kächaꞌ. 
27 Xuqujeꞌ xekꞌoji kꞌia yawabꞌibꞌ ri kꞌo ri itzel taq chꞌaꞌk chkij pa ru qꞌij ri 
Eliseo, jun qꞌalajisal re ru Loqꞌ Pixabꞌ ri Dios ojer. Man kꞌo tä kꞌu jun ri 
xkunaxik, xane xaq xuwi ri tat Naamán ri aj Siria, —xcha ri Jesús chke.

28 Aretaq ri winaq xkita ri xubꞌij chke, konojel ri e kꞌo pa ri rachoch Dios 
sibꞌalaj xpe koyowal che ri Jesús. 29 Xewalij kꞌut, xkesaj bꞌi pa ri tinimit. 
Xkikꞌam bꞌi chutzaꞌm ri juyubꞌ ri yakom wi ri ki tinimit. Xkaj u kꞌiäqik bꞌi 
ri Jesús ikim. 30 Xqꞌatän kꞌu bꞌi ri Jesús pa ki nikꞌiajal ri winaq, xeꞌk.

Ri Jesús kuriq jun achi ri kꞌo jun itzelalaj espíritu che
31 Xqaj bꞌi ri Jesús, xeꞌ pa Capernaum, jun tinimit re Galilea. Xeutijoj 

ri winaq chilaꞌ ronojel qꞌij re uxlanem. 32 Ri winaq xkikajmaj ru tijonik 
rumal chi xeutzijobꞌej jeꞌ jas ri kubꞌan jun ri kätaqan pa ki wiꞌ.

33 Xok kꞌu bꞌi pa ri rachoch Dios jun achi ri kꞌo jun itzelalaj espíritu 
che. Xuraq u chiꞌ ri achi, ko xchꞌawik. 34 Xubꞌij kꞌut: ¡Aa! ¿Jas qe uj ukꞌ la, 
Jesús aj Nazaret? ¿A petinaq la chusachik qa wäch? In wetam wäch la, 
chi lal riꞌ ri Loqꞌalaj Achi ri taqom loq rumal ri Dios, —xcha che.

35 Ri Jesús xuyajo, xubꞌij: ¡Chatzꞌapij u pa chiꞌ, chatel che ri achi! —
xcha che.

Te kꞌu riꞌ ri itzelalaj espíritu xukꞌiäq ri achi cho ulew chkixol ri 
winaq, xel bꞌik, man kꞌo tä kꞌäx xubꞌan kan che. 36 Konojel xekajmanik. 
Käkitzijobꞌela kibꞌ, käkibꞌij: ¿Jas waꞌ we tzij riꞌ ri kukoj ri tataꞌ? ¡Käkowin 
ri Areꞌ che ki taqik ri itzel taq espíritus, kebꞌel chke ri winaq! —xechaꞌ.

37 Ketzijon kꞌu chrij ri Jesús pa ronojel kꞌolibꞌal chunaqaj ri tinimit riꞌ.

Ri Jesús kukunaj ru jiꞌ chichuꞌ ri tat Simón Pedro
38 Xel kꞌu loq ri Jesús pa ri rachoch Dios, xok bꞌik pa ri rachoch ri tat 

Simón. Ru jiꞌ chichuꞌ ri tat Simón qajinaq che jun nimalaj qꞌaqꞌ, xebꞌochiꞌn 
kꞌu ri winaq che ri Jesús puwiꞌ ri chichuꞌ. 39 Xnaqajin che ri chichuꞌ, 
xtakꞌi kꞌu chuxkut. Xuyaj ri qꞌaqꞌ, xtäni kꞌu che. Chanim xwalij ri chichuꞌ, 
xeupatänij kꞌut.

Ri Jesús keukunaj kꞌia yawabꞌibꞌ
40 Aretaq qajem kubꞌan ri qꞌij, konojel ri e kꞌo yawabꞌibꞌ kukꞌ xekikꞌam 

loq chuwäch ri Jesús. Pune kꞌia u wäch ri yabꞌil ri e kꞌo chke ri winaq, 

xkowin ri Jesús che ki kunaxik. Xuya ru qꞌabꞌ pa ki wiꞌ chkijujunal rech 
keutzirik. 41 E kꞌia kꞌut ri xebꞌel itzel taq espíritus chke. Xkiraq ki chiꞌ, 
xkibꞌij: Lal riꞌ ri u Kꞌojol ri Dios, —xecha che.

Keuyaj kꞌu ri Jesús, man kuya tä chke chi ketzijonik, rumal chi ketam u 
wäch chi are ri Cristo.

Ri Jesús kutzijoj ri Utzalaj Tzij re ri Evangelio pa Galilea
42 Aretaq xsaqirik, xel bꞌi ri Jesús pa ri tinimit, xeꞌ pa juyubꞌ jawijeꞌ 

ri xaq kätzꞌinowik. Ri winaq sibꞌalaj xkitzukuj, xkiriqo. Xkiqꞌatej kꞌut 
rech man kel tä bꞌi chkixol. 43 Ri Jesús xubꞌij chke: Rajwaxik chi kineꞌk 
kintzijoj ri Utzalaj Tzij re ri Evangelio chrij ru taqanik ri Dios chke 
ri winaq pa taq ri nikꞌiaj tinimit chik, are kꞌu waꞌ ri in taqom wi loq, 
—xchaꞌ.

44 Xtzijon kꞌu ri Jesús pa taq ri rachoch Dios ri e kꞌo pa Galilea.

Waral kätzijox wi ri kajmabꞌal ri xbꞌan che ki chapik ri kär

5  1 Aretaq ri Jesús kꞌo chuchiꞌ ri nimalaj jaꞌ re ri mar re Genesaret, 
xeopan kꞌia winaq rukꞌ chutatabꞌexik ru Tzij ri Dios. 2 Ri Jesús 

xeril kiebꞌ barcos ri e kꞌo chuchiꞌ ri mar. E elinaq loq ri chapal taq kär 
pa ri barcos che ki chꞌajik ri ki kꞌat. 3 Xok kꞌu bꞌik ri Jesús pa jun chke ri 
barcos, ri re ri tat Simón. Xtꞌuyi pa ri barco, xutaꞌ toqꞌobꞌ che ri tat Simón 
chi kuqebꞌisaj apan jubꞌiqꞌ ri barco chuchiꞌ ri ulew rech man käpitzꞌ tä 
ri Areꞌ kumal ri kꞌia winaq. Chilaꞌ kꞌut xuya loq tijonik chke ri winaq. 
4 Aretaq xutänabꞌa ri u tijonem, xubꞌij che ri tat Simón: Chaqebꞌisaj ri 
barco pa ri mar. Chiqasaj ri i kꞌat che ki chapik kär, —xcha che.

5 Ri tat Simón xchꞌawik, xubꞌij che: Qajtij, xujchakun ronojel ri jun 
aqꞌabꞌ mier. Man kꞌo tä kꞌu qa chapom, —kächaꞌ. We kꞌu jeꞌ käbꞌij la, 
kinbꞌan chi na waꞌ, keinqasaj ri nu kꞌat, —xcha che.

6 Aretaq xbꞌantaj waꞌ, xenoj kꞌu ri ki kꞌat chapäbꞌal kär, je riꞌ chi 
ketꞌoqopitaj chke taq ri kär. 7 Ri tat Simón kukꞌ ri toꞌl taq re xekisikꞌij ri 
kachiꞌl ri e kꞌo pa ri jun barco chik, rech keopan che ki toꞌik. Xebꞌeꞌ kukꞌ 
che ki toꞌik, xekinojisaj kꞌu ri kiebꞌ barcos, je riꞌ chi tajin kesach pa ri 
jaꞌ. 8 Aretaq ri tat Simón Pedro xril ri xbꞌanik, xubꞌij: Qajaw Jesús, man 
taqal tä chwe chi käkꞌoji la wukꞌ rumal chi ri in, sibꞌalaj in ajmak, —
xcha che.

9 Xubꞌij waꞌ rumal chi xuxej ribꞌ ri tat Simón xuqujeꞌ ri e kꞌo rukꞌ 
rumal ri kꞌialaj kär ri xekichapo. 10 Xuqujeꞌ xekajman ri tat Jacobo, ri 
tat Juan, u kꞌojol ri tat Zebedeo, kachiꞌl kibꞌ rukꞌ ri tat Simón. Xubꞌij 
ri Jesús che ri tat Simón: Maxej awibꞌ. Jas ri kabꞌan chke taq ri kär, 
keamulij, jeꞌ kabꞌan na chke ri winaq, —xcha che.

11 Xekesaj kꞌu loq ri ki barcos pa ri mar, xkiya cho ri ulew. Te riꞌ xkiya 
kan ronojel, xebꞌeꞌ rukꞌ ri Jesús.

f 5:12 Ri itzel chꞌaꞌk are jun yabꞌil ri sibꞌalaj kꞌäx ri kusipaj ribꞌ. 

Ri Jesús kukunaj jun achi ri kꞌo itzel chꞌaꞌk che
12 Aretaq ri Jesús kꞌo pa jun tinimit chik, xopan jun achi rukꞌ, ri sibꞌalaj 

yawabꞌ, ri kꞌo itzel chꞌaꞌk f che. Ri achi, aretaq xril ri Jesús, xupachbꞌa ribꞌ 
chuwäch. Xuchap u bꞌochiꞌxik, xubꞌij: Tat, we kaj la käkowin la che nu 
kunaxik, —xchaꞌ.

13 Ri Jesús xuyuq ru qꞌabꞌ, xuchap koq. Xubꞌij che: Kwaj, —kächaꞌ. 
Chutzir bꞌaꞌ la, —xcha che.

Chanim kꞌut xel ri itzel chꞌaꞌk che ri achi, xutzirik. 14 Xutaq kꞌu ri Jesús 
chi mutzijoj waꞌ che apachin jun winaq. Te riꞌ xubꞌij che: ¡Oj la! Jekꞌutu 
ibꞌ la cho ri sacerdote. Ya bꞌaꞌ la ri taqom kan rumal ri qa mam Moisés 
chi käyiꞌ che u kunaxik jun ri kꞌo itzel chꞌaꞌk che. Are kꞌu qꞌalajisabꞌal waꞌ 
chkiwäch ri winaq, —xcha che. 

15 Xesax kꞌu na u tzijoxik waꞌ pa ronojel tinimit. Käkimulij kꞌu kibꞌ 
kꞌialaj taq winaq chutatabꞌexik ru tijonik ri Jesús, xuqujeꞌ rech keukunaj 
chke taq ri ki yabꞌil. 16 Xel bꞌi ri Jesús chilaꞌ, xeꞌ pa taq juyubꞌ ri 
ketzꞌinowik chubꞌanik orar.

Ri Jesús kukunaj jun achi ri käminaq u cuerpo
17 Pa jun qꞌij ri Jesús tajin kuya tijonik. E tꞌuyutꞌoj kꞌu ri tataꞌibꞌ fariseos 

xuqujeꞌ ri tijonelabꞌ re ri Pixabꞌ chunaqaj ri Jesús. E elinaq kꞌu loq ri e 
areꞌ pa ronojel tinimit re Galilea, re Judea, xuqujeꞌ e kꞌo jujun ri xepe 
pa Jerusalén. Are kꞌu ri Jesús, sibꞌalaj kꞌo ru chuqꞌabꞌ ri Dios rukꞌ che 
kunanik. 18 Xeopan kꞌu jujun achijabꞌ kukꞌam loq jun achi ri käminaq u 
cuerpo. Qꞌoyol cho jun alaj u chꞌat. Ri achijabꞌ xkitzukuj ri rokisaxik bꞌi ri 
yawabꞌ pa ri ja chuyaꞌik cho ri Jesús. 19 Man xkiriq tä kꞌut jawijeꞌ kebꞌok 
wi bꞌik kumal ri kꞌialaj winaq. Xepaqi kꞌu puwiꞌ ri ja. Xkesaj apan jubꞌiqꞌ 
ru xoꞌtil ri ja, xkibꞌan jun jul puwiꞌ ri ja, xkiqasaj kꞌu bꞌi ri achi pa ri alaj 
chꞌat chkixol ri winaq cho ri Jesús. 20 Aretaq ri Jesús xrilo chi qas kekojon 
che, xubꞌij che ri achi ri käminaq u cuerpo: Tat, kesachtaj ri mak la, —
xcha che.

21 Te kꞌu riꞌ xpe koyowal ri fariseos xuqujeꞌ ri tijonelabꞌ re ri Pixabꞌ. 
Käkichomaj pa kanimaꞌ, käkibꞌij: “¿Jachin lo waꞌ we achi riꞌ ri kubꞌij 
ri äwas u bꞌixik chrij ri Dios?” —kechaꞌ. “Xaq xuwi ri Dios käkowin 
chusachik u mak jun,” —xechaꞌ.

22 Ri Jesús chanim xunaꞌ ri tajin käkichomaj pa kanimaꞌ. Xchꞌaw 
kꞌut, xubꞌij chke: Ri in wetam ri tajin kächomaj alaq pa animaꞌ alaq, —
kächa chke. 23 ¿Jachike ri man kꞌäx tä u bꞌixik che ri yawabꞌ: “Ra mak 
xesachtajik”, o ri u bꞌixik: “Chatwalijoq, chatbꞌinoq”? —kächa ri Jesús 
chke. (Kꞌäx na u bꞌanik ri jun xuqujeꞌ ri jun chik.) 24 Rech bꞌaꞌ ketamaj 

alaq chi ri in, in riꞌ ri Ralkꞌual ri Dios ri Qas Winaq, kꞌo nu taqanik pa ki 
wiꞌ ri winaq cho ruwächulew chusachik ki mak, kinbꞌan na waꞌ, —xcha 
chke.

Xubꞌij che ri achi ri käminaq u cuerpo: Kinbꞌij che la, walij bꞌaꞌ la. 
Kꞌama la bꞌi ri sok la, oj la cho ja, —xcha che.

25 Chanim xwalij ri achi, xtakꞌi chkiwäch ri winaq. Xutelej bꞌi ri u sok 
ri qꞌoyol wi, xeꞌ cho rachoch, tajin kunimarisaj u qꞌij ri Dios. 26 Konojel 
ri winaq sibꞌalaj xkikajmaj ri xubꞌano, xkinimarisaj kꞌu u qꞌij ri Dios. 
Sibꞌalaj käkixej kibꞌ ri winaq, käkitzijobꞌela kibꞌ, käkibꞌij: Kämik riꞌ e kꞌo 
kajmabꞌal ri qilom, —xechaꞌ.

Ri Jesús kusikꞌij ri tat Leví rech keꞌ rukꞌ
27 Te kꞌu riꞌ xel bꞌi ri Jesús chilaꞌ, xril jun toqꞌil alkabꞌal, Leví u bꞌiꞌ, 

tꞌuyul jawijeꞌ kätoj wi alkabꞌal. Xubꞌij kꞌu che: Saꞌj la wukꞌ, —xcha che.
28 Ri tat Leví xwalijik, xuya kan ronojel, xeꞌ rukꞌ ri Jesús.
29 Ri tat Leví xubꞌan kꞌu jun nimalaj ulaꞌnem che ri Jesús cho rachoch. 

Xeopan kꞌia chke ri toqꞌil taq alkabꞌal, xuqujeꞌ nikꞌiaj taq winaq chik. 
Xetꞌuyi kꞌu junam chiꞌ ri mesa kukꞌ ru tijoxelabꞌ ri Jesús. 30 Xepe ri 
tijonelabꞌ re ri Pixabꞌ kachiꞌl ri fariseos. Xekiyaj ri tijoxelabꞌ, xkibꞌij chke: 
¿Jas che kixwiꞌ kukꞌ toqꞌil taq alkabꞌal xuqujeꞌ kukꞌ ajmakibꞌ? —xecha 
chke.

31 Ri Jesús xchꞌawik, xubꞌij chke: Ri winaq ri utz ki wäch ri kꞌo ki 
chuqꞌabꞌ man rajwaxik tä kunal ke. Xane are rajwaxik waꞌ chke ri 
yawabꞌibꞌ, —kächaꞌ. 32 Man in petinaq tä che ki sikꞌixik ri utzalaj taq 
winaq rech käkikꞌex kanimaꞌ, käkikꞌex kꞌu ki chomanik, xane che ki 
sikꞌixik ajmakibꞌ, —xcha chke.

Käkitaꞌ che ri Jesús chi jas che man käkaꞌn tä ayunar ru tijoxelabꞌ
33 Xkibꞌij kꞌu che ri Jesús: Ru tijoxelabꞌ ri tat Juan amaqꞌel käkaꞌn ri 

ayuno, amaqꞌel kꞌut käkaꞌn orar. Jeꞌ kꞌu käkaꞌn ri ki tijoxelabꞌ ri fariseos 
xuqujeꞌ. ¿Jas kꞌu che ri tijoxelabꞌ la amaqꞌel kewiꞌk, man käkaꞌn tä kꞌu ri 
ayuno? —xecha che.

34 Xubꞌij kꞌu ri Jesús chke: ¿A kuyaꞌ lo ri e kꞌo pa jun kꞌulanem käkaꞌn 
ayunar aretaq kꞌo ri jiaꞌxel kukꞌ? —kächaꞌ. 35 Kopan kꞌu na ri qꞌij ri man 
kꞌo tä chi ri jiaꞌxel chkixol. Te kꞌu riꞌ käkaꞌn na ayunar pa ri qꞌij riꞌ, —xcha 
chke.

36 Xuqujeꞌ xukoj jun kꞌutbꞌal chkiwäch, xubꞌij chke: Man kꞌo tä jun 
winaq ri kutꞌis jun kꞌakꞌ kꞌojbꞌal chrij ri qꞌel atzꞌiaq. We je riꞌ, ri kꞌakꞌ 
kuteqꞌtobꞌisaj na riꞌ ri qꞌel, xuqujeꞌ ri kꞌojbꞌal ri esam che ri kꞌakꞌ atzꞌiaq 
man kukꞌulajij tä ribꞌ rukꞌ ri qꞌel, —kächaꞌ. 37 Man kꞌo tä kꞌu jun winaq 
ri kuya kꞌakꞌ vino pa taq qꞌel taq qꞌebꞌal re tzꞌum. We je riꞌ, ri kꞌakꞌ vino 
keutꞌubꞌij riꞌ ri tzꞌum, kätix kꞌu na riꞌ ri vino, keetzeletaj kan riꞌ ri tzꞌum. 

g 6:5 Ri Jesús xukoj we bꞌiꞌaj riꞌ chbꞌil ribꞌ chukꞌutik chi Are ri Cristo o ri Mesías ri xtzꞌibꞌax 
ojer pa ru Loqꞌ Pixabꞌ ri Dios chi käpetik. 

38 Are ri kꞌakꞌ vino käyiꞌ na pa kꞌakꞌ taq qꞌebꞌal re tzꞌum. Je riꞌ man käsach 
tä u wäch ri vino, o ri kꞌolibꞌal re. 39 Man kꞌo tä jun winaq ri kraj kutij re 
ri kꞌakꞌ vino we nabꞌe u tijom re ri qꞌel vino. Kubꞌij na riꞌ ri winaq chi are 
utz na ri qꞌel vino, —xcha ri Jesús chke.

Ru tijoxelabꞌ ri Jesús kekichꞌup ru jolom triko pa jun qꞌij re uxlanem

6  1 Pa jun qꞌij re uxlanem okꞌowem re ri Jesús pa taq ri tikoꞌn. Ru 
tijoxelabꞌ tajin kekichꞌup ru jolom triko, kekiqꞌich pa ki qꞌabꞌ, 

kekitijo. 2 Jujun tataꞌibꞌ fariseos xkibꞌij: ¿Jas che käbꞌan alaq ri äwas u 
bꞌanik pa ri qꞌij re uxlanem? —xecha chke.

3 Ri Jesús xchꞌawik, xubꞌij chke ri fariseos: ¿A mat ne sikꞌim alaq jas ri 
xubꞌan ri qa mam David aretaq xnumik, xuqujeꞌ ri xkaꞌn ri e kꞌo rukꞌ? —
kächaꞌ. 4 Xok kꞌu bꞌi ri qa mam David pa ri rachoch Dios, xuchap ri wa ri 
e yoꞌm cho ri Dios, xutijo, xuya ke ri e kꞌo rukꞌ xuqujeꞌ. Äwas kꞌu ne u tijik 
waꞌ kumal xaq jachinoq. Xane xaq xuwi chke ri sacerdotes yaꞌtal wi waꞌ, 
—xcha chke.

5 Xuqujeꞌ xubꞌij chke: Ri in, in riꞌ ri Ralkꞌual ri Dios ri Qas Winaq, g kꞌo 
nu taqanik puwiꞌ ri qꞌij re uxlanem xuqujeꞌ, —xcha chke.

Käkunax jun achi ri käminaq jun u qꞌabꞌ
6 Pa jun qꞌij re uxlanem chik xok bꞌi ri Jesús pa ri rachoch Dios, xuchap 

kꞌu u yaꞌik tijonik chke ri winaq. Kꞌo jun achi chilaꞌ ri käminaq jun u 
qꞌabꞌ, ri u wikiäqꞌabꞌ. 7 Kaluchiꞌx kꞌu ri Jesús kumal ri tijonelabꞌ re ri 
Pixabꞌ, xuqujeꞌ kumal ri tataꞌibꞌ fariseos, che rilik we ri Areꞌ kärutzirisaj 
ru qꞌabꞌ ri achi pa ri qꞌij re uxlanem rech kuyaꞌ käkibꞌij chi kꞌo u mak. 
8 Ri Jesús xretamaxtaj ri ki chomanik. Xubꞌij kꞌu che ri achi ri käminaq u 
qꞌabꞌ: Walij bꞌaꞌ la, takꞌal la pa qa nikꞌiajal, —xcha che.

Xwalij kꞌut, xtakꞌi chilaꞌ. 9 Xubꞌij ri Jesús chke ri nikꞌiaj winaq ri e kꞌolik: 
Kꞌo ri kwaj kintaꞌ chech alaq, —kächa chke. ¿Jachike ri yaꞌtal u bꞌanik pa 
ri qꞌij re uxlanem? ¿A are ri u bꞌanik utzil? ¡We ne are ri u bꞌanik etzelal! 
¿A yaꞌtal ri u toꞌik ru kꞌaslemal jun o ri u kämisaxik? —xcha chke.

10 Ri Jesús ko xkaꞌy chke konojel ri e kꞌo pa taq u xkut, xubꞌij kꞌu che ri 
achi: Yuqu ri qꞌabꞌ la, —xcha che.

Jeꞌ xubꞌano, xutzir kꞌu kan ru qꞌabꞌ. 11 Ri u kꞌulel ri Jesús sibꞌalaj xejiqꞌ 
che ri koyowal, xkichꞌabꞌla kꞌu kibꞌ jas ri kekowin chubꞌanik chrij ri Jesús.

Kechaꞌ ri kabꞌlajuj apóstoles rumal ri Jesús
12 Pa ri qꞌij riꞌ xeꞌ ri Jesús pa jun juyubꞌ chubꞌanik orar. Xrokꞌowisaj ronojel jun 

aqꞌabꞌ pa oración cho ri Dios. 13 Aretaq xsaqirik, xeusikꞌij ru tijoxelabꞌ, xeuchaꞌ 

h 6:13 Ri tzij “apóstol” kel kubꞌij “taqom”. E kabꞌlajuj u taqoꞌn ri Jesús ri e chaꞌtal rumal. 

kabꞌlajuj, xubꞌij apóstoles h chke (ri kel kubꞌij “nu taqoꞌn”). 14 E are taq waꞌ ri 
xeuchaꞌ ri Jesús: Ri tat Simón ri xuqujeꞌ käbꞌix Pedro che, ri tat Andrés u chaqꞌ ri 
tat Pedro, ri tat Jacobo xuqujeꞌ ri tat Juan, ri tat Felipe xuqujeꞌ ri tat Bartolomé. 
15 Xeuchaꞌ kꞌu ri tat Mateo xuqujeꞌ ri tat Tomás, ri tat Jacobo ru kꞌojol ri tat 
Alfeo, xuqujeꞌ ri tat Simón ri käbꞌix “u nimal tinimit” che. 16 Xuqujeꞌ xeuchaꞌ ri 
tat Judas ru chaqꞌ ri tat Jacobo, xuqujeꞌ ri tat Judas Iscariote ri xjachow ri Jesús.

Ri Jesús kuya tijonik chke kꞌia winaq
17 E rachiꞌlam ru tijoxelabꞌ, ri Jesús xqaj loq pa ri juyubꞌ, xtakꞌi kꞌu pa 

jun lianik. Sibꞌalaj e kꞌia ri winaq ri xebꞌel loq pa konojel taq ri tinimit 
re Judea, pa ri tinimit Jerusalén, xuqujeꞌ pa taq ri taqꞌaj re Tiro xuqujeꞌ 
re ri Sidón. Xeopan kꞌu rukꞌ ri Jesús chutatabꞌexik ri kubꞌij, xuqujeꞌ rech 
kekunax che taq ri ki yabꞌ. 18 Xuqujeꞌ xerutzirisaj ri winaq ri käkiriq kꞌäx 
kumal ri itzel taq espíritus. 19 Konojel ri winaq käkitzukuj käkichap koq ri 
Jesús rumal rech chi kel chuqꞌabꞌ rukꞌ che ki kunaxik konojel.

Ri Jesús kuya tijonik chrij jachin riꞌ ri kuriq ri qas utzil
20 Xkaꞌy kꞌu ri Jesús chke ru tijoxelabꞌ, xubꞌij chke: Utz iwe ix ri ix 

mebꞌaꞌibꞌ rumal chi ri Dios kätaqan pi wiꞌ.
21 Utz iwe ix ri kixnum kämik rumal chi sibꞌalaj kꞌo ri kitij na.
Utz iwe ix ri kixoqꞌ kämik rumal chi kixtzeꞌn na rukꞌ kikotemal.
22 Utz iwe ix aretaq ketzelax i wäch kumal ri winaq, xuqujeꞌ aretaq 

kixkesaj bꞌi kukꞌ, kixkiyoqꞌo, xuqujeꞌ aretaq ketzijon chiwij jeꞌ ta ne chi 
ix lawalo taq winaq. Utz iwe aretaq ri winaq käkaꞌn ronojel waꞌ chiwe xa 
rumal wech in, in riꞌ ri Ralkꞌual ri Dios ri Qas Winaq, —kächa ri Jesús. 
23 Sibꞌalaj chixkikot pa ri qꞌij riꞌ, chixtzeꞌnoq, rumal chi nim ri tojbꞌal iwe 
ri kiriq na pa ri kaj. Xuqujeꞌ ne ri katiꞌt ki mam we winaq riꞌ jeꞌ xkaꞌn 
chke ri qꞌalajisal taq re ru Loqꞌ Pixabꞌ ri Dios ojer, —xcha chke.

24 Toqꞌobꞌ kꞌu i wäch ix, ri ix qꞌinomabꞌ, rumal chi ya xixkikot ix waral.
25 Toqꞌobꞌ i wäch ix ri sibꞌalaj kꞌo kitij kämik rumal chi käpe ri qꞌij ri 

sibꞌalaj kixnum na.
Toqꞌobꞌ i wäch ix ri xa kixtzeꞌn rukꞌ kikotemal kämik rumal chi 

kixbꞌison na, kixoqꞌik.
26 Toqꞌobꞌ i wäch ix aretaq konojel ri winaq sibꞌalaj utz ketzijon chiwij, 

rumal chi jeꞌ xkaꞌn ri katiꞌt ki mam we winaq riꞌ ojer chke ri xkijaluj kibꞌ 
chi e qꞌalajisal taq re ru Loqꞌ Pixabꞌ ri Dios, —xcha chke.

Cheiwaj ri winaq ri käkaꞌn ki kꞌulel chiwe
27 Kinbꞌij kꞌu chiwe ix ri tajin kitatabꞌej ri nu tzij: Cheiwaj ri käkaꞌn ki 

kꞌulel chiwe. Chibꞌana utzil chke ri keetzelan i wäch. 28 Chibꞌij: Ri Dios 

kꞌo pi wiꞌ, —kixchoq chke ri winaq ri käkitzaq itzel tzij pi wiꞌ. Chibꞌana 
orar pa ki wiꞌ ri keyoqꞌon chiwe, —kächaꞌ. 29 We kꞌo jun katchꞌayow che ri 
juperaj a palaj, chaya ri juperaj chik chuwäch. We kꞌo jun kumaj ra chaket, 
chaya che chi kukꞌam bꞌik xuqujeꞌ ra kamixaꞌ. 30 Chaya che apachin ri kꞌo 
jas kutaꞌ chawe. Mataꞌ chi ri jastaq awe che ri jun ri xukꞌam bꞌik. 31 Ri 
kiwaj chi käkaꞌn na ri winaq chiwe, jeꞌ chibꞌana ix chke xuqujeꞌ, —kächaꞌ.

32 We xaq xuwi keiwaj ri winaq ri kixkaj ix, ¿jas ta kꞌu che kichomaj 
chi i bꞌanom jun nimalaj utzil? Xuqujeꞌ ne ri ajmakibꞌ käkaj kibꞌ. 33 We 
xaq xuwi kibꞌan utzil chke ri winaq ri kebꞌanow utzil chiwe, ¿jas kꞌu 
che kichomaj chi kꞌo nimalaj utzil i bꞌanom? Are jeꞌ käkaꞌn ri ajmakibꞌ 
xuqujeꞌ, —kächaꞌ. 34 We xaq xuwi kiya ki jalomal ri kuꞌl i kꞌux chkij chi 
käkitzelej chi na waꞌ, ¿jas ta che riꞌ kibꞌij chi i bꞌanom utzil? Xuqujeꞌ ne ri 
ajmakibꞌ käkiya ri ki jalomal ri kach taq ajmakibꞌ ri kuꞌl ki kꞌux chkij chi 
käkitzelej chi na waꞌ. 35 Cheiwaj ri käkaꞌn ki kꞌulel chiwe. Chibꞌana utzil. 
Chiya jalomal, mikuꞌbꞌa iwanimaꞌ chrij chi kätzelex chi na waꞌ jumul 
chik. Nim kꞌu ri tojbꞌal iwe, käqꞌalajin kꞌu na chi qas ix ralkꞌual ri Dios aj 
Chikaj, rumal chi sibꞌalaj utz kubꞌan ri Dios chke ri man kemaltioxin taj, 
xuqujeꞌ chke ri lawalo taq winaq. 36 Chitoqꞌobꞌisaj ki wäch ri winaq jeꞌ jas 
ri Dios ri i Tat u toqꞌobꞌisam i wäch ix, —xcha ri Jesús.

Miqꞌat tzij pa ki wiꞌ nikꞌiaj winaq chik
37 Miqꞌat tzij pa ki wiꞌ nikꞌiaj winaq chik, man käqꞌat tä kꞌu na tzij pi 

wiꞌ ix rumal ri Dios. Mibꞌij tzij chkij ri winaq, man käbꞌix tä na tzij chiwij 
ix rumal ri Dios. Chisacha ri ki mak juleꞌ chik, käsach kꞌu na i mak ix. 
38 Chiya ix chke nikꞌiaj chik, ri Dios kꞌut kuya na chiwe rukꞌ jun utzalaj 
pajanik, tꞌikom, känoj ra kꞌolibꞌal, käjatꞌjatik, —kächaꞌ. Rumal chi jas ri 
pajanik ri kiya ix, jeꞌ ri pajanik ri kuya na ri Dios chiwe, —xcha ri Jesús 
chke.

39 Ri Jesús xukoj chi na jun kꞌutbꞌal chik rech tijonik, xubꞌij: ¿A 
käkowin lo jun winaq ri man käkaꞌy taj chukꞌamik u bꞌe jun winaq chik 
ri man käkaꞌy taj? ¿A mat junam riꞌ ketzaq bꞌi pa jun jul? —kächa chke. 
40 Man kꞌo tä jun tijoxel ri nim na u bꞌanik chuwäch ri rajtij. Pune ta ne 
aretaq kätijotaj ri tijoxel, junam kꞌu na rukꞌ ri rajtij, —kächaꞌ.

41 ¿Jas che kꞌo kabꞌij chkij nikꞌiaj winaq chik? Jeꞌ ta ne chi kakaꞌyej 
jun alaj mes ri kꞌo pa ru waqꞌäch ri awachalal, man kawil tä kꞌu ri a 
mak at ri jeꞌ ta ne jun tem ri kꞌo pa ri a waqꞌäch. 42 Jeꞌ ta ne chi kabꞌij 
che ri awachalal: “Chaya chwe chi kinwesaj koq ri alaj mes ri kꞌo pa ra 
waqꞌäch,” —katcha che. ¡Xaq kiebꞌ a wäch! Man kawil tä kꞌu ri tem ri kꞌo 
pa ra waqꞌäch at. Nabꞌe rajwaxik kasukꞌumaj ri a kꞌaslemal at jeꞌ ta ne 
chi kawesaj bꞌi jun tem pa ra waqꞌäch. Te kꞌu riꞌ qas utz katkaꞌy na che 
resaxik koq ri alaj mes pa ru waqꞌäch ri awachalal ri jeꞌ ta ne xa jun mak 
ri man nim taj, —xcha ri Jesús.

Are etamtal jun cheꞌ rumal ri u wächinik
43 Man kꞌo tä jun cheꞌ ri man utz taj ri kuya utz u wächinik. Man kꞌo 

tä kꞌu jun utzalaj cheꞌ ri kuya u wächinik ri man utz taj. 44 Are etamtal 
ri jun cheꞌ rumal ru wächinik. Man ketam tä higos chrij ri kꞌix, man 
ketam tä kꞌu uvas chkij ri juwiꞌ kꞌix, —kächaꞌ. 45 Jun utzalaj winaq are 
kutzijoj ri utzil ri kꞌo pa ranimaꞌ. Jun winaq ri man utz taj are kutzijoj riꞌ 
ri lawaloyil ri kꞌo pa ranimaꞌ. Xaq xuwi kutzijoj jun winaq jas ri kꞌo pa 
ranimaꞌ, —xcha ri Jesús.

Waral kätzijox wi ri kiebꞌ u wäch takꞌalibꞌal ja
46 Jas che kibꞌij chwe: “Qajaw, Qajaw,” —kixcha chwe. Man kinimaj tä 

kꞌu ri kinbꞌij, —kächaꞌ. 47 Kinkꞌut na chiwäch jachin rukꞌ kinjunamaj wi 
ronojel winaq ri käpe wukꞌ in, ri kutatabꞌej ri kinbꞌij xuqujeꞌ känimanik, 
—kächaꞌ. 48 Junam waꞌ we winaq riꞌ rukꞌ jun winaq ri kuyak rachoch. 
Kukꞌot ri ulew, naj kuqasaj. Kubꞌan ri takꞌalibꞌal re ri ja puwiꞌ ri abꞌaj. 
Aretaq käpe jun nimalaj u wo jaꞌ, ri jaꞌ kupukꞌij ribꞌ chrij ri ja riꞌ, man 
käkowin tä kꞌu chuyikoꞌmisaxik rumal chi yakom waꞌ puwiꞌ ri abꞌaj, —
kächaꞌ. 49 Ri winaq kꞌut ri ketatabꞌen ri nu tzij, man keniman tä kꞌu riꞌ, e 
areꞌ junam rukꞌ ri winaq ri kuyak ri rachoch puwiꞌ ri ulew, man kubꞌan tä 
kꞌu ru takꞌalibꞌal ri ja. Aretaq käkꞌiy ri jaꞌ, kupukꞌij ribꞌ chrij ri ja, chanim 
kätzaqik, käyojyobꞌ kꞌu ri ja, —xcha ri Jesús chke.

Ri Jesús kukunaj ri patänil re jun chke ri ki nimaqil soldados

7  1 Aretaq xtoꞌtaj ri Jesús che ki tzijobꞌexik ri winaq, xeꞌ ri Areꞌ pa 
ri tinimit Capernaum. 2 Chilaꞌ kꞌut kꞌo jun achi ki nimal soldados. 

Kꞌo jun patänil re ri tataꞌ ri sibꞌalaj loqꞌ chuwäch. Ri achi patäninel are 
sibꞌalaj yawabꞌ, kämik kubꞌano. 3 Aretaq ri tataꞌ xuta u tzijol ri Jesús, 
xeutaq bꞌi jujun chke ri nimaq taq tataꞌibꞌ ke ri winaq aj Israel rukꞌ ri 
Areꞌ rech käkibꞌochiꞌj chi kopan rukꞌ chukunaxik ri patänil re. 4 Xebꞌeꞌk, 
xeopan kꞌu rukꞌ ri Jesús, sibꞌalaj xebꞌochiꞌn che, xkibꞌij: Taqal che ri tataꞌ 
riꞌ chi kätoꞌ la che, 5 rumal chi are jun winaq ri sibꞌalaj loqꞌ keril ri qa 
winaqil uj, xubꞌan kꞌu qe ri rachoch Dios ri käqamulij wi qibꞌ, —xecha 
che.

6 Xeꞌ ri Jesús, xerachiꞌlaj bꞌik. Naqaj chi kꞌut kꞌo wi che ri rachoch ri 
ki nimal soldados, aretaq ri areꞌ xeutaq bꞌi jujun taq rachiꞌl chubꞌixik 
che ri Jesús: Tat, mäkos ibꞌ la. Man taqal tä chwe chi kok la loq pa ri 
wachoch. 7 Rumal riꞌ xinchomaj in chi man taqal tä chwe chi kinopan 
in ukꞌ la. Xane xaq xuwi we käbꞌij la loq ri tzij, käkunataj na ri patänil 
we, —kächa riꞌ. 8 Rumal rech chi ri in, in winaq ri kꞌo jun pa nu wiꞌ, ri 
in kꞌut xuqujeꞌ kintaqan in pa ki wiꞌ ri nu soldados. Kinbꞌij che jun: ¡Jat! 
—kincha che. Keꞌ kꞌut. Kinbꞌij che ri jun chik: ¡Saꞌj! —kincha che. Ri areꞌ 

SAN LUCAS 6 ,  7

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



144

käpetik. Kinbꞌij che ri patänil we: ¡Chabꞌana waꞌ! —kincha che. Kubꞌan 
kꞌut, —xchaꞌ.

9 Aretaq xuta waꞌ ri Jesús, sibꞌalaj xukajmaj. Xutzolqꞌomij ribꞌ, xubꞌij 
chke ri winaq ri e teretoj chrij: Tzij bꞌaꞌ chi chkixol ri winaq aj Israel 
man kꞌo tä jumul nu riqom in jun achi junam rukꞌ ri tataꞌ riꞌ ri sibꞌalaj 
käkojonik, —xcha chke.

10 Aretaq xetzelej bꞌik ri u taqoꞌn ri tataꞌ cho ja, xkiriq chi ri patänil re 
ri tataꞌ ya utz chik ri areꞌ.

Ri Jesús kuya chi ru kꞌaslemal ri ral ala jun chichuꞌ malkaꞌn
11 Te kꞌu riꞌ xeꞌ ri Jesús pa jun tinimit chik, Naín u bꞌiꞌ, xuqujeꞌ e bꞌenaq 

rukꞌ kꞌia chke ru tijoxelabꞌ kukꞌ nikꞌiaj winaq chik. 12 Naqaj chik kꞌo wi ri 
Jesús che ri tinimit, teꞌ xrilo chi kꞌo jun käminaq telem loq rech käkꞌam 
bꞌi pa muqik. Ri käminaq riꞌ are xa jun chi ala, ral jun malkaꞌn chichuꞌ. E 
kꞌo kꞌia winaq re ri tinimit e teren chrij. 13 Aretaq ri Jesús xril ri malkaꞌn, 
xel ranimaꞌ che, xubꞌij: Man koqꞌ tä chi la, nan, —xcha che.

14 Xqebꞌ ri Jesús rukꞌ ri käminaq, xuchap koq ri u käxon. Xetakꞌi 
kꞌut ri e teleninaq. Xubꞌij kꞌu ri Jesús: Ala, —xcha che. Kinbꞌij chawe, 
¡chatwalijoq! —xcha che ri käminaq.

15 Xwalij kꞌu ri ala ri xkäm na, xuchaplej chꞌawem. Ri Jesús xujach kan 
che ru nan. 16 Sibꞌalaj xkixej kibꞌ konojel ri winaq, käkinimarisaj kꞌu u 
qꞌij ri Dios. Käkibꞌij xuqujeꞌ: Kꞌo jun qꞌalajisal re ru Loqꞌ Pixabꞌ ri Dios ri 
sibꞌalaj nim u bꞌanik chqaxol.

Xuqujeꞌ xkibꞌij: Petinaq ri Dios chubꞌanik utzil che ru tinimit, —xecha 
ri winaq.

17 Ri xubꞌan ri Jesús kätzijox waꞌ kumal konojel ri winaq aj Judea 
xuqujeꞌ pa ronojel ri tinimit ri e kꞌo naqaj che ri Judea.

Ru taqoꞌn ri tat Juan Qasal Jaꞌ keopan rukꞌ ri Jesús
18 Ru tijoxelabꞌ ri tat Juan xkiya u tzijoxik ronojel waꞌ che. Are kꞌu ri tat 

Juan xeuchꞌabꞌej kiebꞌ chke ru tijoxelabꞌ. 19 Xeutaq bꞌi rukꞌ ri Jesús rech 
käkitaꞌ che ri Areꞌ we qas tzij Are ri Cristo ri käpe na, o we are rajwaxik 
chi käkeyej na Jun chik. 20 Xeopan kꞌu ri achijabꞌ rukꞌ ri Jesús, xkibꞌij che: 
Ri tat Juan Qasal Jaꞌ uj u taqom loq ukꞌ la, chutaꞌik che la we lal riꞌ ri 
Cristo ri käpe na, o we rajwaxik käqeyej na Jun chik, —xecha che.

21 Che we chanim riꞌ, aretaq xeopanik, ri Jesús xerutzirisaj kꞌia winaq 
che ri ki yabꞌ, xuqujeꞌ xeresaj bꞌi ri itzel taq espíritus ri e kꞌo chke jujun 
winaq. Xubꞌan kꞌut chi xekaꞌy kꞌia moyabꞌ. 22 Te riꞌ xchꞌaw ri Jesús, 
xubꞌij chke ru tijoxelabꞌ ri tat Juan: Jitzijoj che ri tat Juan ri iwilom, ri 
i tatabꞌem, chi ri moyabꞌ kekaꞌy chik, ri chꞌokojibꞌ kebꞌinik, ri winaq ri 
kꞌo itzel chꞌaꞌk chke keutzirisaxik, ri soꞌrabꞌ käkita chik, ri käminaqibꞌ 
kekꞌastajisaxik, xuqujeꞌ kätzijox ri Utzalaj Tzij re ri Evangelio chke ri 

mebꞌaꞌibꞌ. 23 Utz re ri winaq ri man kubꞌan tä kiebꞌ u kꞌux chwij, xane qas 
tzij käkojon chwe, —xcha chke.

24 Aretaq xebꞌeꞌ ru taqoꞌn ri tat Juan, ri Jesús xuchaplej u tzijoxik ri tat 
Juan chke ri winaq, xubꞌij: ¿Jas riꞌ ri xeꞌ alaq che rilik pa taq ri juyubꞌ 
ri ketzꞌinowik? —kächaꞌ. ¿A xeꞌ alaq che rilik jun winaq ri xa käkieblan 
ranimaꞌ jeꞌ ta ne chi are jun aj ri käslabꞌisax rumal ri kiäqiqꞌ? —kächaꞌ. 
Man are taj, —kächaꞌ. 25 ¿Jas kꞌu ri xeꞌ alaq che rilik? ¿A xeꞌ alaq che 
rilik jun achi ri u kojom utzalaj taq ratzꞌiaq? Ri winaq ri kꞌo jeꞌlalaj taq 
katzꞌiaq, ri kekikot rukꞌ ri ki qꞌinomal, keriqtaj waꞌ pa taq kachoch ri 
nimaq taq taqanelabꞌ, —kächaꞌ. 26 ¿Jas kꞌu lo ri xeꞌ alaq che rilik? ¿A 
xeꞌ alaq che rilik jun qꞌalajisal re ru Loqꞌ Pixabꞌ ri Dios? —kächaꞌ. Je riꞌ, 
—kächaꞌ. Ri tat Juan kꞌut, are nim na u bꞌanik chkixol ri qꞌalajisal re ru 
Loqꞌ Pixabꞌ ri Dios, —kächaꞌ. 27 Are waꞌ ri achi ri tzꞌibꞌam chrij pa ru Loqꞌ 
Pixabꞌ ri Dios, kubꞌij:

Kintaq bꞌik ri nu taqoꞌn
ri känabꞌej kꞌu na chawäch,

ri kusukꞌumaj na ra bꞌe chawäch,
—kächa ri Tzꞌibꞌtalik, —xcha ri Jesús. 28 Kinbꞌij chiwe chi man kꞌolinaq 
tä jun qꞌalajisal re ru Loqꞌ Pixabꞌ ri Dios ri qas nim na u bꞌanik cho ri tat 
Juan ri Qasal Jaꞌ chkixol konojel ri winaq cho ruwächulew, —kächaꞌ. 
Pune ta ne ri tat Juan are jun ki nimal winaq, ri man qas nim u bꞌanik 
jawijeꞌ kätaqan wi ri Dios, are nim na u bꞌanik waꞌ cho ri tat Juan.

29 Aretaq xkita waꞌ ri toqꞌil taq alkabꞌal xuqujeꞌ ri nikꞌiaj winaq chik 
ri bꞌanom ki qasnaꞌ rumal ri tat Juan, xkibꞌij chi ri Dios qas tzij kubꞌan 
jikomal tzij. 30 Are kꞌu ri tataꞌibꞌ fariseos xuqujeꞌ ri tijonelabꞌ re ri Pixabꞌ 
ri man bꞌanom tä ki qasnaꞌ rumal ri tat Juan, man nim tä xkil wi ri 
u Tzij ri Dios ri tzijom chke. 31 Xubꞌij kꞌu ri Qajaw Jesús: ¿Jas kꞌu rukꞌ 
keinjunamaj wi ri winaq re we qꞌij junabꞌ riꞌ? ¿Jas kꞌu rukꞌ e junam wi? 
—kächaꞌ. 32 Xaq e junam kukꞌ ri alabꞌom ri e takꞌatoj pa taq ri kꞌayibꞌal, 
ri käkichꞌabꞌela kibꞌ, käkibꞌij: “Xqoqꞌesaj ri suꞌ chiwe, man xixxojow taj. 
Xqabꞌan u qꞌojom käminaq, man xixoqꞌ tä kꞌut,” —kecha riꞌ. 33 Xul kꞌu ri 
tat Juan ri Qasal Jaꞌ ri man wiꞌj taj, ri man kutij tä vino. Kixtzijon kꞌu 
chrij, kibꞌij: Xa kꞌo jun itzelalaj espíritu che, —kixchaꞌ. 34 Xinpe kꞌu ri in, 
in riꞌ ri Ralkꞌual ri Dios ri Qas Winaq. Kinwiꞌk, kintij vino. Kixtzijon kꞌu 
chwij, kibꞌij: Chiwilampeꞌ, are jun jiqꞌalaj achi, jun qꞌabꞌarel ri kachiꞌl 
toqꞌil taq alkabꞌal xuqujeꞌ ajmakibꞌ, —kixcha chwe. 35 Ri winaq kꞌut ri 
käkaꞌn ronojel rukꞌ noꞌj, käkikꞌut chqawäch chi qas utz riꞌ ri noꞌj ri kuya ri 
Dios, —xcha chke.

Ri Jesús käwiꞌ rukꞌ jun tataꞌ fariseo
36 Jun chke ri tataꞌibꞌ fariseos xutaꞌ toqꞌobꞌ che ri Jesús chi käwiꞌ rukꞌ. 

Xok kꞌu bꞌi pa rachoch ri fariseo, xtꞌuyi chiꞌ ri mesa. 37 Jun ixoq re bꞌe, 

ri kel pa ri tinimit, xuto chi tajin käwiꞌ ri Jesús pa ri rachoch ri fariseo. 
Xeꞌk, xukꞌam bꞌi jun kꞌolibꞌal kunabꞌal re alabastro nojinaq che kꞌokꞌalaj 
kunabꞌal. 38 Xkꞌoji kꞌu pa raqan ri Jesús, tajin koqꞌik. Xuchaplej ki jaꞌxik 
ri raqan rukꞌ ri u wal u wäch, keusuꞌ kꞌu che ru wiꞌ. Xeutzꞌumaj ri raqan, 
xutix ri kꞌokꞌalaj kunabꞌal chkij. 39 Aretaq ri tataꞌ fariseo ri xulaꞌn ri Jesús 
xril ri xubꞌan ri ixoq, xchoman pa ranimaꞌ, xubꞌij: “We ta are qꞌalajisal 
re ru Loqꞌ Pixabꞌ ri Dios we achi riꞌ, kuchꞌobꞌ ta ri Areꞌ jachin ri ixoq riꞌ. 
Xuqujeꞌ kuchꞌobꞌ ta na jas u bꞌanik ri ixoq ri kächapow koq, chi are jun 
ixoq re bꞌe waꞌ,” —xcha ri fariseo pa ranimaꞌ.

40 Xchꞌaw ri Jesús, xubꞌij che ri fariseo: Tat Simón, kꞌo ri kwaj kinbꞌij na 
che la, —xchaꞌ.

Xchꞌaw ri tat Simón, xubꞌij che: Ajtij, bꞌij bꞌaꞌ la chwe, —xcha che.
41 Kubꞌij kꞌu ri Jesús: E kꞌo kiebꞌ winaq kꞌo ki kꞌas rukꞌ jun yaꞌl jalomal. 

Jun chke kꞌo jun ciento quetzales u kꞌas rukꞌ ri tataꞌ. Ri jun chik xa 
lajuj quetzales u kꞌas, —kächaꞌ. 42 Rumal kꞌu rech chi man kꞌo tä ki rajil 
chutojik ri ki kꞌas, ri yaꞌl jalomal xubꞌij chke chi utz laꞌ we man käkitoj tä 
chik, —kächa riꞌ chke. ¿Jachin kꞌu chke ri ajkꞌasibꞌ ri qas loqꞌ xril wi ri 
yaꞌl jalomal? —xcha ri Jesús.

43 Xchꞌaw kꞌu ri tat Simón, xubꞌij: Kinchomaj in chi are ri jun ri nim na 
u kꞌas, ri man xutoj tä chik, —xchaꞌ.

Xubꞌij ri Jesús che: Utz u chꞌobꞌik xbꞌan la, —kächa che. 44 Ri in xinok 
loq pa ri achoch la. Man xya tä la joron chwe che ki chꞌajik ri waqan. 
Ri ixoq riꞌ u jaꞌm ri waqan che ri u wal u wäch, xeusuꞌ kꞌu che ru wiꞌ, —
kächaꞌ. 45 Man xintzꞌumaj tä la. Are kꞌu ri ixoq aretaq xinok loq, xuchap 
u bꞌanik waꞌ chwe, man u tänabꞌam tä ki tzꞌumaxik ri waqan. 46 Man xya 
tä la aceite pa nu wiꞌ. Ri are kꞌut u yoꞌm kꞌokꞌalaj kunabꞌal chkij ri waqan. 
47 Kinbꞌij che la chi kesachtaj na ri kꞌialaj taq u mak rumal chi sibꞌalaj loqꞌ 
kinrilo. Apachin kꞌut ri kunaꞌ pa ranimaꞌ chi man nim tä más ru mak ri 
kesachik, man loqꞌ tä más ri Dios chuwäch, —xcha ri Jesús che.

48 Xubꞌij kꞌu che ri ixoq: Kesachtaj bꞌaꞌ ra mak, —xcha che.
49 Ri e kꞌo rukꞌ ri Jesús chiꞌ ri mesa käkitzijobꞌela kibꞌ, käkibꞌij: ¿Jachin 

lo waꞌ we achi riꞌ ri käsachow mak? —xecha riꞌ.
50 Xubꞌij kꞌu ri Jesús che ri ixoq: Nan, a riqom ru tobꞌanik ri Dios rumal 

chi qas tzij katkojonik. Kuyaꞌ kateꞌk, chuxlan bꞌaꞌ ri awanimaꞌ, —xcha ri 
Jesús che.

Jujun ixoqibꞌ ketobꞌ rukꞌ ri Jesús

8  1 Te kꞌu riꞌ ri Jesús xusolij konojel ri tinimit xuqujeꞌ konojel ri nikꞌiaj 
kꞌolibꞌal ri e kꞌo wi winaq, xutzijoj ru Loqꞌ Pixabꞌ ri Dios chke. Kuya 

retamaxik ri Utzalaj Tzij re ri Evangelio chrij ru taqanik ri Dios pa ki wiꞌ 
winaq. E kꞌo kꞌu ri kabꞌlajuj u taqoꞌn rukꞌ. 2 E bꞌenaq rukꞌ xuqujeꞌ jujun 
ixoqibꞌ ri e utzirisam chke itzelalaj taq espíritus xuqujeꞌ chke taq ri ki 

yabꞌ. E are kꞌu waꞌ: Ri nan María ri käbꞌix Magdalena che. Esam kꞌu bꞌik 
wuqubꞌ itzelalaj taq espíritus che. 3 Kꞌo ri nan Juana, rixoqil ri tat Chuza, 
ru mayordomo ri tat Herodes. Kꞌo kꞌu ri nan Susana, xuqujeꞌ kꞌia ixoqibꞌ 
chik ri xkikoj ri jastaq ke chutoꞌik ri Qajaw Jesús.

Ri Jesús kuya tijonik chrij ri tikol ijaꞌ
4 Xkimulij kꞌu kibꞌ kꞌia winaq. Xeopan winaq rukꞌ ri Jesús ri xepe pa 

ronojel tinimit. Ri Areꞌ xukoj jun kꞌutbꞌal chuyaꞌik tijonik chke, xubꞌij: 
5 Jun tikol ijaꞌ xel bꞌi cho ja, xeꞌ kꞌu pa tikonijik. Aretaq xjopinik, xqaj 
jubꞌiqꞌ ri ijaꞌ pa ri bꞌe, xtakꞌalexik. Xuqujeꞌ xeqaj loq ri chikop ajuwokaj, 
xkitij bꞌi ri ijaꞌ. 6 Xqaj xuqujeꞌ jubꞌiqꞌ ri ijaꞌ pa taq abꞌaj. Xuchaplej kꞌiyem. 
Xchaqiꞌjar kꞌut rumal chi man kꞌo tä u räxil ri ulew. 7 Xqaj chi jubꞌiqꞌ pa 
taq ri qꞌayes ri kꞌo ki kꞌixol. Xkꞌiy ri ijaꞌ junam rukꞌ ri qꞌayes. Xjiqꞌisax kꞌu 
ri tikoꞌn rumal. 8 Xqaj chi jubꞌiqꞌ pa utzalaj ulew, xebꞌel kꞌu loq, xekꞌiyik. 
Xkiya jun ciento ki wäch chkijujunal chupam ru jolom triko, —xcha chke.

Aretaq ri Jesús xtoꞌtaj chutzijoxik waꞌ, ko xchꞌawik, xubꞌij: ¡Ri ix ri i 
jikibꞌam ri iwanimaꞌ chutatabꞌexik ri nu tzij, chitatabꞌej bꞌaꞌ! —xcha chke.

Ri Jesús kubꞌij chke ru tijoxelabꞌ jas ki patän ri kꞌutbꞌal ri kukojo
9 Ru tijoxelabꞌ xkitaꞌ che ri Jesús, xkibꞌij: ¿Jas kel kubꞌij waꞌ we kꞌutbꞌal 

riꞌ? —xecha che. 10 Xchꞌaw chi ri Jesús, xubꞌij chke: Yoꞌm chiwe ix ri 
retamaxik ri man ketam tä ri nikꞌiaj winaq chik chrij ri u taqanik ri 
Dios. Keinkoj kꞌu kꞌutbꞌal che ki tijoxik ri nikꞌiaj winaq chik rech pune 
kekaꞌyik, jeꞌ ta ne chi man kꞌo tä käkilo, pune käkitatabꞌej ri tzij, man 
käkichꞌobꞌ tä riꞌ ri ki tatabꞌem, —kächaꞌ.

Ri Jesús kutzijoj chke ru tijoxelabꞌ jas kel 
kubꞌij ri kꞌutbꞌal chrij ri tikol ijaꞌ

11 Are kꞌu waꞌ ri kel kubꞌij ri xintzijoj chiwe: Ri ijaꞌ are ru Tzij ri Dios. 
12 Ri ijaꞌ ri xeqaj pa ri bꞌe, e are junam jas ri winaq ri käkita ri Tzij. Kopan 
kꞌu ri Itzel, käresaj ri Tzij pa kanimaꞌ rech man kekojon taj, man käkiriq 
tä ru tobꞌanik ri Dios. 13 Ri ijaꞌ ri xqaj pa taq abꞌaj, e areꞌ junam jas ri 
winaq ri käkikꞌamowaj ri Tzij. Aretaq käkito, kekikotik. Man kꞌo tä kꞌu 
ri ki xeraꞌ. Xa kiebꞌ oxibꞌ qꞌij käkikojo. Aretaq kꞌut käkichap u riqik kꞌäx, 
ketzelej kanoq, —kächaꞌ. 14 Ri ijaꞌ ri xqaj pa taq ri qꞌayes e areꞌ junam 
jas ri winaq ri käkita ri Tzij. Te kꞌu riꞌ käkitaqej chi na jumul ri ki bꞌe. 
Sibꞌalaj keꞌ kanimaꞌ rukꞌ ri qꞌinomal ajuwächulew, keꞌ kanimaꞌ kukꞌ taq ri 
nimaqꞌij, xuqujeꞌ rukꞌ ri ki chak. Käjiqꞌisax kꞌu ru Tzij ri Dios pa kanimaꞌ, 
man käkiya tä kꞌu ri ki wächinik, —kächaꞌ. 15 Ri ijaꞌ kꞌut ri xqaj pa utzalaj 
ulew, kinjunamaj kukꞌ ri winaq ri utz kanimaꞌ, ri käkaꞌn ronojel rukꞌ 
jikomal, käkijikibꞌa kanimaꞌ chrij ri Tzij ri xkitatabꞌej. Käkitaqej kꞌut, 
sibꞌalaj kewächinik, —xcha ri Jesús chke.

Man kꞌo tä jas ri kꞌuꞌtalik ri mat käqꞌalajin na
16 Xubꞌij chi na ri Jesús: Man kꞌo tä jun winaq ri kutzij jun chäj o jun 

candela, te riꞌ kuchꞌuq waꞌ che jun laq. Man kuya tä kꞌu waꞌ chuxeꞌ jun 
chꞌat. Xane kuya waꞌ chikaj rech kilitaj ru saqil kumal ri winaq ri kebꞌok 
bꞌi pa ja, —kächaꞌ. 17 Ronojel ri kꞌuꞌtalik käqꞌalajin na. Ronojel ri chꞌuqtal 
u wiꞌ kel na chi saq rech ketamaxik.

18 Qas chitatabꞌej bꞌaꞌ na ri kinbꞌij, rumal chi apachin ri kꞌo kꞌo rukꞌ 
käyiꞌ na nikꞌiaj che. Apachin kꞌu ri man kꞌo tä kꞌo rukꞌ, kesax na jas ri 
kuchomaj chi kꞌolik, —xcha chke.

Ri u nan xuqujeꞌ nikꞌiaj taq rachalal ri Jesús keopan rukꞌ
19 Xopan kꞌu ru nan ri Jesús, xuqujeꞌ taq ri u chaqꞌ, ri ranabꞌ. Man 

kekowin tä kꞌut keqebꞌ rukꞌ rumal kech ri kꞌialaj winaq. 20 Xbꞌix kꞌu waꞌ 
che ri Jesús: Ri nan la xuqujeꞌ ri achalal la e takꞌatoj cho ja. Kächꞌabꞌex la 
kumal, —xecha che.

21 Xchꞌaw ri Jesús, xubꞌij chke: Ri winaq ri käkitatabꞌej ru Tzij ri Dios, 
käkaꞌn kꞌu ri kubꞌij, e areꞌ nu nan waꞌ, xuqujeꞌ e areꞌ waꞌ ri qas wachalal, 
—xcha chke.

Ri Jesús kubꞌano chi kätäni ri kiäqiqꞌ
22 Pa jun qꞌij xok ri Jesús pa jun barco, e rachiꞌlam kꞌu ru tijoxelabꞌ. 

Xubꞌij ri Jesús chke: Chujqꞌax jelaꞌ chꞌäqäp che ri mar, —xcha chke.
Xebꞌeꞌ kꞌut. 23 E bꞌenaq puwiꞌ ri mar, xwar ri Jesús. Xpe kꞌu jun nimalaj 

kiäqiqꞌ ri sibꞌalaj kꞌäx puwiꞌ ri mar. Ri barco tajin känoj che jaꞌ, je riꞌ chi 
xaq kiebꞌ kubꞌij pa ki wiꞌ. 24 Xebꞌeꞌ ri tijoxelabꞌ rukꞌ ri Jesús, xkikꞌasuj. 
Xkibꞌij che: ¡Qajtij, Qajtij, tajin kujkämik! —xecha che.

Xkꞌastaj kꞌu ri Jesús, xuyaj ri kiäqiqꞌ xuqujeꞌ ri nimaq taq uwojaꞌ. Xtäni 
kꞌu ri kiäqiqꞌ, xlilobꞌ u wiꞌ ri jaꞌ. 25 Xubꞌij ri Jesús chke ru tijoxelabꞌ: ¿Jas 
che man kixkojon taj? —xcha chke.

Xkixej kibꞌ, xkikajmaj ri xubꞌano, käkibꞌila kꞌu chbꞌil kibꞌ: ¿Jachin lo waꞌ ri 
kꞌo u taqanik puwiꞌ ri kiäqiqꞌ xuqujeꞌ ri jaꞌ je riꞌ chi keniman che? —xecha riꞌ.

Ru kunaxik jun aj Gadara ri e kꞌo itzelalaj taq espíritus che
26 Xeopan kꞌu pa ri tinimit Gadara, ri kꞌo apan chuwäch ri Galilea 

chuchiꞌ ri mar. 27 Aretaq ri Jesús xel loq pa ri barco, xriqtaj rumal jun 
achi re ri tinimit. Tzkꞌia junabꞌ chik e kꞌo itzelalaj taq espíritus che ri 
achi. Man kukoj tä chi ratzꞌiaq. Man käjeqi tä cho rachoch, xane chkixol 
ri muqubꞌal käkꞌoji wi we achi riꞌ. 28 Aretaq xril apan ri Jesús, xuraq u 
chiꞌ, xutzaq ribꞌ chuwäch. Ko xchꞌawik, xubꞌij kꞌu che ri Jesús: ¿Jas kaj la 
chwe, tat Jesús? Lal riꞌ ri u Kꞌojol ri Nimalaj Dios aj Chikaj, —kächa che. 
¡Bꞌana bꞌaꞌ la toqꞌobꞌ, mäbꞌan la kꞌäx chwe! —xcha che ri Jesús.

29 Xubꞌij waꞌ rumal chi ri Jesús tajin kätaqan che ri itzelalaj espíritu chi 
kel bꞌi che ri achi. Tzkꞌia junabꞌ kꞌo u taqanik ri itzelalaj espíritu puwiꞌ ri 
achi. Pune kächajixik, käxim kꞌu kukꞌ ximibꞌal re chꞌichꞌ, xuqujeꞌ chapbꞌal 
aqanaj, ri achi xa keutꞌoqopij waꞌ, kel bꞌik. Ri itzelalaj espíritu käresaj 
bꞌi ri achi, kukꞌam bꞌi pa taq juyubꞌ ri ketzꞌinowik. 30 Xutaꞌ ri Jesús che, 
xubꞌij: ¿Jas ri a bꞌiꞌ? —xcha che.

Xubꞌij che ri Jesús: Ri nu bꞌiꞌ are Kꞌiyal, —xchaꞌ.
Xubꞌij waꞌ rumal chi sibꞌalaj e kꞌia ri itzelalaj taq espíritus ri e okinaq 

che ri achi. 31 Ri itzelalaj taq espíritus xkibꞌochiꞌj ri Jesús chi meutaq bꞌi 
pa ri qꞌequmalaj jul. 32 E kꞌia kꞌu ri aq ri tajin keyuqꞌux apan pa ri juyubꞌ. 
Xkibꞌochiꞌj chi chuya chke chi kebꞌok chke ri aq. Jeꞌey, —xcha ri Jesús 
chke. 33 Xebꞌel kꞌu bꞌi ri itzelalaj taq espíritus che ri achi, xebꞌok chke taq 
ri aq. Konojel ri aq junam xkikꞌiäq bꞌi kibꞌ chutzaꞌm ri juyubꞌ, xetzaq bꞌi 
pa ri mar, xejiqꞌik.

34 Aretaq ri ajyuqꞌabꞌ xkil ri xbꞌantajik, xeanimajik, xebꞌeꞌk. Xkiya u 
tzijol waꞌ chke ri winaq pa ri tinimit, xuqujeꞌ pa taq ri juyubꞌ. 35 Xebꞌel 
loq ri winaq che rilik ri xbꞌantajik. Xeopan rukꞌ ri Jesús. Xkiriq kꞌu ri achi 
ri xebꞌel wi ri itzelalaj taq espíritus, kojom chi ri ratzꞌiaq, man chꞌuj tä 
chik. Tꞌuyul kꞌu ri areꞌ chuwäch ri Jesús. Xkixej kꞌu kibꞌ ri winaq. 36 Ri 
winaq ri xeilow waꞌ ri xbꞌanik xkitzijoj waꞌ chke ri juleꞌ winaq chik jas ri 
rutzirisaxik ri achi ri xekꞌoji na kꞌia itzelalaj taq espíritus che. 37 Te kꞌu 
riꞌ konojel ri winaq ri e jeqel wi jelaꞌ chrij ri tinimit Gadara, xkibꞌochiꞌj 
ri Jesús chi chel bꞌik kukꞌ rumal chi sibꞌalaj xkixej kibꞌ. Xok chi bꞌi ri 
Jesús pa ri barco, xtzelejik. 38 Ri achi ri xebꞌel wi ri itzelalaj taq espíritus 
sibꞌalaj xubꞌochiꞌj ri Jesús chi kuya che chi keꞌ rukꞌ. Ri Jesús xutaq bꞌi cho 
rachoch, xubꞌij che: 39 Chattzelej bꞌi cho awachoch, cheatzijoj konojel ri 
nimaq taq utzil ri u bꞌanom ri Dios chawe, —xcha che.

Xeꞌ kꞌu ri achi, xuchap ki tzijoxik chke konojel ri winaq re ri u tinimit 
ri nimaq taq utzil ri u bꞌanom ri Jesús che.

Waral käqil wi ri xubꞌan ri u miaꞌl ri tat Jairo xuqujeꞌ 
ri ixoq ri xuchap koq ri ratzꞌiaq ri Jesús

40 Aretaq xtzelej bꞌi ri Jesús, e kꞌo kꞌia winaq ri xlekꞌulanoq, xekikotik. 
Konojel keyeꞌm ru tzelejik. 41 Xopan kꞌu jun achi rukꞌ ri Jesús, tat Jairo u 
bꞌiꞌ ri achi riꞌ. Are ki nimal ri winaq waꞌ pa ri rachoch Dios. Xupach bꞌaꞌ 
ribꞌ cho ri Jesús, xubꞌochiꞌj chi kopan cho rachoch. 42 Xa jun chi u miaꞌl 
ri achi riꞌ, kraj kabꞌlajuj u junabꞌ. Kämik kꞌu kubꞌano. Xeꞌ ri Jesús rukꞌ. 
Bꞌenaq kꞌu pa ri bꞌe, sibꞌalaj käpitzꞌ kumal ri kꞌialaj winaq.

43 Kꞌo kꞌu jun ixoq ri u riqom kꞌäx kabꞌlajuj junabꞌ rumal ru kikꞌel ri xa 
kelik, man kätäni tä che. U sachom kꞌu ronojel ru rajil kukꞌ kunanelabꞌ. 
Man kꞌo tä jun ri kowininaq che rutzirisaxik. 44 Xqebꞌ kꞌu chrij ri Jesús, 
xuchap koq ru chiꞌ ru qꞌuꞌ. Chanim kꞌut xtäni ru kikꞌel ri kelik.

45 Xubꞌij kꞌu ri Jesús: ¿Jachin riꞌ ri xinchapowik? —xchaꞌ.
Konojel ri winaq xkibꞌij chkijujunal: Man in tä riꞌ, —xecha che. Xubꞌij 

kꞌu ri tat Pedro xuqujeꞌ ri e kꞌo rukꞌ: Qajtij, ¿a mat kil la chi e kꞌia ri 
winaq ri e kꞌo chij la? Käpitzꞌ bꞌaꞌ la kumal konojel. ¿Jas che käbꞌij la: 
“¿Jachin riꞌ ri xinchapowik?” —kächa la, —xcha ri tat Pedro che.

46 Xubꞌij kꞌu ri Jesús che: Kꞌo jun winaq ri xinchapowik. Xinnaꞌ chi xel 
jubꞌiqꞌ ri nu chuqꞌabꞌ chukunaxik jun winaq, —xcha chke.

47 Aretaq ri ixoq xrilo chi man xkꞌuꞌtaj taj, xqebꞌ rukꞌ ri Jesús, 
käbꞌirbꞌitik. Xxuki chuwäch. Xuqꞌalajisaj chkiwäch konojel ri winaq jas 
che xuchap koq ri Jesús, xuqujeꞌ chi xkunatajik. 48 Xubꞌij ri Jesús che: 
Nan, xkunataj la rumal chi käkojon la chwe, —kächaꞌ. Kuyaꞌ keꞌ la, 
chuxlan bꞌaꞌ animaꞌ la, —xcha ri Jesús che.

49 Kꞌä tajin kätzijon na ri Jesús, aretaq xopan jun ajuworachoch ri ki 
nimal ri winaq re ri rachoch Dios. Xubꞌij che ri tat Jairo: Xkäm ri miaꞌl la, 
—kächa che. Xaq mäya chi la latzꞌ che ri Ajtij, —xcha che.

50 Aretaq ri Jesús xuta ri xbꞌixik, xchꞌawik, xubꞌij che ri tat Jairo: Mäxej 
ibꞌ la, —kächaꞌ. Xane kojon la chwe. Kutzir kꞌu na ri ali, —xcha che. 

51 Aretaq xopan cho rachoch ri tat Jairo, man xraj tä ri Jesús chi 
kꞌo jachin kok bꞌi rukꞌ, xaq xuwi ri tat Pedro, ri tat Juan, ri tat Jacobo, 
xuqujeꞌ ru nan tat ri ali. 52 Konojel ri e kꞌo chilaꞌ tajin kebꞌoqꞌik, käkikꞌis 
kibꞌ che oqꞌej. Xubꞌij ri Jesús chke: Man koqꞌ tä chi alaq. Man käminaq tä 
ri ali, xane xaq käwarik, —xcha chke.

53 Ri winaq kꞌut xa käketzeꞌj u wäch ri Jesús rumal chi ketam chi 
käminaq chi ri ali. 54 Ri Jesús xuchap ri ali che ru qꞌabꞌ, ko xchꞌawik, 
xubꞌij: Ali, chatwalijoq, —xcha che.

55 Xtzelej kꞌu loq ri ranimaꞌ. Chanim xwalijik. Xtaqan kꞌu ri Jesús chke 
chi chkiya che ri kutijo. 56 Xkikajmaj waꞌ ru tat u nan. Ri Jesús xeupixbꞌaj 
chi kꞌo mäkibꞌij wi waꞌ ri xbꞌantajik.

Ri Jesús keutaq bꞌi ri kabꞌlajuj u tijoxelabꞌ chutzijoxik ri 
Utzalaj Tzij re ri Evangelio, xuqujeꞌ che kunanik

9  1 Ri Jesús xeusikꞌij ri kabꞌlajuj u tijoxelabꞌ rukꞌ. Xuya chke chi käkꞌoji 
ki taqanik pa ki wiꞌ konojel ri itzelalaj taq espíritus rech kekesaj 

bꞌi chke ri winaq. Xuqujeꞌ xuya chke chi kekikunaj ri yawabꞌibꞌ. 2 Xeutaq 
bꞌik chutzijoxik ru Loqꞌ Pixabꞌ ri Dios chrij ru taqanik ri Dios pa ki wiꞌ 
ri winaq. Xeutaq bꞌi xuqujeꞌ che ki kunaxik ri yawabꞌibꞌ. 3 Xubꞌij ri Jesús 
chke: Kꞌo mikꞌam bꞌik che ri bꞌe. Mikꞌam bꞌi i chꞌimiy, i chim, i wa, o ri 
i rajil. Xa jun iwatzꞌiaq chijujunal kikꞌam bꞌik, —kächa chke. 4 Apachike 
ja ri kixok wi, chixkanaj kan chilaꞌ kꞌä kitaqej chi na bꞌi jumul ri i bꞌe. 
5 We kꞌo jun tinimit ri man kixkꞌulax tä wi, chixel bꞌi chilaꞌ, chitotaꞌ kan 
ri ulew ri kꞌo chke ri iwaqan chuqꞌalajisaxik chkij ri winaq re ri tinimit riꞌ 
chi man utz tä ri käkaꞌno, kꞌo ki mak, —xcha chke.

6 Xebꞌeꞌ kꞌut, xebꞌeꞌ pa taq konojel ri alaj taq tinimit. Xkitzijoj ri Utzalaj 
Tzij re ri Evangelio, xuqujeꞌ xkaꞌn kunanik pa taq konojel ri tinimit.

Käkämisax ri Juan Qasal Jaꞌ
7 Ri nim taqanel Herodes xretamaj ronojel ri tajin kubꞌan ri Jesús. Man 

kuriq taj jas kubꞌano rumal chi e kꞌo jujun käkibꞌij chrij ri Jesús: Xkꞌastaj 
loq ri tat Juan Qasal Jaꞌ chkixol ri käminaqibꞌ, —kechaꞌ. 8 Xuqujeꞌ e kꞌo 
juleꞌ chik käkibꞌij chrij ri Jesús: Ri Elías, qꞌalajisal re ru Loqꞌ Pixabꞌ ri 
Dios ojer u kꞌutum ribꞌ chqawäch, —kechaꞌ. Käkibꞌij kꞌu jujun winaq chik: 
Jun chik chke ri ojer taq qꞌalajisal taq re ru Loqꞌ Pixabꞌ ri Dios xkꞌastaj 
loq chkixol ri käminaqibꞌ, —xecha riꞌ. 9 Xubꞌij kꞌu ri tat Herodes: In 
xintaqan che resaxik u jolom ri tat Juan. ¿Jachin ta kꞌu lo riꞌ ri jeꞌ taq waꞌ 
nu tom chrij? —xchaꞌ.

Kutzukuj kꞌu rilik u wäch ri Jesús.

Ri Jesús kuya ki wa jobꞌ mil winaq
10 Aretaq xetzelej loq ri u taqoꞌn ri Jesús, xkibꞌij che ri Areꞌ ronojel ri 

ki bꞌanom. Ri Jesús xeukꞌam bꞌik, xebꞌeꞌ kꞌu ki tukiel wi pa jun tinimit, 
Betsaida u bꞌiꞌ. 11 Aretaq xketamaj ri winaq chi xel bꞌi ri Jesús, xeteri bꞌi 
chrij. Xeukꞌulaj kꞌu ri Jesús, xeutzijobꞌej chrij ru taqanik ri Dios pa ki wiꞌ 
ri winaq, xuqujeꞌ xeukunaj ri yawabꞌibꞌ.

12 Qajem kꞌu kubꞌan ri qꞌij, xeqebꞌ ri kabꞌlajuj u tijoxelabꞌ rukꞌ ri Jesús, 
xkibꞌij che: Chetaqa la bꞌi ri winaq rech kebꞌeꞌ pa taq ri tinimit, xuqujeꞌ 
cho taq ri kachoch ri winaq ri e kꞌo chunaqaj ri tinimit, che roqxanexik 
kibꞌ churiqik ri käkitijo. Uj kꞌo kꞌu waral pa taq juyubꞌ ri kätzꞌinowik, —
xecha che.

13 Xubꞌij ri Jesús chke: Chiya ix ri käkitijo, —xcha chke.
Xkibꞌij kꞌu ru tijoxelabꞌ che: Man kꞌo tä kꞌo qukꞌ xane xa jobꞌ kaxlan wa 

kukꞌ kiebꞌ kär. ¿A kujeꞌ ta kꞌu lo chuloqꞌik ri ki wa konojel we winaq riꞌ? 
—xecha che.

14 Kraj kꞌu e kꞌo jobꞌ mil achijabꞌ. Xubꞌij ri Jesús chke ru tijoxelabꞌ: 
Chibꞌij chke ri winaq chi kekuꞌbꞌi pa taq mulaj re nikꞌiaj taq ciento, —
xcha chke.

15 Jeꞌ xkaꞌno, xekuꞌbꞌi kꞌu konojel ri winaq. 16 Ri Jesús xeukꞌam ri jobꞌ 
wa kukꞌ ri kiebꞌ kär, xkaꞌy kꞌu chikaj, xeutewchij. Te riꞌ xeupiro, xeuya 
chke ru tijoxelabꞌ rech käkijach waꞌ chkiwäch ri winaq. 17 Konojel xewiꞌk, 
xenojik. Xkimulij kꞌu ri chꞌäqataq wa. Are kabꞌlajuj chikäch ri xekꞌoltajik.

Ri tat Pedro kuqꞌalajisaj chi ri Jesús are ri Cristo
18 Pa jun qꞌij ri Jesús tajin kubꞌan orar. E kꞌo ru tijoxelabꞌ rukꞌ pa ki 

tukiel wi. Ri Jesús xuchap u taꞌik chke, xubꞌij: ¿Jas käkibꞌij ri winaq chi 
jachin riꞌ ri in? —xcha chke.

SAN LUCAS 9

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



152

19 Xechꞌawik, xkibꞌij che: E kꞌo jujun käkibꞌij chi lal riꞌ ri tat Juan Qasal 
Jaꞌ. Juleꞌ chik käkibꞌij chi lal riꞌ ri Elías, qꞌalajisal re ru Loqꞌ Pixabꞌ ri Dios 
ojer. E kꞌo chi nikꞌiaj käkibꞌij chi lal jun chik chke ri ojer taq qꞌalajisal taq 
re ru Loqꞌ Pixabꞌ ri Dios ri xkꞌastaj loq chkixol ri käminaqibꞌ, —xecha che.

20 Xubꞌij kꞌu ri Jesús chke: ¿Jas kꞌu kibꞌij ix chi jachin ri in? —xcha 
chke.

Ri tat Pedro xchꞌawik, xubꞌij: Lal riꞌ ri Cristo ri taqom la loq rumal ri 
Dios, —xcha che.

Ri Jesús kutzijoj chi käkäm na
21 Ri Jesús sibꞌalaj xeupixbꞌaj ru tijoxelabꞌ chi kꞌo mäkibꞌij wi waꞌ chi 

are ri Cristo. 22 Xubꞌij chke: Rajwaxik chi ri in, in riꞌ ri Ralkꞌual ri Dios 
ri Qas Winaq, kinriq na sibꞌalaj kꞌäx, kinxutux na kumal ri nimaq taq 
tataꞌibꞌ, kumal ri ki nimaqil sacerdotes aj Israel xuqujeꞌ kumal ri tijonelabꞌ 
re ri Pixabꞌ, —kächaꞌ. Xuqujeꞌ rajwaxik chi kinkämisax na. Te kꞌu riꞌ 
kinkꞌastaj chi kꞌu na churox qꞌij chkixol ri käminaqibꞌ, —xcha chke.

23 Xubꞌij kꞌu ri Jesús chke konojel: We kꞌo jun kraj käpe wukꞌ in, 
rajwaxik chi mubꞌan xa jas ru rayinik ri areꞌ. Rajwaxik chi kutelej loq 
ru cruz ronojel qꞌij, chpet wukꞌ in. 24 Apachin ta ne ri nim kril wi ru 
kꞌaslemal cho ru wächulew, käsach na u wäch waꞌ. Apachin ta ne ri kuya 
na ru kꞌaslemal rumal wech in, käkꞌoji na u kꞌaslemal ri man kꞌo tä u 
kꞌisik, —kächa chke. 25 ¿Jas lo ri utzil kuriq jun winaq we kärechbꞌej 
konojel ri jastaq ajuwächulew, kuya kꞌu ri ranimaꞌ che tojbꞌal ke, käsach 
kꞌu u wäch we winaq riꞌ? —kächa chke. 26 Apachike winaq ri xa käkꞌix 
chwe in, xuqujeꞌ che ri nu tzij, in riꞌ ri Ralkꞌual ri Dios ri Qas Winaq, 
kinkꞌix na xuqujeꞌ che ri winaq riꞌ aretaq kintzelej loq rukꞌ nimalaj 
chuqꞌabꞌ jas ru petik jun nim taqanel. Känimarisax na nu qꞌij pa ri qꞌij riꞌ 
junam jas ru nimarisaxik u qꞌij ri nu Tat xuqujeꞌ ri loqꞌalaj taq ángeles, —
kächaꞌ. 27 Are qas tzij ri kinbꞌij in chiwe chi e kꞌo jujun chke ri e kꞌo waral 
chnuwäch ri man kekäm tä na kꞌä käkil na ru taqanik ri Dios pa ki wiꞌ ri 
winaq, —xcha chke.

Käkꞌextaj ru kaꞌyebꞌal ri Jesús
28 Kraj xkeꞌ wajxaqibꞌ qꞌij u bꞌim chi kan waꞌ ri Jesús, te kꞌu riꞌ xeukꞌam 

bꞌi ri tat Pedro, ri tat Juan xuqujeꞌ ri tat Jacobo, xepaqi kꞌu puwiꞌ ri 
juyubꞌ chubꞌanik orar. 29 Aretaq tajin kubꞌan orar, xkꞌextaj ru kaꞌyebꞌal 
ri Jesús. Sibꞌalaj xjuluw ri ratzꞌiaq, sibꞌalaj saqloloj xubꞌano jeꞌ jas ri 
saq tew. 30 Tzkajmabꞌal chik, e kꞌo kꞌu kiebꞌ achijabꞌ xetakꞌtobꞌik, tajin 
ketzijon rukꞌ ri Jesús, e are ri mam Moisés rachiꞌl ri mam Elías. 31 Sibꞌalaj 
jeꞌl ru juluwem ki wäch. Käkitzijobꞌej kꞌu ri Jesús chrij ri relik bꞌik cho 
ru wächulew, are laꞌ ru kämikal ri kuriq na pa Jerusalén. 32 Pune ri tat 
Pedro xuqujeꞌ ri e kꞌo rukꞌ sibꞌalaj kꞌäx ki waram, man xewar taj. Xkilo chi 

sibꞌalaj jeꞌl ru juluwem ru wäch ri Jesús xuqujeꞌ ri ki wäch ri kiebꞌ achijabꞌ 
ri e kꞌo rukꞌ. 33 Elem käkaꞌn bꞌi ri achijabꞌ, xubꞌij ri tat Pedro che ri Jesús: 
Qajtij, ¡sibꞌalaj utz chi uj kujkꞌoji na waral! Qaꞌna oxibꞌ käbꞌal, jun che la, 
jun che ri qa mam Moisés, xuqujeꞌ jun che ri qa mam Elías, —xcha che.

Jeꞌ xubꞌij waꞌ ri tat Pedro rumal chi man kuriq taj jas kubꞌij. 34 Jeꞌ 
tajin kubꞌij waꞌ aretaq xqaj jun sutzꞌ chkij, xechꞌuqtaj kꞌut. Xkixej kibꞌ ri 
tijoxelabꞌ aretaq ri sutzꞌ xeuchꞌuqu. 35 Xchꞌaw kꞌu loq jun chupam ri sutzꞌ, 
xubꞌij: ¡Are loqꞌalaj nu Kꞌojol waꞌ! Chitatabꞌej ri kubꞌij, —xchaꞌ.

36 Aretaq xtäni ri chꞌawem, xkanaj kan ri Jesús u tukiel. Man xechꞌaw 
tä chi kꞌu ru tijoxelabꞌ. Xuqujeꞌ pa taq ri qꞌij riꞌ man xkitzijoj tä che jachin 
jun winaq ri xkilo.

Ri Jesús kärutzirisaj jun ala ri kꞌo jun itzelalaj espíritu che
37 Chukabꞌ qꞌij aretaq xeqaj loq puwiꞌ ri juyubꞌ, e kꞌo kꞌia winaq ri 

xebꞌel loq churiqik ri Jesús. 38 Kꞌo kꞌu jun achi kukꞌ ri winaq, ko xchꞌawik, 
xubꞌij: Qajtij, bꞌana la toqꞌobꞌ chwe, —xchaꞌ. Chilampe la ri nu kꞌojol xa 
jun chi ala ri kꞌo wukꞌ. 39 Amaqꞌel kächap rumal jun itzelalaj espíritu. 
Kuraq u chiꞌ ri ala. Ri itzelalaj espíritu kubꞌaqꞌatilaꞌ, kupuluwisaj u pu 
chiꞌ, xuqujeꞌ kutotaꞌ, —kächaꞌ. Tzman kraj taj kel che ri ala, —xcha ri 
tataꞌ. 40 Xeinbꞌochiꞌj ri tijoxelabꞌ la che resaxik ri itzelalaj espíritu, man 
xekowin tä kꞌu che, —xchaꞌ.

41 Xchꞌaw ri Jesús, xubꞌij: ¡Ay, winaq! Man alaq nimanelabꞌ taq winaq taj, 
tzman käkojon tä alaq, —xcha chke. ¿A are kaj alaq chi xaq kinkꞌoji in ukꞌ 
alaq ronojel qꞌij che toꞌik alaq? Xkeꞌ kꞌia ri qꞌij nu kuyum ri mak alaq, —
xcha chke. Xubꞌij kꞌu che ri achi: Kꞌama la loq ri kꞌojol la, —xcha che.

42 Aretaq tajin käqebꞌ ri ala rukꞌ ri Jesús, ri itzelalaj espíritu xukꞌiäq 
pulew, xubꞌaqꞌatilaꞌ. Ri Jesús xuyaj ri itzelalaj espíritu, xrutzirisaj ri ala. 
Xujach bꞌik che ru tat. 43 Konojel ri winaq xkikajmaj ri nimalaj u chuqꞌabꞌ 
ri Dios.

Ri Jesús kutzijoj chi na jumul chi käkämik

Ri winaq sibꞌalaj tajin käkikajmaj ri xubꞌano, xchꞌaw chi ri Jesús, xubꞌij 
chke ru tijoxelabꞌ: 44 Chikojo retal waꞌ ri kinbꞌij chiwe, —kächa chke. 
¡Ri in, in riꞌ ri Ralkꞌual ri Dios ri Qas Winaq, kinjach na bꞌi pa ki qꞌabꞌ ri 
winaq! —xchaꞌ.

45 Man xkichꞌobꞌ tä kꞌu ru tijoxelabꞌ jas ri xubꞌij chke. Man xyiꞌ tä chke 
chi käkichꞌobꞌ we tzij riꞌ. Xkixej kꞌu kibꞌ chutaꞌik che jas kel kubꞌij waꞌ ri 
xubꞌij chke.

Ri tijoxelabꞌ käkichomala kibꞌ chrij jachin chke are nim na u bꞌanik
46 Te kꞌu riꞌ ri tijoxelabꞌ xkichap u chomalaxik kibꞌ chrij jachin chke 

are ri nim na u bꞌanik chkixol. 47 Aretaq ri Jesús xretamaj ri xkichomaj 

pa kanimaꞌ, xukꞌam apan jun akꞌal, xutakꞌabꞌa rukꞌ. 48 Xubꞌij kꞌu ri Jesús 
chke: Apachin jun winaq ri qas käkꞌamow we akꞌal riꞌ rumal wech in, in 
riꞌ kinukꞌamo xuqujeꞌ. Apachin kꞌu ri kinkꞌamow in, kukꞌam riꞌ xuqujeꞌ ri 
xintaqow loq. Apachin kꞌu chiwe ri man nim tä u bꞌanik, tzare waꞌ ri nim 
na kinwil in, —xcha chke.

Apachin jun winaq ri man kubꞌan tä u kꞌulel chqe, are riꞌ kujutoꞌ na
49 Xubꞌij kꞌu ri tat Juan che ri Jesús: Qajtij, qilom jun ri keresaj itzelalaj 

taq espíritus pa ri bꞌiꞌ la. Xqaqꞌil kꞌu kanoq rumal chi man are tä jun qukꞌ, 
—xcha che.

50 Xubꞌij ri Jesús che: ¡Miqꞌila chik! —xchaꞌ. Apachin jun winaq ri man 
kubꞌan tä u kꞌulel chqe, kujutoꞌ na riꞌ, —xcha chke.

Ri Jesús keuyaj ri tat Jacobo, ri tat Juan
51 Xqetet kꞌu loq ri qꞌij re ru kꞌamik bꞌi ri Jesús chikaj, xujikibꞌa kꞌu ri 

ranimaꞌ che ru bꞌinem pa ri tinimit Jerusalén. 52 Ri Jesús xeutaq bꞌi u 
taqoꞌn rech kenabꞌej bꞌi chuwäch pa ri bꞌe. Xebꞌeꞌ kꞌut, xeopan pa jun alaj 
tinimit re Samaria, xkitzukuj jawijeꞌ ri käwar wi ri Areꞌ, xuqujeꞌ ri käwiꞌ 
wi chilaꞌ. 53 Ri winaq ajchilaꞌ man xkikꞌulaj tä kꞌut, rumal chi xkilo chi 
bꞌenam re ri Jesús pa Jerusalén. 54 Aretaq ri tijoxelabꞌ, ri tat Jacobo, ri 
tat Juan xkil waꞌ jas ri xkibꞌan ri ajtinimit, xkibꞌij: Qajaw, ¿a kaj la chi 
kujtaqan chuqasaxik qꞌaqꞌ chikaj rech käkꞌis ki wäch we winaq riꞌ, jeꞌ jas 
xubꞌan ri Elías, ri qꞌalajisal re ru Loqꞌ Pixabꞌ ri Dios ojer? —xecha che.

55 Xutzolqꞌomij ribꞌ ri Jesús, xeuyajo, xubꞌij chke: ¿A xa man kichꞌobꞌ taj 
chi are ri Loqꞌalaj Espíritu rech ri Dios ri kätaqan pi wiꞌ? Man are tä kꞌu 
ru rayinik ri Areꞌ chi jeꞌ kibꞌan waꞌ. 56 Ri in kꞌut, in riꞌ ri Ralkꞌual ri Dios ri 
Qas Winaq, man xinpe tä chusachik ki wäch ri winaq, xane che ki toꞌik, 
—xcha chke.

Xebꞌeꞌ kꞌu pa jun alaj tinimit chik.

Ri Jesús keupixbꞌaj oxibꞌ winaq ri käkaj kebꞌok che u tijoxelabꞌ ri Areꞌ
57 E bꞌenaq kꞌu pa ri bꞌe, kꞌo jun achi xubꞌij che ri Jesús: Qajaw, kineꞌ 

ukꞌ la apawijeꞌ ta ne ri keꞌ wi la, —xcha che.
58 Xubꞌij ri Jesús che: Ri yak e kꞌo taq ri ki jul, xuqujeꞌ e kꞌo ri ki sok ri 

chikop ajuwokaj. Are kꞌu ri in, in riꞌ ri Ralkꞌual ri Dios ri Qas Winaq, man 
kꞌo tä jawijeꞌ kinwar wi, —xchaꞌ.

59 Xubꞌij ri Jesús che ri jun chik: Saꞌj wukꞌ, —xcha che.
Xubꞌij ri areꞌ: Qajaw, ya la chwe chi nabꞌe kineꞌk, kinmuq na kan ri nu 

tat aretaq käkämik, —xcha che.
60 Xchꞌaw chi ri Jesús, xubꞌij che: Cheaya kan ri käminaqibꞌ pa ri ki 

mak chekimuqu ri ki käminaq. Ri at kꞌut, jatzijoj ru Loqꞌ Pixabꞌ ri Dios 
chrij ru taqanik ri Dios pa ki wiꞌ ri winaq, —xcha ri Jesús che.

i 10:12 Ri kiebꞌ tzij “Sodoma” y “Gomorra” keriqtaj pa ri Diccionario, kꞌisbꞌal re we Nuevo 
Testamento. 

61 Jun achi chik xubꞌij: Qajaw, kineꞌ na ukꞌ la, —kächaꞌ. Nabꞌe kꞌut ya la 
chwe chi kineꞌk, keinchꞌabꞌej na kan ri ajuwowachoch, —xcha che.

62 Xubꞌij ri Jesús che: Jun winaq ri kuchap u bꞌanik tajiꞌn, we kusaqꞌorij 
ru chak, man kukꞌis taj, man kꞌo tä u patän waꞌ. Xuqujeꞌ jun winaq ri kraj 
kok che tijoxel we, ri xa kubꞌan kiebꞌ ranimaꞌ, man kꞌo tä kꞌu u patän waꞌ 
che ri Dios pa ru taqanik pa ki wiꞌ ri winaq, —xcha chke.

Oxkꞌal lajuj u tijoxelabꞌ ri Jesús ketaq bꞌik

10  1 Te kꞌu riꞌ ri Jesús xeuchaꞌ oxkꞌal lajuj u tijoxelabꞌ chik. Pa 
kakabꞌil xeutaq bꞌik rech kenabꞌej bꞌi chuwäch. Xebꞌeꞌ kꞌu pa 

ronojel tinimit, xuqujeꞌ jawijeꞌ chiꞌ ri rajwaxik keꞌ wi na ri Jesús. 2 Xubꞌij 
ri Jesús chke: Qas nim ri jachꞌ, xa kꞌu e kiebꞌ oxibꞌ ri ajchakibꞌ. Chibꞌochiꞌj 
bꞌaꞌ ri Rajaw ri jachꞌ chi cheutaqa bꞌi ajchakibꞌ pa ru jachꞌ, —kächa 
chke. 3 ¡Jix bꞌaꞌ! Kixintaq bꞌik jeꞌ ta ne chi ri ix, ix alaj taq chij chkixol 
ri utiw. 4 Miwukꞌaj bꞌi i bolsa che ri i rajil. Mikꞌam bꞌi ri i chim, mikꞌam 
kꞌu bꞌi ri i xajäbꞌ. Mixtakꞌi che tzij pa taq ri bꞌe rech man kixbꞌeytaj taj. 
5 Apachike ja ri kixok wi, chibꞌij nabꞌe: Chuxlan bꞌaꞌ kanimaꞌ ri winaq ri 
e kꞌo pa we ja riꞌ, —kixcha chke. 6 We kꞌo jachin jun winaq cho ri ja riꞌ 
ri qas kraj chi kuxlan ranimaꞌ, kukꞌamowaj na waꞌ ri i tzij re tewchibꞌal, 
kuxlan kꞌu na ranimaꞌ. Are kꞌu we man kꞌolik, man käkanaj tä kan ri 
tewchibꞌal pa ki wiꞌ ri winaq re ri ja riꞌ. 7 Chixkanaj kan pa ri jun ja riꞌ. 
Xaq mixbꞌin chiꞌ taq ja. Kitij na ri käyiꞌ chiwäch, rumal chi yaꞌtal che ri 
ajchak chi kukꞌam ri tojbꞌal re ru chak, —kächa chke. 8 Apachike tinimit 
ri kixopan wi, we kixkikꞌulaj, chitija ri käkiya chiwäch. 9 Chikunaj ri 
yawabꞌibꞌ ri e kꞌolik, chibꞌij kꞌu chke: “Naqaj ix kꞌo wi che ru taqanik ri 
Dios pa ki wiꞌ ri winaq,” —kixcha chke. 10 Apachike tinimit ri kixopan wi, 
ri man kixkikꞌulaj tä wi ri winaq, chibꞌij kan waꞌ chke aretaq kixel bꞌik: 
11 “Xuqujeꞌ ne ri ulew re ri tinimit alaq ri nakꞌal chke ri qaqan, käqatotaꞌ 
na kan che qꞌalajisabꞌal chij alaq chi man utz tä ri käbꞌan alaq. Chichꞌobꞌo 
bꞌaꞌ chi naqaj chech alaq kꞌo wi ru taqanik ri Dios pa ki wiꞌ ri winaq,” —
kixcha chke. 12 Kinbꞌij kꞌu chiwe chi pa ri qꞌij ri käpetik, ri kuqꞌat na tzij 
ri Dios, kätan na riꞌ ri kꞌäjisabꞌal u wäch ri tinimit Sodoma i chuwäch ri 
kꞌäjisabꞌal u wäch ri tinimit riꞌ, —xcha ri Jesús.

Waral kätzijox wi ri käkaꞌn ri winaq ri man keniman taj
13 ¡Kꞌäx iwe, winaq re ri tinimit Corazín! ¡Kꞌäx iwe, winaq re ri tinimit 

Betsaida! We ta xebꞌan ri kajmabꞌal riꞌ pa ri tinimit Tiro, pa ri tinimit Sidón, 
jas ri xebꞌantaj iwukꞌ ix, kꞌextajinaq ta chi na ri kanimaꞌ ri winaq jelaꞌ, ki 
kojom ta chi katzꞌiaq ri kuqꞌalajisaj chi kebꞌisonik. Xuqujeꞌ kꞌo ta bꞌanom wi ri 

SAN LUCAS 9 ,  10

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



156

kuqꞌalajisaj chi are ri ki mak ri kebꞌison che, —kächaꞌ. 14 Rumal riꞌ kätan na 
ri kꞌäjisabꞌal ki wäch ri winaq aj Tiro, aj Sidón chuwäch ri kꞌäjisabꞌal i wäch 
ix aretaq käqꞌat na tzij pi wiꞌ. 15 Ri ix kꞌut, winaq re ri tinimit Capernaum, ri 
sibꞌalaj xinimarisaj iwibꞌ, kꞌä pa ri qꞌaqꞌ kixqasax wi na, —xcha chke.

16 Xchꞌaw chi ri Jesús, xubꞌij: Apachike winaq ri kutatabꞌej ri i tzij ix, 
in riꞌ ri kinutatabꞌej. Apachin ri man nim tä kixrilo, in riꞌ ri man nim tä 
kinril wi xuqujeꞌ. Apachin kꞌu ri man nim tä kinrilo, man nim tä käril wi 
riꞌ ri xintaqow loq, —xcha chke ru tijoxelabꞌ.

Ketzelej loq ri oxkꞌal lajuj tijoxelabꞌ
17 Rukꞌ kikotem kꞌut xetzelej loq ri oxkꞌal lajuj tijoxelabꞌ rukꞌ ri Jesús, 

xkibꞌij: Qajaw, xuqujeꞌ ri itzelalaj taq espíritus keniman chqe aretaq 
käqakoj ri bꞌiꞌ la, —xecha che.

18 Xubꞌij ri Jesús chke: Ri in xinwil ri xubꞌan ri Satanás, aretaq 
xtzaq loq chikaj jas kubꞌan ri kaypaꞌ. 19 Ri in nu yoꞌm ri i chuqꞌabꞌ rech 
kixkowinik kitakꞌalej taq kumätz xuqujeꞌ taq ixterix. Nu yoꞌm xuqujeꞌ ri 
i chuqꞌabꞌ chrij ronojel ri kubꞌan ri qa Kꞌulel, rech kixchꞌakan na puwiꞌ, 
man kꞌo tä kꞌu jas jun kꞌäx ri käkowin chubꞌanik chiwe ix, —kächaꞌ. 
20 Mixkikot bꞌaꞌ rumal chi ri itzel taq espíritus keniman chiwe, xane are 
chixkikot na rumal chi e tzꞌibꞌam ri i bꞌiꞌ chikaj, —xcha chke.

Käkikot ri ranimaꞌ ri Jesús
21 Qas pa ri hora riꞌ sibꞌalaj xkikot ri Jesús rumal ri Loqꞌalaj Espíritu, 

xubꞌij: Maltiox che la, Tat, lal Rajaw ri kajulew, chi xbꞌan la chi ri 
ajnoꞌjabꞌ, xuqujeꞌ ri kꞌo ketambꞌal man käkichꞌobꞌ tä waꞌ we tzij riꞌ. Xane 
xekꞌut la chkiwäch winaq ri man kꞌo tä ketambꞌal jeꞌ ta ne e areꞌ alaj taq 
akꞌalabꞌ. Jeꞌ, Tat, je riꞌ ri utzalaj rayinik la, —xcha ri Jesús che.

22 Xubꞌij xuqujeꞌ: Ronojel ri kꞌolik are jachom chwe in rumal ri nu Tat. 
Man kꞌo tä jun ri qas retam jachin riꞌ ri u Kꞌojol ri Dios. Xaq xuwi ri qa 
Tat retam. Man kꞌo tä kꞌu jun ri qas retam jachin riꞌ ri Dios qa Tat, xane 
xaq xuwi ri u Kꞌojol. Apachin kꞌu chuwäch ri kraj ri u Kꞌojol ri Dios kukꞌut 
wi waꞌ, xuqujeꞌ ri winaq riꞌ retam jachin riꞌ ri Dios qa Tat, —xcha ri Jesús.

23 Ri Jesús xutzolqꞌomij ribꞌ kukꞌ ru tijoxelabꞌ, xubꞌij chke pa ki tukiel wi: 
Utz ke ri winaq ri käkil ronojel waꞌ ri tajin kiwil ix, —kächaꞌ. 24 Jeꞌ kinbꞌij 
chiwe chi e kꞌo kꞌia chke ri ojer taq qꞌalajisal re ru Loqꞌ Pixabꞌ ri Dios, xuqujeꞌ 
nimaq taq taqanelabꞌ ri xkirayij ri rilik jas ri kiwil ix, man xkil tä kꞌut. Xkirayij 
u tatabꞌexik jas ri kitatabꞌej ix, man xkita tä kꞌut, —xcha ri Jesús chke.

Ri xbꞌan rumal ri utzalaj tataꞌ aj Samaria
25 Xtakꞌi kꞌu aqꞌan jun tijonel re ri Pixabꞌ che resaxik u pu chiꞌ ri Jesús, 

xutaꞌ che, xubꞌij: Ajtij, ¿jas kꞌu kinbꞌan in rech kinriq na ri kꞌaslemal ri 
man kꞌo tä u kꞌisik? —xcha che.

26 Xubꞌij ri Jesús che: ¿Jas riꞌ ri tzꞌibꞌam pa ri Pixabꞌ? ¿Jas pu ri käsikꞌij 
la u wäch? —xchaꞌ.

27 Xchꞌaw chi ri tijonel re ri Pixabꞌ, xubꞌij: “Sibꞌalaj chiwaj ri i Dios 
ri Iwajaw, chijikibꞌa ri i kꞌux, chijikibꞌa ri iwanimaꞌ chrij, chikojo ri i 
chomanik, chitija kꞌu i chuqꞌabꞌ chubꞌanik waꞌ,” —kächaꞌ. “Chiwaj kꞌu ri 
iwach winaq jas ri ix kiwaj iwibꞌ,” —kächa ri Loqꞌ Pixabꞌ, —xcha ri tataꞌ.

28 Xubꞌij ri Jesús che ri tataꞌ: Qas tzij ri bꞌim la. Bꞌana bꞌaꞌ la waꞌ, kꞌo kꞌu 
na ri kꞌaslemal la, —xcha che.

29 Are kꞌu ri tataꞌ kraj kuqꞌalajisaj ribꞌ chi jikom ranimaꞌ, xubꞌij kꞌu che 
ri Jesús: ¿Jachin riꞌ ri wach winaq? —xcha che.

30 Xchꞌaw chi ri Jesús, xubꞌij che: Jun achi xel bꞌi pa ri tinimit Jerusalén, 
bꞌenam kꞌu re pa ri tinimit Jericó. Xchap kꞌu kumal elaqꞌomabꞌ pa ri bꞌe. 
Ri e areꞌ xkesaj bꞌi ri ratzꞌiaq, xkichꞌayo. Xebꞌeꞌ kꞌut, xkiya kanoq. Xa kꞌu 
jubꞌiqꞌ man xkäm ri achi, —kächaꞌ. 31 Xqaj kꞌu bꞌi jun chke ri sacerdotes aj 
Israel pa ri bꞌe riꞌ. Aretaq xril ri achi, naj xokꞌow wi che. 32 Xopan xuqujeꞌ 
jun tataꞌ Levita jawijeꞌ kꞌo wi ri achi. Aretaq xril ri achi soktajinaq, ri areꞌ 
naj xokꞌow wi che xuqujeꞌ. 33 Bꞌenaq kꞌu jun tataꞌ aj Samaria pa ri bꞌe riꞌ. 
Aretaq xril ri achi ri soktajinaq pol pa ri bꞌe, xel ranimaꞌ che, xutoqꞌobꞌisaj 
u wäch. 34 Xqebꞌ rukꞌ ri achi, xukoj kunabꞌal chke ru soktajik, xupiso. Te 
riꞌ xuya ri achi chrij ru kiej, xukꞌam bꞌi pa jun ja warbꞌal, xrilij kꞌu chilaꞌ, 
—kächaꞌ. 35 Chukabꞌ qꞌij aretaq xel bꞌik ri tataꞌ aj Samaria, xresaj loq ru 
rajil, xuya nikꞌiaj che ri rajaw ri warbꞌal, xubꞌij che: “Bꞌana bꞌaꞌ la toqꞌobꞌ 
chwe, chilij la we achi riꞌ. Ronojel ri käsach na la chrij, kintoj na che la 
aretaq kintzelej loq,” —xcha che, —kächa ri Jesús. 36 Ri Jesús xutaꞌ che ri 
tijonel, xubꞌij: ¿Jas ri chomanik la? ¿Jachin chke ri oxibꞌ winaq riꞌ are ri 
qas rach winaq ri achi ri xchap kumal ri elaqꞌomabꞌ? —xcha che.

37 Xchꞌaw chi ri tijonel re ri Pixabꞌ, xubꞌij: Ri xutoqꞌobꞌisaj u wäch, are 
qas rach winaq, —xchaꞌ.

Xubꞌij kꞌu ri Jesús che: Ri lal, bꞌana bꞌaꞌ la junam jas ri xubꞌan ri tataꞌ aj 
Samaria, —xcha che.

Ri Jesús kopan cho kachoch ri nan María, ri nan Marta
38 Xutaqej ru bꞌe ri Jesús, e rachiꞌl kꞌu ru tijoxelabꞌ. Xeopan pa jun alaj 

tinimit. Jun ixoq, Marta u bꞌiꞌ, xeukꞌulaj cho rachoch. 39 Ri nan Marta 
kꞌo jun u chaqꞌ, María u bꞌiꞌ. Xtꞌuyi kꞌu ri nan María chuwäch ri Jesús 
chutatabꞌexik ri kubꞌij. 40 Sibꞌalaj latzꞌ kꞌu u wäch ri nan Marta rumal 
rech ri kꞌia u chak. Xopan rukꞌ ri Jesús, xubꞌij che: Qajaw, ¿a xaq kil la 
chi ri nu chaqꞌ kinuya kan nu tukiel chubꞌanik ri chak? Bꞌij bꞌa la che chi 
chinutoꞌ, —xcha che.

41 Xchꞌaw ri Jesús, xubꞌij che: Marta, Marta, sibꞌalaj are kachomaj ri a 
chak. Tzbꞌenaq awanimaꞌ rukꞌ. 42 Kꞌo kꞌu ri qas rajwaxik. Are kꞌu ri María 
are xuchaꞌ ri utz na, man kesax tä kꞌu waꞌ che, —xcha ri Jesús che.

Ri Jesús kukꞌutu jas u bꞌanik orar

11  1 Ri Jesús tajin kubꞌan orar pa jun kꞌolibꞌal chik. Aretaq xtoꞌtajik, 
jun chke ru tijoxelabꞌ xubꞌij che: Qajaw, chujitijoj la chubꞌanik 

orar, jeꞌ jas ri tat Juan xukꞌut chkiwäch ru tijoxelabꞌ, —xcha che.
2 Xubꞌij ri Jesús chke: Aretaq kibꞌan orar, chibꞌij:

Qa tat, ri lal kꞌo la pa ri kaj,
chnimarisax ta na u qꞌij ri bꞌiꞌ la.
Chtaqan ta na la pa ki wiꞌ

konojel winaq.
Chbꞌan ta bꞌaꞌ ri rayibꞌal la

cho ruwächulew,
jas ri käbꞌan ukꞌ la chilaꞌ chikaj.

 3 Ya la ri qa wa ronojel qꞌij.
 4 Sacha la ri qa mak,

jeꞌ jas ri uj xuqujeꞌ käqasach
ri ki mak ri käkaꞌn kꞌäx chqe.

Mäya la chqe chi kujtaqchiꞌx che mak,
xane chujtoꞌ la cho ri Itzel,

—kixcha na, —xcha ri Jesús chke.
5 Xuqujeꞌ xubꞌij ri Jesús chke: We kꞌo jun chiwe ri kꞌo jun awachiꞌl, 

kopan ta awukꞌ pa nikꞌiaj aqꞌabꞌ, kubꞌij chawe: “Wachiꞌl, kinjal ta na oxibꞌ 
kaxlan wa chawe. 6 Xa kꞌo jun wachiꞌl chik petinaq pa ri bꞌe, opaninaq 
kꞌu wukꞌ cho wachoch. Man kꞌo tä kꞌu jas kinya che,” —kächaꞌ. 7 Are kꞌu 
ri at katchꞌaw ta loq, kabꞌij che: “Maya latzꞌ chwe. Tzꞌaptal chi ri uchibꞌe. 
Ri walkꞌual kꞌut e qꞌoyol chi wukꞌ in. Man kinkowin taj kinwalijik 
chutzukuxik jas kinya chawe,” —katcha che. 8 Pune man kawaj katwalij 
riꞌ chuyaꞌik ri wa che rumal kꞌu rech chi are ri awachiꞌl ri kutaꞌ toqꞌobꞌ 
chawe, qas katwalij na riꞌ rumal chi ri awachiꞌl man kutänabꞌa tä ru taꞌik 
toqꞌobꞌ, kaya na ronojel ri rajwaxik che, —kächaꞌ. 9 Je riꞌ kinbꞌij chiwe: 
Chitaꞌ bꞌaꞌ, kꞌo kꞌu käyaꞌtaj na chiwe. Chitzukuj na, kꞌo na ri kiriqo. 
Chixkꞌorkꞌotoq, käjaqataj na ri uchija chiwäch. 10 Apachin kꞌu ri kꞌo jas 
kutaꞌ, kukꞌam kꞌu na waꞌ. Ri winaq ri kꞌo kutzukuj, kꞌo na ri kuriqo. Ri 
winaq ri käkꞌorkꞌotik, käjaqataj na ri uchija chuwäch, —xcha ri Jesús 
chke.

11 ¿A kꞌo lo jun chiwe ix, ri ix tataꞌibꞌ, we ta ri a kꞌojol kutaꞌ ru wa, ri at 
kꞌut kaya jun abꞌaj che? We ta kutaꞌ jun u kär, ¿a kaya lo jun kumätz che 
chukꞌexwäch ri kär? 12 We kutaꞌ jun u saqmol, ¿a kaya ne lo jun ixterix 
che? ¡Man jeꞌ taj! —kächaꞌ. 13 We ri ix ri ix ajmakibꞌ iwetam ri ki sipaxik 
utzalaj taq jastaq chke ri iwalkꞌual, ¿a ma tä ne ri i Tat ri kꞌo chilaꞌ chikaj 
kuya na ri Loqꞌalaj Espíritu chke ri winaq ri käkitaꞌ waꞌ che? —xcha ri 
Jesús chke.

j 11:15 Ri tzij “Beelzebú” are jun chke ru bꞌiꞌ ri Satanás. 

Käbꞌan tzijtal chrij ri Jesús chi kꞌo u chuqꞌabꞌ rumal ri Beelzebú
14 Ri Jesús tajin käresaj bꞌi jun itzelalaj espíritu ri kubꞌan memal. 

Aretaq xel bꞌi ri itzelalaj espíritu, xkowinik xchꞌaw ri achi ri mem nabꞌe. 
Xkikajmaj kꞌu waꞌ ri winaq. 15 E kꞌo jujun chke ri winaq xkibꞌij: Waꞌ we 
achi riꞌ keresaj bꞌi ri itzel taq espíritus rukꞌ ru chuqꞌabꞌ ri Beelzebú j ri ki 
nimal ri itzel taq espíritus, —xechaꞌ.

16 E kꞌo juleꞌ chik ri xkikoj ki chuqꞌabꞌ che resaxik u pu chiꞌ ri Jesús che 
rilik jas ri kubꞌano. Xkitaꞌ che chi kubꞌan jun kajmabꞌal kꞌutbꞌal ajchikaj 
chkiwäch. 17 Ri Jesús retam ri ki chomanik, xubꞌij chke: Jun tinimit ri u 
bꞌanom kiebꞌ, ri kächꞌojin na ri juchꞌobꞌ chrij ri juchꞌobꞌ chik, kukꞌis kꞌu 
na ribꞌ ri tinimit riꞌ. Kewulix na konojel taq ri ja pa ri chꞌoj. Xuqujeꞌ jun 
achalaxik ri u bꞌanom kiebꞌ, ri kechꞌojinik, kusach kꞌu na ribꞌ ki wäch. 
18 Xuqujeꞌ we ri Satanás kächꞌojin chrij chbꞌil ribꞌ, ¿jas kꞌu lo kubꞌan riꞌ 
chujeqbꞌaxik ri u taqanik ri areꞌ? —kächa ri Jesús. Kinbꞌij waꞌ rumal chi 
ri alaq käbꞌij alaq chi kinwesaj bꞌi ri itzel taq espíritus rumal ri Beelzebú. 
19 We ri in kinwesaj bꞌi ri itzel taq espíritus rukꞌ ru chuqꞌabꞌ ri Beelzebú, 
¿jachin kꞌu kuya ri ki chuqꞌabꞌ ri tijoxelabꞌ alaq rech jeꞌ käkaꞌn waꞌ 
xuqujeꞌ? Ri e areꞌ jeꞌ käkikꞌut na chi sachinaq ri alaq. 20 We ri in kinwesaj 
bꞌi ri itzel taq espíritus rukꞌ ru chuqꞌabꞌ ri Dios, kel kubꞌij waꞌ chi kämik 
riꞌ ri Dios u chaplem taqanik waral, —xcha ri Jesús chke.

21 We kꞌo jun achi ri sibꞌalaj kꞌo u chuqꞌabꞌ, utz kꞌu kubꞌan chuchajixik 
ri rachoch kukꞌ chꞌojibꞌal re chꞌichꞌ, man kꞌo tä ri käbꞌanow kꞌäx riꞌ chke 
ri jastaq re. 22 We kopan ne jun ri kꞌo na u chuqꞌabꞌ chuwäch ri achi riꞌ, 
kächꞌakan kꞌu puwiꞌ, keresaj kꞌu bꞌi konojel ru chꞌojibꞌal taq chꞌichꞌ ri 
xukuꞌbꞌisaj wi u kꞌux chkij. Keujach na bꞌi ri jastaq ri xeutoqij chkiwäch 
ri rachiꞌl, —kächaꞌ. (Jeꞌ xinchꞌakan in puwiꞌ ri Satanás,) —xcha ri Jesús 
chke.

23 Apachike winaq ri man kraj tä kubꞌano jas ri kinbꞌij, kubꞌan u kꞌulel 
riꞌ chwe. Apachin kꞌu ri man kinutoꞌ tä che ki mulixik ri nu chij, waꞌ we 
winaq riꞌ are junam rukꞌ jun winaq ri xa keujabꞌuj, —xcha chke.

Waral kätzijox wi ri kubꞌan jun itzelalaj espíritu kätzelejik
24 Aretaq jun itzelalaj espíritu kel bꞌi che jun winaq, xaq käwakatalobꞌ 

chi pa taq ri juyubꞌ ri ketzꞌinowik ri man kꞌo tä wi joron, kutzukuj kꞌu 
ri kuxlan wi. Man kuriq tä kꞌut, xa je riꞌ kuchomaj: “Kintzelej na bꞌi cho 
wachoch jawijeꞌ ri xinel wi loq,” —kächaꞌ. 25 Aretaq kopanik, kuriq kꞌu 
ri ranimaꞌ ri winaq jeꞌ ta ne jun ja ri ya mesom chik, ri ya bꞌanom chi u 
bꞌanik waꞌ. 26 Keꞌ kꞌut, keukꞌama chi loq wuqubꞌ itzelalaj taq espíritus ri 
e kꞌäx na chuwäch ri areꞌ. Konojel kebꞌokik, kejeqi kꞌu chilaꞌ. Chukꞌisbꞌal 

k 11:31 Ri Jun riꞌ are ri Jesús mismo. 

ri u bꞌantajik ri winaq riꞌ ri e kꞌo ri itzelalaj taq espíritus che, sibꞌalaj 
känimataj na chuwäch ri nabꞌe u bꞌanik, —xcha chke.

Waral kätzijox wi jas riꞌ ri qas utzil
27 Ri Jesús tajin kutzijoj waꞌ we tzij riꞌ, ko xchꞌaw jun ixoq chkixol ri 

winaq, xubꞌij: ¡Utz re ri chichuꞌ ri xil wäch la rumal, ri xkꞌiyisan la! —
xcha riꞌ.

28 Xubꞌij kꞌu ri Jesús: ¡Are utz na ke ri winaq ri ketow ru Tzij ri Dios, 
keniman kꞌu che! —xcha chke.

Ri lawalo taq winaq käkitaꞌ jun etal kajmabꞌal che ri Jesús
29 Aretaq ri winaq xkimulij kibꞌ cho ri Jesús, xuchaplej ki tzijobꞌexik, 

xubꞌij chke: Xa e lawalo taq winaq ri winaq re ri qꞌij junabꞌ riꞌ. Xaq käkaj 
chi kinbꞌan jun etal ri kajmabꞌal chkiwäch. Man käbꞌantaj tä kꞌu na jun 
etal chkiwäch, xane xaq xuwi ri etal re ri qa mam Jonás, qꞌalajisal re ru 
Loqꞌ Pixabꞌ ri Dios ojer. 30 Ri in, in riꞌ ri Ralkꞌual ri Dios ri Qas Winaq, 
in riꞌ ri etal chke ri winaq re we qꞌij junabꞌ riꞌ, jeꞌ jas ri qa mam Jonás 
are xok che jun etal chkiwäch ri winaq ri xekꞌoji pa ri tinimit Nínive, —
kächaꞌ. 31 Ri chichuꞌ ri xkꞌoji che nim taqanel pa ki wiꞌ konojel ri winaq 
aj Seba kätakꞌi na kukꞌ ri winaq re we qꞌij junabꞌ riꞌ pa ri qꞌatän tzij ri 
käpetik. Kächꞌaw kꞌu na ri ixoq riꞌ chiwij ix rumal chi xel loq ri areꞌ pa 
ru tinimit ri sibꞌalaj naj kꞌo wi, xopan kꞌu rukꞌ ri nim taqanel Salomón 
ojer chutatabꞌexik ri nojibꞌal u tijonik. Chiwilampe ix chi kꞌo Jun k waral 
ri nim na u bꞌanik chuwäch ri nim taqanel Salomón. 32 Ri winaq kꞌut aj 
Nínive, ketakꞌi na junam kukꞌ ri winaq re we qꞌij junabꞌ riꞌ pa ri qꞌatän 
tzij. Kechꞌaw kꞌu na ri winaq aj Nínive chiwij ix rumal chi xkikꞌex 
kanimaꞌ, xkikꞌex kꞌu ki chomanik rumal ri xutzijoj ri qa mam Jonás chke. 
Kꞌo kꞌu jun waral ri nim na u bꞌanik chuwäch ri qa mam Jonás, —xcha ri 
Jesús.

Waral käqil wi ri tijonik chrij ri saqil
33 Man kꞌo tä jun winaq ri kutzij jun chäj, o jun candela, te kꞌu riꞌ 

kuchꞌuqu, kuya waꞌ chuxeꞌ jun chikäch. Xane kutzukꞌubꞌa waꞌ chikaj rech 
kuya saqil chkiwäch ri winaq ri kebꞌok pa ja, —kächaꞌ. 34 Ri a waqꞌäch 
e are jeꞌ jas jun chäj ri kuya saqil chawe. We utz ri a waqꞌäch, qꞌalaj ri 
bꞌe chawäch. We man utz ri a waqꞌäch, man qꞌalaj tä ri bꞌe chawäch. 
35 Chawila bꞌaꞌ chi ri saqil ri kꞌo awukꞌ man käkꞌextaj tä riꞌ pa qꞌequmal. 
36 We kꞌo ri saqil chawäch, man kꞌo tä ne jubꞌiqꞌ ri qꞌequmal, kawil bꞌaꞌ 
na ronojel pa saqil, jeꞌ jas ri kubꞌan jun chäj, o jun candela chawäch, 
kätununik, —xcha ri Jesús.

Ri Jesús keuyaj ri tataꞌibꞌ fariseos xuqujeꞌ ri tijonelabꞌ re ri Pixabꞌ
37 Aretaq ri Jesús xtoꞌtaj chubꞌixik waꞌ, xchꞌaw jun tataꞌ fariseo, 

xubꞌochiꞌj chi käwiꞌ rukꞌ cho ja. Xeꞌ kꞌu ri Jesús, xok bꞌi pa ri ja, xtꞌuyi chiꞌ 
ri mesa. 38 Ri fariseo xrilo chi aretaq xok ri Jesús che ri wiꞌm, man xubꞌan 
tä ri kubꞌij pa ri ki pixabꞌ ri fariseos, ri e naqꞌatal chubꞌanik aretaq käbꞌan 
ri chꞌajow qꞌabꞌaj. Ri fariseo jun wi xrilo. 39 Xubꞌij ri Qajaw Jesús che: 
Ri alaq fariseos, kächꞌaj alaq ri rij ri laq xuqujeꞌ ri rij ri vaso. Are kꞌu pa 
animaꞌ alaq kꞌo wi ri lawaloyil, kꞌo ri itzel rayinik alaq, —kächaꞌ. 40 ¡Kon 
taq winaq! ¿A mat etam alaq chi ri Dios ri xbꞌanow ri rij jun winaq are riꞌ 
ri xbꞌanow ri ranimaꞌ xuqujeꞌ? 41 Bꞌana bꞌaꞌ alaq utzil rech kel na ri etzelal 
pa ri animaꞌ alaq. Je riꞌ ronojel käkanaj na kan chꞌajchꞌoj, —kächaꞌ.

42 ¡Kꞌäx ech alaq, fariseos! Ri alaq käya alaq ru lajujil ri qꞌebꞌun, ri 
ruda, xuqujeꞌ ronojel u wäch ichaj. Käya kꞌu kan alaq ri u bꞌanik ri utzil, 
man qas tä kꞌu loqꞌ ri Dios chuwäch alaq. Are kꞌu waꞌ ri rajwaxik käbꞌan 
na alaq, man käya tä kꞌu kan alaq ru bꞌanik ri juleꞌ chik, —kächaꞌ.

43 ¡Kꞌäx ech alaq, fariseos! Kaj alaq ri tꞌuyulibꞌal kech nimaq ki bꞌanik 
pa ri rachoch Dios, xuqujeꞌ kaj alaq chi nim kil wi alaq, chi utz chꞌabꞌexik 
alaq käbꞌan pa taq ri bꞌe, —kächaꞌ.

44 ¡Kꞌäx ech alaq, fariseos, xuqujeꞌ ri alaq tijonelabꞌ re ri Pixabꞌ! Ri alaq 
onojel alaq xaq kiebꞌ wäch alaq. Ri alaq junam alaq kukꞌ ri muqubꞌal ri 
man keilitaj taj. Kebꞌin kꞌu ri winaq pa ki wiꞌ ri muqubꞌal, man ketam taj 
chi kꞌo qꞌayinaq taq bꞌaq chupam, —xchaꞌ.

45 Jun chke ri tijonelabꞌ re ri Pixabꞌ xchꞌawik, xubꞌij che: Ajtij, aretaq 
käbꞌij la waꞌ, uj xuqujeꞌ kujyoqꞌ la, —xcha che.

46 Xubꞌij kꞌu ri Jesús chke: ¡Kꞌäx ech alaq xuqujeꞌ, alaq tijonelabꞌ re ri 
Pixabꞌ! Rumal chi käya alaq kꞌia taq pixabꞌ chke ri winaq jeꞌ ta ne chi e 
nimaq taq eqaꞌn ri käya alaq chkij. Kꞌäx kꞌu ri keqaꞌxik kumal ri winaq. 
Ri alaq kꞌut man kꞌo tä jas käbꞌan alaq che ki toꞌik ri e areꞌ, —kächaꞌ.

47 ¡Kꞌäx ech alaq! Keyak alaq ri muqubꞌal taq ja ri e muqum wi ri ojer 
taq qꞌalajisal re ru Loqꞌ Pixabꞌ ri Dios ri xekämisax kumal ri mam alaq. 
48 Qas tzij chi ri alaq, alaq qꞌalajisal taq ke ri xkaꞌn ri mam alaq, xuqujeꞌ 
junam wäch alaq kukꞌ ri mam alaq. E areꞌ xekämisanik, ri alaq kꞌut keyak 
alaq ri muqubꞌal taq ja ri e muqum wi, —kächaꞌ.

49 Rumal rech waꞌ kubꞌij ri Dios rukꞌ ru nojibꞌal: “Keintaq na bꞌik 
qꞌalajisal taq re ri Loqꞌalaj nu Pixabꞌ, xuqujeꞌ juleꞌ taq nu taqoꞌn chik. Ri 
winaq kꞌut kekikämisaj na jujun chke ri nu taqoꞌn. Jujun kꞌut käkaꞌn na 
kꞌäx chke,” —xcha ri Dios, —kächaꞌ. 50 U bꞌim waꞌ ri Dios rech ri winaq re 
taq we qꞌij junabꞌ riꞌ käkꞌäjisax ki wäch rumal ri ki kämisaxik konojel ri 
u qꞌalajisanelabꞌ ri Dios ri e kämisam tzpa ru bꞌanik ru wächulew petinaq 
loq. 51 Are kꞌu tzje waꞌ ru kämisaxik ri tat Abel, xuqujeꞌ ru kämisaxik 
ri tat Zacarías ri xkäm chkixol ri taꞌbꞌal toqꞌobꞌ rukꞌ ri loqꞌalaj kꞌolibꞌal 

ri sibꞌalaj äwas chi kok bꞌi xa apachinoq, ri kꞌo pa ri nimalaj rachoch ri 
Dios. Jeꞌ kinbꞌij waꞌ che alaq chi ri winaq re we qꞌij junabꞌ riꞌ, e are waꞌ ri 
kekeqlej na waꞌ, —xchaꞌ.

52 ¡Kꞌäx ech alaq, tijonelabꞌ re ri Pixabꞌ! Etam alaq jas u riqik ronojel u 
wäch noꞌj. Kꞌuꞌm kꞌu alaq waꞌ we etamanik riꞌ chkiwäch ri juleꞌ taq winaq 
chik. Ri alaq kꞌut, man käbꞌan tä alaq jas u bꞌeyal ri etamanik riꞌ, —xcha 
ri Jesús chke.

53 Elem kꞌu kubꞌan bꞌi ri Jesús, ri tijonelabꞌ re ri Pixabꞌ xuqujeꞌ ri fariseos 
sibꞌalaj xpe koyowal che. Xkikoj ki chuqꞌabꞌ. Xkichap u kꞌotik u chiꞌ chkij kꞌia 
taq tzij. 54 Xkikꞌakꞌlebꞌej kꞌu u taꞌik jun tzij pu chiꞌ rech käkaꞌn tzijtal chrij.

Ri Jesús kuya tijonik chrij ri kawächil

12  1 Xkimulij kꞌu kibꞌ sibꞌalaj kꞌia winaq je riꞌ chi käkitakꞌalela kibꞌ. 
Ri Jesús xeutzijobꞌej ru tijoxelabꞌ nabꞌe, xubꞌij chke: Chichajij 

iwibꞌ chuwäch ri ki chꞌamil ri tataꞌibꞌ fariseos. Ri chꞌäm ri kinbꞌij chiwe 
man qas tä chꞌäm waꞌ, xane are ri ki noꞌj ri fariseos ri xaq kiebꞌ ki wäch 
ri kinjunamaj rukꞌ ri chꞌäm, —kächaꞌ. 2 Man kꞌo tä kꞌu ri chꞌuqtalik ri mat 
käqꞌalajin na. Man kꞌo tä kꞌu ri kꞌuꞌtalik ri mat ketamataj na. 3 Ri i tzijom 
pa qꞌequm, kätatabꞌex na waꞌ pa saqil. Ri i jasjatem xuqujeꞌ ri kibꞌan pa ri 
ja, kätzijox na waꞌ pa ri bꞌe, —xcha chke.

Waral kätzijox wi jachin chuwäch ri rajwaxik käqaxej wi qibꞌ
4 Kinbꞌij kꞌu chiwe ix, qachalal, chi mixej iwibꞌ chkiwäch ri kekämisan 

ri cuerpo, te kꞌu riꞌ man kꞌo tä chi ri kekowin chubꞌanik chiwe. 5 Kinkꞌut 
na in jachin chuwäch ri rajwaxik kixej wi iwibꞌ. Are chixej iwibꞌ riꞌ 
chuwäch ri jun ri käkowinik kixukꞌiäq bꞌi pa ri qꞌaqꞌ aretaq ix u kämisam 
chik. Jeꞌ kinbꞌij chiwe, are chixej iwibꞌ chuwäch waꞌ, —xcha chke.

6 ¿A mat kiebꞌ centavos kekꞌiyix wi jobꞌ chiꞌch? Man kꞌo tä kꞌu jun chke 
we alaj taq chikop riꞌ ri käsach pu jolom ri Dios. 7 Xuqujeꞌ retam ri Dios 
joropaꞌ ri rismal i wiꞌ e kꞌolik. Mixej bꞌa iwibꞌ. Más ix loqꞌ na ix chkiwäch 
kꞌia taq chiꞌch, —xcha ri Jesús chke.

Ri Jesús kutzijoj jas käkaꞌn ri winaq ri kuqꞌalajisaj 
ri Areꞌ chkiwäch nikꞌiaj winaq chik

8 Jeꞌ kinbꞌij chiwe chi apachin ri kutzijoj chkiwäch ri winaq chi are wachiꞌl 
in, in riꞌ ri Ralkꞌual ri Dios ri Qas Winaq, kinbꞌij na chkiwäch ri ángeles re ri 
Dios chi wech in we winaq riꞌ. 9 Apachin kꞌu ri kubꞌij chkiwäch ri winaq chi 
man retam tä nu wäch in, kinbꞌij kꞌu na in chkiwäch ri ángeles re ri Dios chi 
man wetam tä u wäch we winaq riꞌ, —kächa chke.

10 Apachike winaq ri käyoqꞌon chwe in, in riꞌ ri Ralkꞌual ri Dios ri Qas 
Winaq, käsach na u mak waꞌ. Apachin kꞌu ri kubꞌij ri äwas u bꞌixik chrij ri 
Loqꞌalaj Espíritu re ri Dios, man käsach tä na u mak riꞌ, —kächaꞌ.

11 Aretaq kixkichap ri winaq, kixkikꞌam bꞌi chkiwäch ri ki nimaqil ri 
winaq re ri rachoch Dios o chkiwäch ri qꞌatal taq tzij, xuqujeꞌ chkiwäch ri 
nikꞌiaj taq taqanelabꞌ, mixej iwibꞌ che jas ri rajwaxik kibꞌij o jas kitoꞌbꞌej 
iwibꞌ. 12 Are kꞌu ri Loqꞌalaj Espíritu kuya na chiwe pa we hora riꞌ jas ri 
rajwaxik u bꞌixik iwumal, —xcha ri Jesús chke.

Waral kätzijox wi ri qꞌinomalaj achi ri kuchomaj ri man jikom taj
13 Jun chke ri winaq xubꞌij che ri Jesús: Bꞌij la che ri wachalal chi kuya 

we ri echbꞌal, —xcha riꞌ.
14 Xchꞌaw ri Jesús, xubꞌij che: Tat, man in kojom tä che qꞌatal tzij puwiꞌ 

alaq. Xuqujeꞌ man in kꞌo tä che jachal echbꞌal, —xcha che.
15 Xubꞌij kꞌu chke konojel: Chilampe alaq chi kächajij ibꞌ alaq chuwäch 

ru rayixik kꞌia u wäch jastaq ajuwächulew. Pune e kꞌo kꞌia ri jastaq re jun 
winaq, man are tä riꞌ ri käyoꞌw ru kꞌaslemal, —xcha chke.

16 Ri Jesús xukoj chi na jun kꞌutbꞌal chkiwäch, xubꞌij: Kꞌo jun achi ri 
sibꞌalaj qꞌinom. Sibꞌalaj nim ru wächinik ri rulew xuyaꞌ. 17 Kächoman 
kꞌu ri achi pa ranimaꞌ, kubꞌij: “¿Jas kinbꞌan na? Man kꞌo tä chi kꞌolibꞌal 
jawijeꞌ kinya wi ri nu jal,” —kächa riꞌ. 18 Xuchomaj pa ranimaꞌ, xubꞌij: 
“Are waꞌ ri kinbꞌan na. Keinyojij na ri nu kꞌuja, keinyak na jujun chik 
más nimaq. Kinya na ri nu jal, xuqujeꞌ taq ri jastaq we chkipam waꞌ. 
19 Te kꞌu riꞌ aretaq kintoꞌtaj chubꞌanik waꞌ kinbꞌij na chwe chbꞌil wibꞌ: 
Tuxlanoq, twoꞌq, chabꞌana a nimaqꞌij rumal chi e kꞌia ri jastaq awe ri a 
kꞌolom. Kubꞌan na waꞌ che kꞌia junabꞌ,” —kincha na in, —kächa ri Jesús. 
20 Xubꞌij kꞌu ri Dios che: “¡Konalaj achi! Kämik chaqꞌabꞌ katkämik, kel na 
rawanimaꞌ. ¿Jachin lo ajchaqꞌel kan ri jastaq ri a kꞌolom?” —xcha ri Dios 
che, —kächa ri Jesús. 21 Je riꞌ ri kukꞌulmaj ri winaq ri kumulij qꞌinomal 
che chbꞌil ribꞌ, man qꞌinom tä kꞌu waꞌ cho ri Dios, —xcha ri Jesús chke.

Ri Dios keuchajij ri ralkꞌual
22 Xubꞌij kꞌu ri Jesús chke ru tijoxelabꞌ: Rumal riꞌ kinbꞌij chiwe chi 

mixok il che ri i kꞌaslemal, jas ri kitijo, jas ri iwatzꞌiaq kikojo. 23 Nim kꞌu 
na u bꞌanik ri i kꞌaslemal chuwäch ri wa. Nim na u bꞌanik ri i cuerpo 
chuwäch ri atzꞌiaq, —kächaꞌ. 24 ¡Cheiwilampe ri joj! Man käkitik tä abꞌix, 
man kꞌo tä kꞌu jachꞌ käkaꞌno. Man kꞌo tä jawijeꞌ kekikꞌol wi ri jastaq ke, 
man kꞌo tä kꞌu ki kꞌuja. Are kꞌu ri Dios ketzuquwik. Ri ix kꞌut más ix loqꞌ 
na chkiwäch ri chikop ajuwokaj, —kächaꞌ. 25 ¿Jachin ta kꞌu ne chiwe ix 
käkowinik käkꞌasi na kiebꞌ oxibꞌ junabꞌ chik xaq pa re wi? Man kꞌo taj, 
—kächaꞌ. 26 We man kixkowin tä chubꞌanik jun jasach ri nitzꞌ na, ¿jas che 
kixok il chke ri juleꞌ jastaq chik? —kächaꞌ.

27 Chiwilampe ri kotzꞌij, jas käkaꞌno kekꞌiyik. Man kechakun taj, man 
kꞌo tä kꞌu kiem käkaꞌno. Pune ta ne je riꞌ, kinbꞌij chiwe chi ri nim taqanel 
Salomón ojer rukꞌ ronojel ru qꞌinomal man jeꞌ tä ratzꞌiaq waꞌ xukojo jas 

jun chke we kotzꞌij riꞌ. 28 We ri Dios jeꞌ kubꞌan waꞌ che katzꞌiaq ri qꞌayes 
ri e kꞌo kämik pa juyubꞌ, chuweq kꞌut keyiꞌ pa ri qꞌaqꞌ, ¿a mat kärilij 
riꞌ ri Dios ri iwatzꞌiaq ix? —kächaꞌ. ¡Ay ri ix, ix achijabꞌ ri xaq jubꞌiqꞌ 
kixkojonik! 29 ¡Mixok bꞌaꞌ il che jas kitijo, mixej kꞌu iwibꞌ rumal waꞌ! 
30 Konojel we jastaq riꞌ ronojel qꞌij qas käkitzukuj ri nikꞌiaj winaq chik 
ajuwächulew. Ri i Tat kꞌut retam jachike ri kajwataj chiwe ix, —kächaꞌ. 
31 Chixchakun bꞌaꞌ nabꞌe chujikibꞌaꞌxik ru taqanik ri Dios, kiriq kꞌu na 
xuqujeꞌ ri nikꞌiaj jastaq chik ri e rajwaxik chiwe, —xcha ri Jesús chke.

Kꞌo bꞌaꞌ i qꞌinomal chikaj
32 Pune ri ix man ix kꞌia taj, mixej bꞌaꞌ iwibꞌ. Rumal chi käkikot ranimaꞌ 

ri qa Tat chuyaꞌik chiwe chi kixkꞌoji na pa ru taqanik ri Dios. 33 Chikꞌiyij 
ri jastaq iwe, chisipaj ri rajil chke ri mebꞌaꞌibꞌ. Je riꞌ käyiꞌ na chiwe jun 
iwechbꞌal pa ri kaj ri man käqꞌelobꞌ taj. Käyiꞌ na xuqujeꞌ jun qꞌinomal 
chikaj ri man kꞌo tä u kꞌisik. Man kopan tä kꞌu elaqꞌom chilaꞌ, man 
kächikopir tä waꞌ, —kächaꞌ. 34 Jun winaq are amaqꞌel kuchomaj ri jastaq 
re. We kꞌo ri iwech ix pa ri kaj, are kichomaj na ri kꞌo chikaj, man xuwi tä 
riꞌ ri kꞌo cho ruwächulew, —xcha ri Jesús chke.

Chiweyej na ru petbꞌal ri Jesucristo
35 Chisukꞌumaj bꞌaꞌ iwibꞌ, chitzija kꞌu ri i candela chukꞌulaxik ri Iwajaw. 

36 Jeꞌ kibꞌano jas ri käkaꞌn ri patäninelabꞌ ri keyeꞌm u kꞌulaxik ri ki patrón 
kätzelej loq pa jun kꞌulanem, rech aretaq kulik, kächꞌaw chiꞌ ri porta, 
chanim käkitor chuwäch. 37 Utz ke ri patäninelabꞌ riꞌ ri keriqtaj na rumal 
ri ki patrón chi e kꞌaslik aretaq kätzelej loq. Qas tzij kinbꞌij chiwe chi 
ri ki patrón keutꞌuyubꞌaꞌ na chiꞌ ri mesa, kusukꞌumaj na ribꞌ rech kuya 
ke ri ki wa, —kächaꞌ. 38 Pune ta kꞌä teꞌ kul ri ki patrón pa nikꞌiaj aqꞌabꞌ, 
pune sibꞌalaj aqꞌabꞌ, we kärilo chi e kꞌaslik, utz ke ri patäninelabꞌ riꞌ, —
xchaꞌ. 39 Chichꞌobꞌo bꞌaꞌ waꞌ chi we ta jun ajchaqꞌel ja käretamaj jachike 
hora kopan ri elaqꞌom, käkꞌaskꞌat na riꞌ, man kuyaꞌ tä riꞌ chi kokbꞌex ri 
rachoch, —kächaꞌ. 40 Chiwila bꞌaꞌ chi ri ix, ix sukꞌumatal chik rumal 
chi kätzelej na loq ri Ralkꞌual ri Dios ri Qas Winaq pa ri hora ri man 
kichomaj taj, —xcha ri Jesús chke.

Ri utzalaj patäninel rukꞌ ri patäninel ri man utz taj
41 Te riꞌ xubꞌij ri tat Pedro che: Qajaw, ¿a xtzijoj la waꞌ we kꞌutbꞌal riꞌ 

xaq xuwi chqe uj? ¿A mat chke konojel? —xcha che.
42 Xubꞌij ri Qajaw Jesús: ¿Jachin lo ri jun utzalaj patäninel ri sibꞌalaj kꞌo 

u noꞌj? We patäninel riꞌ are käkoj na rumal ru patrón pa ki wiꞌ ri nikꞌiaj 
patäninelabꞌ chik rech kuya ri ki wa ronojel qꞌij. 43 Utz re ri patäninel riꞌ 
ri käriqtajik chi tajin kubꞌan ru chak aretaq kopan ru patrón, —kächaꞌ. 
44 Are qas tzij ri kinbꞌij chiwe chi ri patrón kukoj na ri patäninel riꞌ pa ki 

wiꞌ konojel ri jastaq re. 45 Qachomaj bꞌaꞌ jas kukꞌulmaj na we man utz tä 
kubꞌan ri patäninel riꞌ, xane ri areꞌ kuchomaj chi xa käbꞌeytaj ru patrón, 
kuchaplej kꞌu ri u bꞌanik kꞌäx chke ri nikꞌiaj ajchakibꞌ chik xuqujeꞌ chke ri 
ajikꞌabꞌ, xuqujeꞌ ne kuchaplej u bꞌanik nimaqꞌij. Xa sibꞌalaj käwiꞌk, xuqujeꞌ 
käqꞌabꞌarik. 46 Xaq teꞌtalik kꞌut kul ru patrón pa jun qꞌij ri man kuchomaj 
tä riꞌ ri patäninel, pa jun hora ri man retam taj. Qas tzij chi sibꞌalaj 
käkꞌäjisax na u wäch ri patäninel riꞌ rumal chi man jikom tä ri ranimaꞌ 
chubꞌanik ronojel ri xtaqan wi ri rajaw, —kächaꞌ.

47 Ri patäninel ri kuchꞌobꞌo jas ru rayinik ru patrón, te kꞌu riꞌ man 
kujikibꞌa tä kꞌu ribꞌ, man käniman tä kꞌu che, are kꞌu waꞌ we winaq riꞌ 
sibꞌalaj käkꞌäjisax na u wäch. 48 Ri patäninel kꞌut ri man kuchꞌobꞌ tä ru 
rayinik ru patrón, kubꞌan kꞌut jachike ri taqal wi u kꞌäjisaxik u wäch, 
kätan na riꞌ ri kꞌäjisabꞌal u wäch ri käbꞌan na che. We jun winaq kuya ribꞌ 
pa kꞌolibꞌal re eqleꞌn, nim waꞌ ri kätaꞌ na che kumal ri nikꞌiaj winaq chik. 
We ri winaq ki jikibꞌam wi kanimaꞌ che jun winaq chik, kꞌia kꞌu ri utzil 
käkitaꞌ che we winaq riꞌ, —xcha ri Jesús chke.

Ri Jesús kutzijoj ri chꞌoj ri käpe cho ruwächulew rumal
49 Xinpe in rech kinya tijonik chke ri winaq ajuwächulew. We tijonik riꞌ 

are jeꞌ jas ru tꞌiqik qꞌaqꞌ cho taq ri juyubꞌ. Kwaj ta na chi ya tajin käkꞌat 
chi we qꞌaqꞌ riꞌ, —kächa chke. 50 Kꞌo na jun nimalaj kꞌäx ri rajwaxik 
kinriqo. Kwaj ta na chi xbꞌantaj ta kan ri kꞌäx riꞌ, xintoꞌtaj ta kꞌu che, 
—kächa ri Jesús. 51 ¿A kichomaj ix chi in petinaq rech xa käkꞌoji utzil 
chkixol ri winaq ajuwächulew? ¡Man jeꞌ taj! Xane xinpe in chubꞌanik 
chꞌoj. 52 Tzkämik riꞌ kächap na bꞌi u bꞌanik we chꞌoj riꞌ. Jobꞌ winaq ri e 
kꞌo pa jun ja käkikꞌulelaj na kibꞌ, ri oxibꞌ chkij ri kiebꞌ, ri kiebꞌ chik chkij 
ri oxibꞌ. 53 Käbꞌantaj na chꞌoj, jun tataꞌ kukꞌulelaj na ru kꞌojol, ru kꞌojol 
kꞌut kukꞌulelaj na ru tat, xuqujeꞌ ri chichuꞌ kukꞌulelaj na ri ral ali, ri ali 
kukꞌulelaj na ru nan, xuqujeꞌ ne ri jun ali chik kukꞌulelaj na ri ralibꞌ 
chichuꞌ, ri ralibꞌ chichuꞌ kꞌut kukꞌulelaj na ri areꞌ, —xcha ri Jesús chke.

Ri Jesús kuya tijonik chrij ri qꞌij junabꞌ riꞌ
54 Xubꞌij kꞌu ri Jesús chke ri kꞌialaj winaq: We kiwil ri sutzꞌ ri käpaqi 

loq, chanim kibꞌij: Kraj käpe jäbꞌ, —kixchaꞌ. Jeꞌ kꞌu käkꞌulmatajik, —
kächaꞌ. 55 Aretaq käxuli ri kiäqiqꞌ, kibꞌij: Käpe na ri saqꞌij, —kixchaꞌ. Jeꞌ 
käkꞌulmatajik, —kächaꞌ. 56 ¡Ri alaq, xa kiebꞌ wäch alaq! Kächobꞌ alaq ri u 
wo ri kaj xuqujeꞌ ruwächulew. ¿Jas che man kächꞌobꞌ tä alaq jas u wäch 
waꞌ we qꞌij junabꞌ riꞌ? —xcha chke.

Rajwaxik chi jun winaq kärutzirisaj ribꞌ rukꞌ ru kꞌulel
57 ¿Jas che man kächomaj tä alaq jas riꞌ ri qas jikom, jas riꞌ ri man qas 

jikom taj? 58 Aretaq keꞌ alaq cho ri qꞌatal tzij achiꞌl alaq ri kꞌulel alaq, 

tijaꞌ bꞌaꞌ qꞌij alaq che rutzirisaxik ibꞌ alaq pa ri bꞌe, rech man käkꞌam tä 
bꞌi alaq cho ri qꞌatal tzij. Are kꞌu ri qꞌatal tzij käjachow alaq pu qꞌabꞌ ri 
mayor. Ri mayor kꞌut käyoꞌw kan alaq pa cheꞌ. 59 Qas tzij ri kinbꞌij chi 
man kel tä na alaq pa cheꞌ kꞌä kätoj na alaq ri kꞌisbꞌal centavo re ri multa, 
—xcha ri Jesús chke.

Rajwaxik u kꞌexik ri ranimaꞌ jun rech man käsach tä u wäch

13  1 Pa ri qꞌij riꞌ e kꞌo jujun winaq chilaꞌ ri xkitzijobꞌej ri Jesús 
chkij ri winaq aj Galilea ri xeukämisaj ri tat Pilato, xuyuj kꞌu 

ri ki kikꞌel rukꞌ ri ki kikꞌel ri awaj ri xekämisax che ki sipaxik cho ri 
Dios. 2 Xchꞌaw chi ri Jesús, xubꞌij chke: ¿A kächomaj alaq chi ri winaq 
aj Galilea xkiriq waꞌ we nimalaj kꞌäx riꞌ xa rumal chi más e ajmakibꞌ na 
chkiwäch ri nikꞌiaj ki winaqil chik? 3 Man jeꞌ ta waꞌ, —kächaꞌ. We ri alaq 
man käkꞌex tä ri animaꞌ alaq, xuqujeꞌ ri chomanik alaq, käsach na wäch 
alaq onojel alaq xuqujeꞌ, —xcha chke. 4 Xuqujeꞌ e kꞌo ri wajxaq lajuj winaq 
ri xekäm pa Siloé rumal jun nimalaj ja ri xtzaq pa ki wiꞌ. ¿A kächomaj 
alaq chi más e lawalo na we winaq riꞌ chkiwäch ri nikꞌiaj winaq chik ri e 
kꞌo pa Jerusalén? 5 Man jeꞌ taj, —kächaꞌ. We ri alaq man käkꞌex tä animaꞌ 
alaq, xuqujeꞌ man käkꞌex tä chomanik alaq, käsach na wäch alaq onojel 
alaq xuqujeꞌ, —xcha ri Jesús chke.

Ri Jesús kutzijoj ri kꞌutbꞌal chrij ri u cheꞌal higos ri man käwächin taj
6 Ri Jesús xutzijoj xuqujeꞌ we kꞌutbꞌal riꞌ chuyaꞌik tijonik chke, xubꞌij: 

Jun achi, kꞌo jun u cheꞌal higos rukꞌ, tiktal kꞌut pa ru tikbꞌal uvas. Xeꞌ kꞌu 
ri achi chutzukuxik ri u wäch ri cheꞌ riꞌ, man kꞌo tä kꞌu xuriqo. 7 Xubꞌij 
che ri chajil tikbꞌal uvas: “Chawilampeꞌ chi xkeꞌ oxibꞌ junabꞌ kinpe 
chutzukuxik u wäch ri cheꞌ riꞌ, man kꞌo tä kꞌu kinriqo,” —xchaꞌ, —kächa 
ri Jesús. “Chatꞌoyo bꞌaꞌ. Xaq kꞌu loqꞌ käkꞌoji waral pa ri wulew,” —kächaꞌ. 
8 Xchꞌaw chi ri chajinel, xubꞌij che: “Tat, ya la kanoq xaq xuwi che we 
junabꞌ chik riꞌ. Kinkꞌot na rij, kinmesaj na. 9 We ne käwächin ne pa we 
jun junabꞌ chik riꞌ, utz u bꞌanom. We kꞌu man käwächin taj, käqatꞌoy na 
apanoq,” —xcha che ru patrón, —xcha ri Jesús chke.

Ri u kunaxik jun ixoq ru qꞌusum ribꞌ pa ri qꞌij re uxlanem
10 Pa jun qꞌij re uxlanem ri Jesús tajin kuya tijonik pa jun chke ri 

rachoch Dios. 11 Kꞌo kꞌu jun chichuꞌ chilaꞌ ri wajxaq lajuj junabꞌ yawabꞌ 
rumal jun itzelalaj espíritu. U qꞌusum ribꞌ käbꞌinik, man käkowin tä chik 
chujikomisaxik ribꞌ. 12 Aretaq ri Jesús xrilo, xusikꞌij ri chichuꞌ, xubꞌij che: 
Nan, kunam chi la che ri yabꞌil la, —xcha che.

13 Xuya ru qꞌabꞌ puwiꞌ ri chichuꞌ. Chanim kꞌut xkowinik xujikomisaj 
ribꞌ. Xunimarisaj kꞌu u qꞌij ri Dios. 14 Ri ki nimal ri winaq pa ri rachoch 
Dios sibꞌalaj xpe royowal rumal chi ri Jesús xubꞌan kunanik pa ri qꞌij 

re uxlanem. Xubꞌij ri achi chke ri winaq: Xaq xuwi waqibꞌ qꞌij rajwaxik 
kixchakunik. Chixpet pa taq we qꞌij riꞌ rech kixkunaxik, mixpe kꞌu pa ri 
qꞌij re uxlanem, —xcha chke.

15 Xchꞌaw chi ri Jesús, xubꞌij che: ¡Ri alaq xaq kiebꞌ wäch alaq! 
Chjujunal alaq käkir alaq ri wakäx, ri burro pa ri rechaꞌbꞌal pa ri qꞌij 
re uxlanem, käkꞌam kꞌu bꞌi alaq rech kutija u joron. 16 Waꞌ we ixoq riꞌ, 
rachalaxik ri qa mam Abraham, yututal kꞌu rumal ri Satanás wajxaq lajuj 
junabꞌ. ¿A mat rajwaxik u kirik waꞌ che we yabꞌil riꞌ pa ri qꞌij re uxlanem? 
—xcha che. ¡Jeꞌ, je riꞌ!

17 Aretaq ri Jesús xubꞌij waꞌ, konojel ri kekꞌulelanik xekꞌixik. Are kꞌu 
konojel ri nikꞌiaj winaq chik sibꞌalaj xekikotik kumal taq ri kajmabꞌal ri 
tajin kubꞌan ri Jesús. Sibꞌalaj nim xekilo ri xubꞌan ri Jesús.

Ri Jesús kuya tijonik chrij jun ijaꞌ re mostaza
18 Xubꞌij kꞌu ri Jesús: ¿Jas rukꞌ junam wi ru taqanik ri Dios pa ki wiꞌ ri 

winaq? ¿Jas ta rukꞌ kinjunamaj wi waꞌ? —kächaꞌ. 19 Are jeꞌ jas jun ijaꞌ re 
mostaza. Jun winaq kukꞌam bꞌi ri ijaꞌ riꞌ, kutik pa rulew. Käkꞌiyik, kubꞌan 
nim jeꞌ jas kubꞌan jun cheꞌ käkꞌiyik. Ri chikop ajuwokaj käkaꞌn ri ki sok 
pa taq ri u qꞌabꞌ ri cheꞌ riꞌ, —xcha chke.

Ri Jesús kuya tijonik chrij ri chꞌäm
20 Xubꞌij ri Jesús xuqujeꞌ: ¿Jas ta rukꞌ kinjunamaj wi ru taqanik ri Dios? 

—kächaꞌ. 21 Are jeꞌ jas ri chꞌäm ri kuya jun chichuꞌ rukꞌ oxibꞌ pajbꞌal kꞌäj 
re kaxlan wa, rech kächꞌämir ronojel ri qꞌor, —xcha chke.

Qatij bꞌaꞌ qa chuqꞌabꞌ rech kujok bꞌi pa ri uchija ri latzꞌ u wäch
22 Bꞌenam re ri Jesús pa Jerusalén, xeusolij kan ronojel tinimit, ri 

nimaq xuqujeꞌ ri chꞌutiq, xuya kꞌu tijonik chilaꞌ. 23 Kꞌo kꞌu jun ri xutaꞌ 
che ri Jesús: Tat, ¿a xa e kiebꞌ oxibꞌ riꞌ ri winaq ri käkiriq ri u tobꞌanik ri 
Dios? —xcha che.

Xchꞌaw chi ri Jesús, xubꞌij chke ri winaq: 24 Kätij chuqꞌabꞌ alaq rech 
kok alaq pa ri uchija ri sibꞌalaj latzꞌ u wäch. Jeꞌ kinbꞌij chi e kꞌia ri käkitij 
na ki qꞌij rech kebꞌokik, man kekowin tä kꞌut, —xcha chke. 25 Te kꞌu riꞌ, 
aretaq ri ajchaqꞌel ja u tzꞌapim ri porta, ri alaq ri xaq takꞌatoj alaq cho ri 
ja, kächꞌaw na alaq chuchiꞌ ri ja, käbꞌij na alaq: “Qajaw, Qajaw, toro la ri 
porta chqawäch,” —kächa na alaq che. Kächꞌaw kꞌu na loq ri ajchaqꞌel 
ja, kubꞌij na: “Ri in man kinchꞌobꞌ tä wäch alaq, xuqujeꞌ man wetam taj 
jawijeꞌ kel wi alaq,” —kächa riꞌ. 26 Kächaplej kꞌu na alaq kächꞌaw alaq, 
käbꞌij alaq che: “Uj woqinaq yaꞌ ukꞌ la, xuqujeꞌ ri lal yoꞌm la tijonik pa taq 
ri bꞌe re ri qa tinimit,” —kächa na alaq. 27 Kubꞌij na ri ajchaqꞌel ja: “Xinbꞌij 
chech alaq chi ri in man wetam taj jawijeꞌ ri kel wi alaq chiꞌ. Chel bꞌi 
alaq, alaq bꞌanal taq etzelal,” —kächa na ri areꞌ. 28 Are chiꞌ kꞌut käbꞌan wi 

na alaq ri oqꞌej, xuqujeꞌ ri quchꞌuchꞌem wareyaj rumal ri kꞌäx aretaq kil 
alaq chi ri qa mam Abraham, ri qa mam Isaac, ri qa mam Jacob, xuqujeꞌ 
konojel ri qꞌalajisal taq re ru Loqꞌ Pixabꞌ ri Dios e kꞌo chilaꞌ jawijeꞌ ri Dios 
kätaqan wi. Ri alaq kꞌut, man kꞌo tä alaq kukꞌ rumal chi esam chi alaq 
apanoq. 29 Keopan kꞌu na winaq ajrelbꞌal qꞌij, aj u qajbꞌal qꞌij, xuqujeꞌ 
winaq aj u wikiäqꞌabꞌ ri relbꞌal qꞌij, aj u mox relbꞌal qꞌij, ketꞌuyi na chiꞌ 
ri mesa che wiꞌm jawijeꞌ kätaqan wi ri Dios, —kächaꞌ. 30 Jujun kꞌu chke 
ri winaq ri man nim tä keil wi kämik sibꞌalaj nim keil wi na pa ri qꞌij riꞌ. 
Are kꞌu jujun chke ri winaq ri sibꞌalaj nim keil wi kämik, man nim tä chi 
na keil wi pa ri qꞌij riꞌ, —xcha ri Jesús.

Ri Jesús käroqꞌej ki wäch ri winaq re ri tinimit Jerusalén
31 Pa ri qꞌij riꞌ xeopan nikꞌiaj tataꞌibꞌ fariseos rukꞌ ri Jesús, xkibꞌij che: 

¡Chel bꞌi la waral! ¡Chanej la! Are ri qꞌatal tzij Herodes kraj kukämisaj la, 
—xecha che.

32 Xubꞌij kꞌu ri Jesús chke: Jebꞌij alaq che we subꞌanel Herodes 
chi kämik xuqujeꞌ chuweq kinwesaj na itzel taq espíritus, xuqujeꞌ 
kinkunanik. Kꞌä teꞌ pa ri urox qꞌij kintoꞌtaj na che ri nu chak, —kächaꞌ, 
—kächa alaq che. 33 Rajwaxik kꞌut chi kämik, chuweq, käbꞌij kinbꞌan na u 
bꞌanik ri nu chak, —kächaꞌ. ¿A kuya lo käkämisax jun qꞌalajisal re ru Loqꞌ 
Pixabꞌ ri Dios pa jun tinimit chik, mat pa Jerusalén? Man jeꞌ taj, —xcha ri 
Jesús chke.

34 ¡Ay, winaq aj Jerusalén! Are kekämisaj alaq ri qꞌalajisal taq re ru 
Loqꞌ Pixabꞌ ri Dios, kebꞌan alaq che abꞌaj ri ketaq bꞌi ukꞌ alaq. ¡Kꞌia mul 
nu rayim ri mulixik alaq jas kubꞌan jun atiꞌt äkꞌ kumulij ri alaj taq ral 
chuxeꞌ ru xikꞌ, man kaj tä kꞌu alaq! —kächaꞌ. 35 Tampe alaq, käkanaj na 
kan ri achoch alaq, käwonobꞌax kꞌu na kanoq. Man kinil tä chi na alaq 
kꞌä kopan na ri qꞌij ri käbꞌij alaq: “Nim bꞌaꞌ ru qꞌij ri Jun ri u taqom loq ri 
Qajaw Dios,” —kächa na alaq, —xcha ri Jesús chke.

Ri Jesús kukunaj jun achi ri kꞌo sipoj che

14  1 Pa jun qꞌij re uxlanem xeꞌ ri Jesús cho rachoch jun chke ri ki 
nimal ri winaq, jun tataꞌ fariseo. Jelaꞌ xeꞌ wi che wiꞌm, tajin kꞌu 

kaluchiꞌx kumal ri nikꞌiaj tataꞌibꞌ fariseos. 2 Jun achi kꞌut ri kꞌo sipoj che 
kꞌo chilaꞌ chuwäch ri Jesús. 3 Xchꞌaw ri Jesús, xeuchꞌabꞌej ri tijonelabꞌ re ri 
Pixabꞌ xuqujeꞌ ri fariseos, xubꞌij: ¿A taqal u bꞌanik kunanik pa jun qꞌij re 
uxlanem? We ne man taqal taj, —xcha chke.

4 Man xechꞌaw tä kꞌu ri e areꞌ. Ri Jesús xukꞌam bꞌi ri yawabꞌ rukꞌ, 
xukunaj, xutaq bꞌik. 5 Xubꞌij kꞌu chke ri tataꞌibꞌ: We kꞌo ri burro alaq, ri 
wakäx alaq, ri kätzaq bꞌi pa jun kꞌuaꞌ pa ri qꞌij re uxlanem, ¿a mat kesaj 
alaq waꞌ chanim? —xcha chke. ¡Jeꞌ, je riꞌ!

6 Man xkiriq tä kꞌut jas xkibꞌij che.

Ri Jesús kuya tijonik chrij ru bꞌanik nimal
7 Xril ri Jesús jas xkaꞌn ri winaq ri e ulaꞌm, chi ri e areꞌ xkichaꞌ ri 

tꞌuyulibꞌal kech ri nimaq ki bꞌanik chiꞌ ri mesa. Xukoj jun kꞌutbꞌal chuyiꞌk 
tijonik chke, xubꞌij: 8 We käsikꞌix alaq che jun kꞌulanem, mätꞌuyi wi alaq 
pa taq ri tꞌuyulibꞌal kech ri nimaq ki bꞌanik. We ne käpe na jun winaq ri 
nim na u qꞌij chuwäch alaq ri xuqujeꞌ ulaꞌm rumal ri achi. 9 Kraj käpe ri 
tataꞌ ri xerulaj alaq ri xuqujeꞌ xrulaj ri jun winaq chik, kubꞌij che alaq: 
“Ya la ri tꞌuyulibꞌal la che we achi riꞌ,” —kächa na. Ri alaq kꞌut, pune 
sibꞌalaj käkꞌix alaq, käqꞌax na alaq riꞌ pa ri tꞌuyulibꞌal ri man qas tä 
nim u bꞌanik, —kächa ri Jesús chke. 10 Xane aretaq kulaꞌx alaq, tzukuj 
alaq ri tꞌuyulibꞌal ri man qas tä nim u bꞌanik, tꞌuyul alaq chilaꞌ, rech we 
käpe ri tataꞌ ri xerulaj alaq, kubꞌij ta na riꞌ che alaq: “Wachiꞌl, kꞌo jun 
tꞌuyulibꞌal ja leꞌ ri utz na che la,” —kächa na riꞌ. Qas känimarisax na qꞌij 
alaq chkiwäch konojel ri e kꞌo ukꞌ alaq chiꞌ ri mesa. 11 Ronojel winaq ri 
kunimarisaj ribꞌ, käqasax na u qꞌij ri areꞌ. Ri winaq ri man kunimarisaj tä 
ribꞌ, are kꞌu waꞌ känimarisax na u qꞌij, —xcha chke.

12 Xubꞌij kꞌu ri Jesús che ri tataꞌ ri xulaꞌnik: Aretaq käbꞌan la jun 
ulaꞌnem, we ne jun nimaqꞌij, meꞌulaj la xaq xuwi ri achiꞌl la, man xaq 
xuwi tä ri achalal la, o ri kꞌul taq ja la ri e qꞌinomabꞌ. We je riꞌ kraj ne jeꞌ 
käkaꞌn na waꞌ che la xuqujeꞌ chutojik u kꞌexel ri xbꞌan la chke. 13 Xane 
aretaq käbꞌan la jun ulaꞌnem, cheꞌulaj la ri winaq mebꞌaꞌibꞌ, ri winaq 
kutukaq kebꞌinik, ri chꞌokojibꞌ xuqujeꞌ ri man kekaꞌy taj. 14 Utz kꞌu na ri e 
la rumal chi man kekowin tä ri e areꞌ chutojik u kꞌexel waꞌ che la. Käyiꞌ 
kꞌu na u kꞌexel che la pa ri qꞌij re ri ki kꞌastajik ri winaq ri jikom kanimaꞌ 
chkixol ri käminaqibꞌ, —xcha ri Jesús che.

Ri Jesús kuya jun kꞌutbꞌal chrij jun nimalaj wiꞌm
15 Xuta kꞌu waꞌ jun chke ri e tꞌuyul rukꞌ ri Jesús chiꞌ ri mesa, xubꞌij che: 

Utz re ri kok na che wiꞌm chilaꞌ jawijeꞌ ri kätaqan wi ri Dios, —xcha che.
16 Xchꞌaw chi ri Jesús, xubꞌij che: Jumul riꞌ jun achi xubꞌan jun nimalaj 

ulaꞌnem. E kꞌia kꞌu ri xeusikꞌij. 17 Pa ri hora re ri wiꞌm ri achi xutaq bꞌik jun 
patänil re chubꞌixik chke ri e sikꞌim: “Saꞌj alaq, ya xutzir ronojel,” —xcha 
chke. 18 Junam kꞌut xkichaplej resaxik kibꞌ konojel. Xubꞌij ri nabꞌe winaq 
che ri patäninel: “Nu loqꞌom chꞌäqap wulew,” —kächaꞌ. “Rajwaxik chi kineꞌ 
che rilik. Chabꞌij che ri a patrón chi chubꞌana toqꞌobꞌ chwe, chusacha nu 
mak, man kineꞌ taj,” —xchaꞌ. 19 Xubꞌij jun winaq chik: “Nu loqꞌom jobꞌ kꞌulaj 
wakäx, kinwil na jas käkaꞌno kechakunik,” —kächaꞌ. “Chubꞌana toqꞌobꞌ chwe, 
chusacha nu mak, man kineꞌ taj,” —kächa riꞌ. 20 Xubꞌij ri jun winaq chik: 
“Man kuyaꞌ taj kineꞌk rumal chi kꞌä teꞌ xinkꞌuliꞌk,” —kächaꞌ. 21 Xtzelej bꞌi ri 
patäninel, xutzijoj ronojel waꞌ che ri u patrón. Xpe royowal ri u patrón, xubꞌij 
kꞌu che ri patänil re: “Jat chanim pa taq ri bꞌe, pa taq ri kꞌayibꞌal re ri tinimit, 

SAN LUCAS 14

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



170

cheatzukuj ri winaq mebꞌaꞌibꞌ, ri winaq kutukaq, ri man kekowin taj kekaꞌyik, 
xuqujeꞌ ri chꞌokojibꞌ, cheakꞌama kꞌu loq,” —kächa che. 22 Te kꞌu riꞌ xubꞌij ri 
patäninel che ri u patrón: “Xbꞌantaj kanoq ri xtaqan wi la. Kꞌo kꞌu na kꞌolibꞌal 
chke nikꞌiaj,” —kächa che. 23 Xubꞌij kꞌu ri patrón che ru patäninel: “Jat naj pa 
taq ri bꞌe, pa taq ri juyubꞌ, chakojo a chuqꞌabꞌ rech kepe ri winaq, känoj kꞌu 
na ri wachoch. 24 Kinbꞌij chiwe ix ri ya ix kꞌo chik chi man kꞌo tä jun chke ri 
xewulaꞌj nabꞌe ri kutij na jubꞌiqꞌ re ri nu wiꞌm ri xinbꞌano,” —xcha chke.

Kꞌo kꞌäx ri kuriq jun winaq we keꞌ rukꞌ ri Cristo
25 E kꞌia winaq kꞌut e bꞌenaq rukꞌ ri Jesús. Xutzolqꞌomij ribꞌ kukꞌ, xubꞌij 

chke: 26 We kꞌo jun ri qas kraj käkꞌoji wukꞌ in, nim kꞌu na keril ru tat u 
nan chnuwäch in, xuqujeꞌ ri rixoqil, ri ralkꞌual, ri ratz, ru chaqꞌ, we kꞌu ne 
ri ranabꞌ, man kuyaꞌ taj kok che tijoxel we, —kächaꞌ. Xuqujeꞌ ne we nim 
na käril ru kꞌaslemal chbꞌil ribꞌ chnuwäch in, man kuyaꞌ tä riꞌ kok che 
tijoxel we, —kächa ri Jesús. 27 Ri winaq ri man kutelej tä ru cruz, te riꞌ 
käpe wukꞌ in, man kuyaꞌ taj kok che tijoxel we, —xcha chke.

28 ¿A kꞌo jun chiwe ri kraj kuyak jun nimalaj ja, ri mat nabꞌe kätꞌuyi na 
chubꞌanik raqan, kärajilaj ru rajil joropaꞌ ri kꞌolik che rilik we kubꞌan ri puaq 
chukꞌisik u bꞌanik ri ja? —kächaꞌ. 29 Je riꞌ kubꞌano rech aretaq kojom chik 
ri takꞌalibꞌal re ri ja, käkowin kꞌu riꞌ chukꞌisik ri xuchaplej. We ta mat je riꞌ 
konojel ri winaq ri keilowik käkichap na u tzeꞌxik u wäch, 30 kraj ne käkibꞌij: 
“We achi riꞌ xuchaplej u yakik jun nim ja, man xkowin tä kꞌut chubꞌanik 
ronojel,” —kecha ne. 31 We kꞌu ne kꞌo jun nim taqanel ri keꞌ che chꞌoj chrij ri 
nim taqanel re jun tinimit chik, ¿a mat nabꞌe kutaꞌ u noꞌj che retamaxik we 
kubꞌan na ri u soldados? Kraj kꞌo xa lajuj mil u soldados. Ri jun nim taqanel 
chik kraj e kꞌo juwinaq mil u soldados. Ri tataꞌ ri kꞌo xa lajuj mil u soldados 
kuchomaj na we kekowin ri e areꞌ che ki chꞌakik ri juwinaq mil soldados ri 
kepe na chrij. 32 We ne man käkowin tä che, aretaq kꞌä naj e kꞌo wi ru kꞌulel 
che, keutaq bꞌi ru taqoꞌn chutzꞌonoxik chi kutzir rukꞌ, —kächaꞌ. 33 Je kꞌu riꞌ 
apachin chiwe ix ri man kuya tä kan ronojel ri rech areꞌ, man kuyaꞌ tä riꞌ kok 
che tijoxel we, —xcha ri Jesús chke.

Man kꞌo tä chi u patän ri atzꞌam we käsach u tzayil
34 Utz ri atzꞌam. Are kꞌu we man kꞌo chik ru tzayil ri atzꞌam, ¿jas lo rukꞌ 

kätzayix wi ri rikil? —kächaꞌ. 35 Man kꞌo tä chi u patän. Man utz tä che ri 
ulew, man utz tä kꞌu chumesaxik. Ri winaq xa käkesaj na bꞌi pa mes, —
kächaꞌ. Apachin ri kujikibꞌa ranimaꞌ che nu tatabꞌexik, chutatabꞌej, —xcha 
ri Jesús chke.

Ri Jesús kukoj che kꞌutbꞌal jun chij ri xtzaqik

15  1 Xenaqajin kꞌu konojel ri toqꞌil taq alkabꞌal xuqujeꞌ ri nikꞌiaj 
ajmakibꞌ rukꞌ ri Jesús chutatabꞌexik. 2 Xewixwit kꞌu ri tataꞌibꞌ 

fariseos xuqujeꞌ ri tijonelabꞌ re ri Pixabꞌ, xkibꞌij: We achi riꞌ keukꞌulaj ri 
ajmakibꞌ, käwiꞌ kꞌu kukꞌ, —xechaꞌ.

3 Ri Jesús xukoj we kꞌutbꞌal riꞌ chuyaꞌik tijonik chke, xubꞌij: 4 We kꞌo jun 
chech alaq ri kꞌo jun ciento ru chij, kätzaq kꞌu jun chke, keuya na kan ri 
jumuchꞌ bꞌelej lajuj pa taq ri juyubꞌ, keꞌ kꞌu chutzukuxik ri xtzaq kanoq 
kꞌä kuriqa na waꞌ, —kächaꞌ. 5 Aretaq kuriqo, kuya na loq chrij u wiꞌ, 
käkikotik. 6 Aretaq kopan chik cho ja, keusikꞌij na ri rachiꞌl xuqujeꞌ ru kꞌul 
taq ja, kubꞌij chke: “Chixkikot wukꞌ, rumal chi xinriq ri nu chij ri xtzaq 
na kanoq,” —kächa na chke. 7 Je kꞌu riꞌ kinbꞌij chiwe chi kꞌo na kikotemal 
chikaj rumal jun ajmak ri kukꞌex ranimaꞌ, kukꞌex kꞌu u chomanik, 
chkiwäch ri jumuchꞌ bꞌelej lajuj ri man kajwataj tä u kꞌexik kanimaꞌ, —
xcha ri Jesús chke.

Ri Jesús kutzijoj ri puaq ri xtzaqik
8 We kꞌo jun ixoq ri e kꞌo lajuj quetzales rukꞌ, kätzaq kꞌu jun quetzal, 

ri ixoq kutzij na jun u candela, kumes na ri upaja, kärilij na u tzukuxik 
kꞌä kuriq na ri puaq. 9 Aretaq kuriqo, keuchꞌabꞌej na ri rach taq ixoqibꞌ 
xuqujeꞌ ri u kꞌul taq ja, kubꞌij chke: “Chixkikot wukꞌ, rumal chi xinriq 
ri nu puaq ri xtzaqik,” —kächa na chke. 10 Je kꞌu riꞌ kinbꞌij chiwe chi 
kekikot na ri ángeles re ri Dios aretaq jun ajmak kukꞌex ranimaꞌ, kukꞌex 
kꞌu u chomanik, —xcha ri Jesús chke.

Kätzaq ru kꞌojol jun tataꞌ
11 Ri Jesús xuqujeꞌ xutzijoj waꞌ chke: Jun achi e kꞌo kiebꞌ u kꞌojol. 12 Ri 

chꞌut u kꞌojol xubꞌij che ru tat: “Tat, ya la ri kinwechbꞌej in re ri qꞌinomal 
la,” —xcha che. Ri ki tat kꞌut xujach ri jastaq re chkiwäch ri kiebꞌ u kꞌojol. 
13 Xkeꞌ kiebꞌ oxibꞌ qꞌij, ri chꞌut u kꞌojol xumulij bꞌi konojel ri jastaq re, xeꞌ 
naj pa jun tinimit chik. Chilaꞌ kꞌut xaq xusachila wi il ri kꞌo rukꞌ, xtzaq 
pa mak, man utz tä chik ru kꞌaslemal. 14 Aretaq ronojel u sachom chik, 
xpe jun nimalaj wiꞌjal pa ri tinimit riꞌ. Xuriq kꞌäx ri ala, sibꞌalaj xnumik. 
15 Xeꞌk, xutzukuj u chak rukꞌ jun chke ri winaq re ri tinimit riꞌ. Xyiꞌ kꞌu 
u chak. Xtaq bꞌi ri ala rumal ri achi che ki yuqꞌuxik ri aq pa ri juyubꞌ. 
16 Sibꞌalaj xurayij u tijik re ri rij taq pruꞌt ri käkitij ri aq. Man kꞌo tä kꞌu 
jun winaq ri kꞌo jas kuya che. 17 Xul kꞌu ri ala pa saq, xubꞌij: “E kꞌo kꞌia ri 
ajchakibꞌ cho rachoch ri nu tat ri sibꞌalaj kꞌo ri ki wa. Ri in kꞌut kinkäm 
waral rumal ri wiꞌjal. 18 Kinwalijik, kineꞌ na rukꞌ ri nu tat, kinbꞌij na che: 
Tat, ri in, in makuninaq chuwäch ri Dios, xuqujeꞌ chuwäch la, tat. 19 Ri in, 
man yaꞌtal tä chwe chi käbꞌan chi na la kꞌojol la chwe. Bꞌana bꞌaꞌ la chi 
kinok che jun ajchak la,” —kincha na che, —kächaꞌ. 20 Xwalijik, xeꞌ kꞌu 
rukꞌ ru tat. 

Tajin käbꞌinik, naqaj chik kꞌo wi che ri rachoch. Ru tat xril apan 
chinaj. Xel ranimaꞌ ru tat che. Xutik anim, xeꞌk, xuqꞌaluj ri ala, xuqujeꞌ 

xutzꞌumaj. 21 Xubꞌij kꞌu ru kꞌojol che: “Tat, ri in, in makuninaq chuwäch 
ri Dios, xuqujeꞌ chuwäch la, tat. Man yaꞌtal tä chik chwe in chi käbꞌan la 
kꞌojol la chwe,” —xcha che ru tat. 22 Xubꞌij kꞌu ru tat chke taq ri patänil 
re: “Chiwesaxtaj loq ri atzꞌiaq ri más utz na, chikojo che, chikojo xuqujeꞌ 
jun mulqꞌabꞌ che ru qꞌabꞌ, xuqujeꞌ xajäbꞌ chke ri raqan. 23 Jikꞌama loq 
xuqujeꞌ ri alaj amaꞌ wakäx ri sibꞌalaj chom, chipila bꞌaꞌ,” —xcha chke. 
“¡Chujwoq, qabꞌana nimaqꞌij! 24 Rumal chi we nu kꞌojol riꞌ jeꞌ ta ne chi 
xkämik, xkꞌastaj kꞌu loq jumul chik. Xtzaq na, xriqtaj kꞌut,” —xcha ri tataꞌ 
chke. Xkichaplej kꞌu kikotem.

25 Ri u kꞌojol nabꞌeal ri tataꞌ bꞌenaq pa juyubꞌ. Tzelejem re cho ja, 
xnaqajin kꞌu che ri rachoch, xuta ri qꞌojom xuqujeꞌ ri xojowem. 26 Xusikꞌij 
kꞌu jun patänil re ru tat, xutaꞌ che: “¿Jas waꞌ ri kinto?” —xcha che. 
27 Xubꞌij kꞌu ri patäninel che: “Ulinaq ri chaqꞌ la. Ri tat la xtaqan kꞌu 
chupilik ri alaj amaꞌ wakäx ri sibꞌalaj chom, rumal chi ulinaq ri ala utz 
u wäch,” —xcha che. 28 Te kꞌu riꞌ sibꞌalaj xpe royowal ri nabꞌeal, man 
xraj taj kok bꞌik pa ri ja. Xel kꞌu loq ru tat chubꞌochiꞌxik. 29 Ri nabꞌeal 
xchꞌawik, xubꞌij che ru tat: “Qas kꞌia junabꞌ in patäninaq che la. Ronojel 
qꞌij nu nimam jas ri käbꞌij la chwe. Man kꞌo tä kꞌu jumul ri yoꞌm la xa ta 
ne jun alaj kꞌisikꞌ chwe in rech kinbꞌan nimaqꞌij kukꞌ ri wachiꞌl,” —kächaꞌ. 
30 “Aretaq xul we kꞌojol la riꞌ, ri xusachila ri jastaq e la kukꞌ ixoqibꞌ re 
bꞌe, xkämisaj la ri alaj amaꞌ wakäx ri sibꞌalaj chom chubꞌanik nimaqꞌij 
che,” —xcha che ru tat. 31 Xubꞌij kꞌu ru tat che: “Nu kꞌojol, ri at ronojel qꞌij 
at kꞌo wukꞌ in, konojel kꞌu ri jastaq we xuqujeꞌ awech at waꞌ. 32 Rajwaxik 
u bꞌanik nimaqꞌij, xuqujeꞌ kujkikotik rumal chi we a chaqꞌ riꞌ jeꞌ ta ne 
käminaq chik, xkꞌastaj kꞌu loq jumul chik. Xtzaq na waꞌ, xriqtaj kꞌut,” —
xcha che ru kꞌojol, —xcha ri Jesús chke.

Ri Jesús kutzijoj ri tataꞌ mayordomo ri man utz taj

16  1 Xuqujeꞌ xutzijoj waꞌ ri Jesús chke ru tijoxelabꞌ: Kꞌo jun qꞌinom 
achi, ri kꞌo jun u mayordomo. Xbꞌix kꞌu che ri qꞌinom chi ri u 

mayordomo tajin keukꞌis bꞌi ri jastaq re. 2 Ri qꞌinom achi xusikꞌij ri tataꞌ 
mayordomo, xubꞌij che: “¿Jas waꞌ ri nu tom chawij? Chabꞌana kuenta 
che ri a patäninik chnuwäch. Man kuyaꞌ tä chi kꞌut katkꞌoji wukꞌ che ri 
nu mayordomo,” —xcha ri tataꞌ che. 3 Xuchomaj kꞌu ri mayordomo pa 
ranimaꞌ, xubꞌij: “¿Jas ta kꞌu ne kinbꞌano?” —kächaꞌ. “Man kraj tä chi ri 
nu patrón chi kinchakun na rukꞌ. Man kꞌo tä kꞌu nu chuqꞌabꞌ chubꞌanik 
tajiꞌn. Kinkꞌix kꞌut che ri molonik,” —kächaꞌ. 4 “Kinchomaj na ri kinbꞌano 
rech kinkikꞌulaj na ri winaq pa taq kachoch aretaq kesax ri nu chak 
chwe,” —xchaꞌ. 5 Ri mayordomo xeusikꞌij ri rajkꞌasibꞌ ri rajaw chkijujunal. 
Xubꞌij che ri nabꞌe ajkꞌas: “¿Joropaꞌ ri kꞌas la rukꞌ ri nu patrón?” —xcha 
che. 6 Xubꞌij ri ajkꞌas che: “Are jun ciento toneles aceite nu kꞌas,” —xchaꞌ. 
Xubꞌij kꞌu ri mayordomo che: “Waral kꞌo wi ru wujil ri kꞌas la. Tꞌuyul 

bꞌa la chanim riꞌ, tzꞌibꞌaj la nikꞌiaj ciento,” —xcha che. 7 Te riꞌ xubꞌij ri 
mayordomo che jun ajkꞌas chik: “Ri lal, ¿joropa riꞌ ri kꞌas la?” —xcha che. 
Xchꞌaw ri ajkꞌas, xubꞌij che: “Wajxaqibꞌ quintales triko ri nu kꞌas,” —xchaꞌ. 
Xubꞌij ri mayordomo che: “Waral kꞌo wi ru wujil ri kꞌas la. Tzꞌibꞌaj la 
waqibꞌ rukꞌ ri nikꞌiaj,” —xcha che. 8 Ri u patrón ri mayordomo xubꞌij chi 
sibꞌalaj kꞌo u noꞌj ri mayordomo ri man utz taj rumal chi xnaꞌw chubꞌanik 
ronojel waꞌ. Are kꞌu ri winaq ajuwächulew, ri man e kojonelabꞌ taj, kꞌo na 
ketam chkij taq waꞌ we jastaq riꞌ chkiwäch ri kojonelabꞌ ri kꞌo ri u saqil re 
ru Loqꞌ Pixabꞌ ri Dios pa kanimaꞌ, —xcha ri Jesús.

9 Kinbꞌij in chiwe: Chikojo bꞌaꞌ ri i rajil ri ajuwächulew rech e kꞌo na 
iwachiꞌl. Aretaq käkꞌis ri i rajil, kixkꞌulax pa taq jeqilibꞌal ri man kekꞌistaj 
tä riꞌ, —xchaꞌ.

10 Apachin jun winaq ri jikom ranimaꞌ chubꞌanik ri man nim tä u 
bꞌanik, xuqujeꞌ are jikom ranimaꞌ chubꞌanik ri nim na u bꞌanik. Apachin 
ri man jikom tä ranimaꞌ chubꞌanik ri man nim tä u bꞌanik, man jikom 
tä kꞌu riꞌ chubꞌanik ri nim u bꞌanik, —kächaꞌ. 11 We ri ix man jikom tä 
iwanimaꞌ ix chukojik ri qꞌinomal ajuwächulew, ¿jachin ta lo ri käyoꞌw ri 
qas qꞌinomal ajchikaj chiwe? Man kꞌo taj, —kächaꞌ. 12 We ri ix man jikom 
tä iwanimaꞌ ix chrij ri rech jun winaq chik, ¿jachin ta lo käyoꞌw chiwe ri 
qas iwe ix? Man kꞌo taj, —xchaꞌ.

13 Xubꞌij xuqujeꞌ: Man kꞌo tä jun patäninel ri käkowin che ki patänixik 
kiebꞌ u patrón, —kächaꞌ. Käretzelaj na u wäch ri jun, loqꞌ kꞌu na käril na 
riꞌ ri jun chik. Utz kubꞌan na che ri jun u patrón, man nim tä kꞌu käril 
wi ri jun chik, —kächaꞌ. Man kixkowin taj kipatänij ri Dios we bꞌenaq 
iwanimaꞌ rukꞌ ri puaq, —xcha ri Jesús.

14 Xkita kꞌu ronojel waꞌ ri tataꞌibꞌ fariseos ri sibꞌalaj loqꞌ käkil wi ri 
ki rajil. Xketzeꞌj kꞌu u wäch ri Jesús. 15 Xubꞌij kꞌu ri Jesús chke: Ri alaq 
käqꞌalajisaj ibꞌ alaq chkiwäch ri winaq chi jikom animaꞌ alaq. Are kꞌu ri 
Dios retam jas kꞌo pa animaꞌ alaq, —kächaꞌ. Ri sibꞌalaj nim kil wi kumal 
ri winaq, are xabꞌibꞌal waꞌ cho ri Dios, —xcha chke.

Waral kätzijox wi ri ojer Pixabꞌ xuqujeꞌ ru 
taqanik ri Dios pa ki wiꞌ ri winaq

16 Xubꞌij xuqujeꞌ: Taqal chke ri winaq chi keniman che ri ojer Pixabꞌ 
rech ri qa mam Moisés xuqujeꞌ chke ri ki tijonik ri qꞌalajisal taq re ru Loqꞌ 
Pixabꞌ ri Dios kꞌä mäjaꞌ xul ri tat Juan Qasal Jaꞌ. Kämik kꞌut ri xul ri tat 
Juan, xchaplex u tzijoxik ri Utzalaj Tzij re ri Evangelio chrij ru taqanik 
ri Dios pa ki wiꞌ ri winaq. Konojel ri winaq tajin käkitij ki chuqꞌabꞌ rech 
kebꞌokik.

17 Man kꞌäx tä ru sachik ki wäch ri kajulew chuwäch ri u sachik jun tzij 
re ru Loqꞌ Pixabꞌ ri Dios rumal chi tzrajwaxik wi chi käbꞌantaj na ronojel 
ri kubꞌij ru Loqꞌ Pixabꞌ ri Dios, —xcha ri Jesús.

Ri Jesús kuya tijonik chrij ri tasow ibꞌ
18 Ronojel achi ri kujach bꞌi ri rixoqil, kukꞌama chi na jun ixoq chik, 

kubꞌan ri nimalaj mak ri äwas u bꞌanik cho ri Dios xuqujeꞌ chrij ri rixoqil. 
Xuqujeꞌ ri achi ri kukꞌam jun ixoq ri jachom bꞌik rumal ri rachajil kubꞌan 
riꞌ ri nimalaj mak ri äwas u bꞌanik cho ri Dios xuqujeꞌ chrij ri nabꞌe 
rixoqil, —xcha ri Jesús.

Waral käqil wi ri xubꞌan jun achi ri sibꞌalaj 
qꞌinom che ri tat Lázaro ri mebꞌaꞌ

19 Xkꞌoji jun achi ri sibꞌalaj qꞌinom, ri kukoj jeꞌlalaj taq atzꞌiaq ri sibꞌalaj 
paqalik. Ronojel qꞌij kꞌut xubꞌan kꞌokꞌalaj taq wiꞌm ri sibꞌalaj nimaq, —
kächaꞌ. 20 Kꞌo kꞌu jun winaq mebꞌaꞌ, tat Lázaro u bꞌiꞌ, qꞌoyol chuchiꞌ ri 
rachoch ri qꞌinom. Kꞌo kꞌu kꞌia ri itzel taq chꞌaꞌk che. 21 Ri mebꞌaꞌ kurayij 
u tijik ri chꞌäqataq wa ri ketzaq chuxeꞌ ru mesa ri qꞌinom. Kenaqajin kꞌu 
ri tzꞌiꞌ rukꞌ ri tat Lázaro, kekiriqꞌ ri u chꞌaꞌk, —kächaꞌ. 22 Xkäm kꞌu ri 
mebꞌaꞌ tataꞌ. Ri ángeles xkikꞌam bꞌik, xkiya kan rukꞌ ri qa mam Abraham. 
Xkäm xuqujeꞌ ri qꞌinom achi, xmuq kꞌut, —kächaꞌ. 23 Kꞌo kꞌu ri qꞌinom 
pa ri kꞌolibꞌal ri kebꞌeꞌ wi ri kanimaꞌ ri winaq aretaq kekämik. Sibꞌalaj 
kꞌäx tajin kuriqo. Xkaꞌy apanoq, xril ri qa mam Abraham chinaj, xuqujeꞌ 
chi ri tat Lázaro kꞌo rukꞌ. 24 Ko xchꞌawik, xusikꞌij, xubꞌij: “Tat Abraham,” 
—kächaꞌ. “Toqꞌobꞌisaj la nu wäch, taqa la loq ri tat Lázaro, kurubꞌ kꞌu 
u qꞌabꞌ pa joron rech käpetik, kuya jubꞌiqꞌ chwe rech kinjororik. Xa 
kinel chꞌuj pa we qꞌaqꞌ riꞌ,” —xchaꞌ. 25 Xubꞌij kꞌu ri qa mam Abraham: 
“Tat, chnaꞌtaj chawe chi xariq ri utzalaj taq jastaq at pa ri a kꞌaslemal 
cho ruwächulew. Are kꞌu ri tat Lázaro, man kꞌo tä utzil xuriqo. Kämik 
kꞌut are kuꞌbꞌisam ranimaꞌ wukꞌ in waral, ri at kꞌut, at kꞌo pa kꞌäxkꞌol,” 
—kächa che. 26 “Kojom kꞌu jun nimalaj siwan chqaxol rech ri käkaj 
keqꞌax bꞌi awukꞌ man kekowin tä che. Ri ajchilaꞌ kꞌut ri e kꞌo awukꞌ, 
man kekowin taj keqꞌax loq qukꞌ,” —xcha che. 27 Xubꞌij ri qꞌinom tataꞌ 
che ri tat Abraham: “Kinbꞌochiꞌn bꞌaꞌ che la, tat Abraham, chi kätaq la 
bꞌik ri tat Lázaro cho rachoch ri nu tat. 28 E kꞌo jobꞌ ri wachalal chilaꞌ,” 
—kächaꞌ. “Kwaj chi ri tat Lázaro kutzijoj waꞌ we kꞌäxkꞌol riꞌ chke rech 
man kepe tä waral ri sibꞌalaj käkiriq wi kꞌäx,” —xcha che. 29 Xubꞌij kꞌu ri 
qa mam Abraham: “Kꞌo ri tzꞌibꞌam kan rumal ri qa mam Moisés, xuqujeꞌ 
ri tzꞌibꞌam kumal ri ojer taq qꞌalajisal re ru Loqꞌ Pixabꞌ ri Dios. Kꞌo ke 
ri wuj riꞌ. Chkitijoj kibꞌ chkij,” —xcha che. 30 Xubꞌij kꞌu ri qꞌinom: “¡Qas 
tzij, tat Abraham! Man kekojon tä kꞌu chke. We ta kꞌu kꞌo jun käminaq 
ri käkꞌastajik, ri keꞌ kukꞌ, käkikꞌex na riꞌ ri kanimaꞌ, käkikꞌex ri ki 
chomanik,” —xchaꞌ. 31 Xubꞌij ri mam Abraham che: “We man käkinimaj 
tä ri qa mam Moisés xuqujeꞌ ri ojer taq qꞌalajisal re ru Loqꞌ Pixabꞌ ri 
Dios, man kekojon tä na riꞌ pune che jun winaq ri käkꞌastaj bꞌi chkixol 

ri käminaqibꞌ,” —xcha ri qa mam Abraham che, —xcha ri Jesús chke ri 
tataꞌibꞌ fariseos.

Ri Jesús kubꞌij chi käqachajij qibꞌ rech man kujtzaq tä pa mak

17  1 Xubꞌij ri Jesús chke ru tijoxelabꞌ: Tzkꞌo wi jachike ri kubꞌano 
chi jun winaq chik kuriq ri bꞌe ri man utz taj, kätaqchiꞌx kꞌu che 

mak. ¡Kꞌäx re ri winaq riꞌ ri rumal rech käbꞌantaj waꞌ! —kächaꞌ. 2 Are utz 
na we ta käxim jun kaꞌ re molino chuqul ri winaq riꞌ, käkꞌiäq ta kꞌu bꞌi pa 
ri mar, ¡utz kꞌu na riꞌ chuwäch ru bꞌanik chi jun chke we alaj taq chꞌutiq 
riꞌ kuriq ri bꞌe ri man utz taj! 3 Chiwila bꞌaꞌ iwibꞌ, —xcha chke.

Xubꞌij kꞌut: We kämakun ri awachalal, kubꞌan jun kꞌäx chawe, 
chapixbꞌaj waꞌ. We kukꞌex ranimaꞌ, kukꞌex kꞌu u chomanik, chasacha ru 
mak, —kächaꞌ. 4 We kämakun chawij wuqubꞌ mul pa jun qꞌij, kätzelej kꞌu 
awukꞌ, kubꞌij: “Man kinbꞌan tä chik,” —kächaꞌ. Rajwaxik kꞌut chi ri at 
kasach ru mak, —xcha ri Jesús chke.

Waral käqil wi ri käkowin jun winaq chubꞌanik we qas tzij käkojonik
5 Xkibꞌij ri apóstoles che ri Qajaw Jesús: Bꞌana bꞌaꞌ la chqe chi sibꞌalaj 

kujkojon na, —xecha che.
6 Xubꞌij ri Qajaw Jesús chke: We ta kixkojonik xa ta ne jubꞌiqꞌ jeꞌ jas ru 

nimal jun alaj ijaꞌ re mostaza, kuyaꞌ kibꞌij na riꞌ che we cheꞌ sicómoro riꞌ: 
“Chabꞌoqoꞌ awibꞌ, chatika awibꞌ pa ri mar,” —kixcha che. Käniman kꞌu na 
waꞌ we cheꞌ riꞌ chiwe, —xcha chke.

Waral käqil wi ri ki bꞌanik ri kepatäninik
7 We kꞌo jun chiwe ri kꞌo jun patänil re ri kubꞌan tajiꞌn, we ne keꞌ pa 

yuqꞌ, aretaq kꞌut kätzelej loq iwukꞌ cho ja, ¿jas kibꞌano? ¿A kꞌo lo jun 
chiwe ri kubꞌij na che ri ajchak: “Tasaꞌj chanim, chattꞌuyul chiꞌ ri mesa, 
chatwoq”? —kixcha che, —kächa ri Jesús. 8 Man jeꞌ taj. Xane kibꞌij riꞌ 
che ri patäninel: “Chabꞌana ri kintijo. Chasukꞌumaj awibꞌ, chaya ri nu 
wa rech kinwiꞌk. Te riꞌ kuyaꞌ katwiꞌ at,” —kixcha che, —kächaꞌ. 9 ¿A kꞌo 
maltioxinik riꞌ che ri patäninel rumal chi xubꞌan ri xtaq wi? Man kꞌo taj, 
—kächaꞌ. 10 Je riꞌ ri ix xuqujeꞌ, aretaq i bꞌanom chik ronojel ri ix taqom 
wi, chibꞌij na chbꞌil iwibꞌ: “Ri uj, uj patäninelabꞌ ri man kꞌo tä qa patän, 
rumal chi xqaꞌn xaq xuwi riꞌ ri tzrajwaxik u bꞌanik,” —kixcha na, —xcha 
ri Jesús.

Lajuj achijabꞌ ri kꞌo itzel chꞌaꞌk chkij kekunax rumal ri Jesús
11 Bꞌenaq kꞌu ri Jesús pa Jerusalén, okꞌowem kubꞌan chkixol ri Galilea 

rukꞌ ri Samaria. 12 Aretaq xopan pa jun alaj tinimit, xriqtaj ri Jesús 
kumal lajuj achijabꞌ ri kꞌo itzel taq chꞌaꞌk chkij. Xetakꞌi kꞌu chinaj. 13 Ko 
xechꞌawik, xkibꞌij: ¡Tat Jesús! ¡Ajtij! ¡Toqꞌobꞌisaj la qa wäch! —xecha che.

14 Xerilo, xubꞌij chke: Jikꞌutu iwibꞌ chkiwäch ri tataꞌibꞌ sacerdotes, —
xcha chke.

Pa ri ki bꞌik kꞌut, are chiꞌ xekunaxik. 15 Aretaq jun chke xrilo chi kunam 
chik, xtzelejik, ko xchꞌawik, xunimarisaj u qꞌij ri Dios. 16 Xuxuk ribꞌ cho 
ri Jesús, sibꞌalaj xmaltioxin che. Aj Samaria kꞌut we achi riꞌ. 17 Xubꞌij kꞌu 
ri Jesús: ¿A mat ne e lajuj ri xekunaxik? E kꞌu ri bꞌelejebꞌ, ¿jawijeꞌ e kꞌo 
wi? —kächaꞌ. 18 Xaq xuwi waꞌ we achi riꞌ ri man qa winaqil taj xtzelej loq, 
kunimarisaj kꞌu u qꞌij ri Dios, —xcha ri Jesús.

19 Xubꞌij ri Jesús che: Chatwalijoq, kuyaꞌ kateꞌk. At kunam chik rumal 
chi xatkojonik, —xcha che.

Ri Jesús kubꞌij jas kubꞌan ru taqanik ri Dios käpetik
20 Aretaq ri tataꞌibꞌ fariseos xkitaꞌ che ri Jesús jampaꞌ käpe ru taqanik 

ri Dios cho ruwächulew, xubꞌij ri Jesús chke: Ri u petik ru taqanik ri Dios 
cho ruwächulew man kilitaj tä riꞌ, —kächa chke. 21 Man käbꞌix tä na che: 
“Chawilampeꞌ, kꞌo chi riꞌ. Jawilampeꞌ, kꞌo chilaꞌ,” —kächaꞌ. Man jeꞌ taj 
rumal chi ya ulinaq chi ri Dios iwukꞌ che taqanik, —xcha chke.

22 Xubꞌij kꞌu ri Jesús chke ru tijoxelabꞌ: Kopan na ri qꞌij ri sibꞌalaj kirayij 
chi ri in, in riꞌ ri Ralkꞌual ri Dios ri Qas Winaq, kꞌo iwukꞌ, man in kꞌo tä 
chik, —kächaꞌ. 23 Ri winaq käkibꞌij na chiwe: “Chiwilampeꞌ, kꞌo chi riꞌ. 
Jiwilampeꞌ, kꞌo chilaꞌ,” —kecha na. Mixeꞌ kꞌut, mixteri bꞌi kukꞌ, —xcha 
ri Jesús chke. 24 Jeꞌ jas ri kaypaꞌ kusaqirisaxtaj ronojel ri kaj, qꞌalaj waꞌ 
chkiwäch konojel ri winaq, je riꞌ xuqujeꞌ ri qꞌij aretaq ri in, in riꞌ ri Ralkꞌual 
ri Dios ri Qas Winaq, kinpetik, —kächaꞌ. 25 Rajwaxik kꞌut chi nabꞌe sibꞌalaj 
kinriq na kꞌäx, ketzelax na nu wäch kumal ri winaq re we qꞌij junabꞌ riꞌ, —
kächaꞌ. 26 Jas ri xkaꞌn ri winaq ojer pa ru qꞌij ri qa mam Noé, je riꞌ xuqujeꞌ 
käbꞌantaj na pa taq ri qꞌij ri kintzelej loq, in riꞌ ri Ralkꞌual ri Dios ri Qas 
Winaq. 27 Xewiꞌ ri winaq, xkaꞌn nimaqꞌij, xekꞌuliꞌk, xkiya kꞌu ri kalkꞌual pa 
taq kꞌulanem kꞌä pa ri qꞌij ri xok bꞌik ri qa mam Noé pa ri nimalaj barco. 
Xpe kꞌu ri nimalaj qꞌeqal jäbꞌ, xusach kꞌu ki wäch konojel, —kächaꞌ. 28 Je riꞌ 
xuqujeꞌ jas ri xkaꞌn ri winaq ojer pa ru qꞌij ri qa mam Lot, xewiꞌ ri winaq, 
xkaꞌn nimaqꞌij, xeloqꞌomanik, xekꞌiyinik, xetikoꞌnik, xkiyak taq kachoch. 
29 Pa ri qꞌij ri xel bꞌik ri qa mam Lot pa ri tinimit Sodoma, xqaj loq qꞌaqꞌ rukꞌ 
qꞌol chikaj, xusach kꞌu ki wäch konojel ri winaq. 30 Jeꞌ käbꞌan na waꞌ pa ri 
qꞌij ri käqꞌalajin na jachin riꞌ ri Ralkꞌual ri Dios ri Qas Winaq, —xcha chke.

31 Pa ri qꞌij riꞌ, ri winaq ri kꞌo puwiꞌ ri ja, mok chi bꞌik che ki kꞌamik bꞌi 
ri jastaq re ri e kꞌo kan chupam ri ja. Xuqujeꞌ ne ri kꞌo pa juyubꞌ mätzelej 
chi na cho ja, —kächaꞌ. 32 Chnaꞌtaj ri rixoqil ri mam Lot chiwe. 33 Ri 
kutzukuj u chajixik ribꞌ, kutzaq na ronojel, käkäm kꞌu na waꞌ. Apachin kꞌu 
ri kutzaq ru kꞌaslemal, kätoꞌtaj na waꞌ, —xcha chke.

34 Qas tzij kinbꞌij chiwe chi pa ri aqꞌabꞌ riꞌ, kekꞌoji na kiebꞌ pa jun chꞌat. 
Jun chke käkꞌam na bꞌik, ri jun chik käyiꞌ na kanoq. 35 Kekꞌoji na kiebꞌ 

ixoqibꞌ ri tajin kekieꞌn junam. Jun chke käkꞌam na bꞌik, ri jun chik käyiꞌ 
na kanoq. 36 Kekꞌoji na kiebꞌ achijabꞌ kachiꞌl kibꞌ pa taq juyubꞌ. Jun chke 
käkꞌam na bꞌik, ri jun chik käyiꞌ na kanoq, —xcha ri Jesús chke.

37 Xkibꞌij kꞌu che ri Jesús: ¿Jawijeꞌ käbꞌan wi waꞌ, Qajaw? —xecha che.
Xchꞌaw chi ri Jesús, xubꞌij: Ri käkꞌoji wi na ri ki bꞌaqil ri käminaqibꞌ, 

chilaꞌ kꞌut käkimulij wi na kibꞌ ri kꞌuch, —xcha chke.

Waral kätzijox wi ri chichuꞌ malkaꞌn rukꞌ ri 
qꞌatal tzij ri man jikom tä ranimaꞌ

18  1 Ri Jesús xutzijoj chi na jun kꞌutbꞌal chuyaꞌik tijonik chke ru 
tijoxelabꞌ chukꞌutik chkiwäch chi rajwaxik u bꞌanik orar amaqꞌel 

ronojel qꞌij, mäkꞌistaj kꞌu ki kꞌux. 2 Xubꞌij kꞌu chke: Pa jun tinimit kꞌo wi 
jun qꞌatal tzij ri man kuxej tä ribꞌ cho ri Dios, man nim tä kꞌu keril wi ri 
winaq. 3 Xuqujeꞌ kꞌo jun chichuꞌ malkaꞌn pa ri tinimit riꞌ, ri amaqꞌel kopan 
rukꞌ, kutzꞌonoj che: Chintoꞌ la pu qꞌabꞌ ri nu kꞌulel, —kächa che. 4 Xkeꞌ 
kꞌia ri qꞌij ri qꞌatal tzij man kraj taj kutoꞌ ri chichuꞌ. Te kꞌu riꞌ xchoman 
pa ranimaꞌ, xubꞌij: “Pune man kinxej tä wibꞌ cho ri Dios, man nim tä kꞌu 
kinwil wi jun winaq, 5 kintoꞌ na we chichuꞌ malkaꞌn riꞌ rumal chi sibꞌalaj 
kuya latzꞌ chwe. We man kinbꞌan qꞌatow tzij puwiꞌ rukꞌ jikomal, käpe na 
ri chichuꞌ amaqꞌel ronojel qꞌij, sibꞌalaj kinukos na,” —xcha riꞌ.

6 Xubꞌij kꞌu ri Qajaw Jesús: Chitatabꞌej bꞌaꞌ jas ri xubꞌij ri qꞌatal tzij ri 
man jikom tä ranimaꞌ, —kächaꞌ. 7 ¿A mat ri Dios kubꞌan na qꞌatow tzij 
rukꞌ jikomal pa ki wiꞌ ri winaq ri xeuchaꞌ che ki toꞌik, ri kebꞌochiꞌn che 
chi paqꞌij chi chaqꞌabꞌ? ¿A mat chanim keutoꞌ na waꞌ? —kächaꞌ. 8 Jeꞌ, 
kinbꞌij chiwe chi chanim kätobꞌan na chke, —kächaꞌ. Aretaq kꞌut ri in, 
in riꞌ ri Ralkꞌual ri Dios ri Qas Winaq, kintzelej na loq, ¿a keinriq ne lo 
winaq ri qas kekojon chwe? —xcha chke.

Waral kätzijox wi ri tataꞌ fariseo rukꞌ ri toqꞌil alkabꞌal
9 Xutzijoj kꞌu we kꞌutbꞌal rech tijonik riꞌ chke jujun winaq ri kechoman 

chkij chbꞌil kibꞌ chi sibꞌalaj e utz na, ri käketzelaj kꞌu ki wäch ri juleꞌ chik.
10 Xubꞌij chke: E kꞌo kiebꞌ achijabꞌ. Jun chke are jun tataꞌ fariseo. Ri 

jun chik are toqꞌil alkabꞌal. Xebꞌok kꞌu bꞌi pa ri nimalaj rachoch Dios 
rech käkaꞌn orar. 11 Takꞌal kꞌu ri fariseo, xubꞌan orar chbꞌil ribꞌ, xubꞌij: “O 
Dios, maltiox che la chi ri in man in tä junam kukꞌ ri nikꞌiaj winaq chik, 
ri elaqꞌomabꞌ, ri winaq ri man käkibꞌij tä jikomal tzij, ri käkaꞌn nimalaj 
mak, man in junam tä kꞌu rukꞌ we jun toqꞌil alkabꞌal riꞌ. 12 Ri in kinbꞌan 
ayunar kamul ronojel semana. Kinya kꞌu ru lajujil joropaꞌ ri kinriqo,” —
xcha ri tataꞌ fariseo. 13 Are kꞌu ri toqꞌil alkabꞌal, takꞌal chinaj, man kraj 
tä kꞌu käkaꞌy chikaj, xane kutꞌok u wo u kꞌux chukꞌutik chi käbꞌisonik, 
kubꞌij: “¡Ay, Dios! We ne käpax kꞌux la chwe in, in waꞌ sibꞌalaj in ajmak,” 
—xchaꞌ. 14 Qas tzij kinbꞌij chiwe chi we achi riꞌ xeꞌ cho rachoch jikom chik 

l 18:25 Ri camello are jun awaj ri kuyaꞌ käkiejen jun chrij, más kꞌut käkoj che taq eqaꞌn. 
Nim na riꞌ chuwäch jun kiej. 

ri ranimaꞌ cho ri Dios. Man jeꞌ tä kꞌu ri jun chik, ri tataꞌ fariseo. Are kꞌu 
ri winaq ri kunimarisaj ribꞌ cho ri Dios, käqasax na u qꞌij. Apachin kꞌu ri 
kubꞌan che chbꞌil ribꞌ chi man nim tä u bꞌanik, känimarisax na u qꞌij waꞌ, 
—xcha ri Jesús chke.

Ri Jesús keutewchij ri alaj taq akꞌalabꞌ
15 Xekꞌam kꞌu bꞌi ri akꞌalabꞌ cho ri Jesús rech kuya ru qꞌabꞌ pa ki wiꞌ. Ru 

tijoxelabꞌ xkilo, xekiyaj ri winaq. 16 Ri Jesús xeusikꞌij ru tijoxelabꞌ, xubꞌij 
chke: Chiya chke ri akꞌalabꞌ chi kepe wukꞌ, meiqꞌatej, —kächaꞌ. Xaq xuwi 
chke ri winaq ri e jeꞌ jas ri akꞌalabꞌ riꞌ käyiꞌ wi chi kätaqan ri Dios pa ki 
wiꞌ. 17 Qas tzij ri kinbꞌij chiwe chi ri winaq ri man käkinaꞌ tä pa kanimaꞌ 
chi ri e areꞌ jeꞌ ta ne akꞌalabꞌ cho ri Dios, man käkikꞌulaj tä kꞌu ru taqanik 
ri Dios, man käyiꞌ tä chke chi kebꞌokik, —xcha ri Jesús chke.

Jun ala sibꞌalaj qꞌinom kätzijon rukꞌ ri Jesús
18 Kꞌo kꞌu jun chke ri ki nimaqil ri winaq xutaꞌ che ri Jesús, xubꞌij: Utzalaj 

Ajtij, ¿jas kinbꞌan in rech kinriq ri kꞌaslemal ri man käkꞌistaj taj? —xcha che.
19 Xubꞌij kꞌu ri Jesús: ¿Jas che kabꞌij utz chwe? Man kꞌo tä jun ri qas utz, 

xane xaq xuwi ri Dios, —kächa riꞌ. 20 Awetam kꞌu ru Loqꞌ Pixabꞌ ri Dios 
ri kubꞌij: “Matkämisanik, mabꞌan ri nimalaj mak ri äwas u bꞌanik rukꞌ ri 
rixoqil jun winaq chik, mabꞌan elaqꞌ, mabꞌan tzij chrij jun winaq chik, 
nim cheawila wi ra tat, ra nan,” —kächa ri Pixabꞌ, —xcha ri Jesús che.

21 Xubꞌij ri achi che ri Jesús: Ronojel waꞌ nu nimam tzpa ri wakꞌalal, —
xcha che.

22 Xuta waꞌ ri Jesús, xubꞌij che: Kꞌo na ri mäjaꞌ kabꞌano. Jakꞌiyij konojel 
ri jastaq awe, chaya ri rajil chke ri mebꞌaꞌibꞌ. Käkꞌoji kꞌu na ra qꞌinomal 
chilaꞌ chikaj, —kächaꞌ. Te kꞌu riꞌ kuyaꞌ katteri wukꞌ. Joꞌ bꞌaꞌ, —xcha che.

23 Aretaq ri achi xuta waꞌ, sibꞌalaj xkꞌextaj ru wäch pa bꞌis, xkꞌäxkꞌobꞌ 
ri ranimaꞌ rumal chi sibꞌalaj nim ru qꞌinomal kꞌolik. 24 Ri Jesús xrilo chi 
sibꞌalaj käbꞌisonik, xubꞌij: ¡Sibꞌalaj kꞌäx ri kebꞌokik ri qꞌinomabꞌ rukꞌ ri 
Dios rech kätaqan pa ki wiꞌ! —kächaꞌ. 25 Are man kꞌäx taj ri rokꞌowisaxik 
jun kiej camello l pa ri u julil jun tꞌisombꞌal bꞌaq chuwäch ri rokik jun 
winaq qꞌinom rukꞌ ri Dios rech kätaqan puwiꞌ, —xcha chke.

26 Ri winaq ri xetowik xkibꞌij che ri Jesús: We je riꞌ, ¿jachin ta kꞌu lo ri 
käkowin churiqik ru tobꞌanik ri Dios? —xecha che.

27 Xubꞌij kꞌu ri Jesús chke: Ri man kekowin tä ri winaq chubꞌanik, are 
kꞌu waꞌ käkowin ri Dios che, —xcha chke.

28 Xubꞌij ri tat Pedro: Qajaw, chilampe la chi ri uj qa yoꞌm kan ri jastaq 
qe rech kujkꞌoji ukꞌ la, —xcha riꞌ.

m 18:39 Ri “Ralkꞌual kan ri qa mam David” kel kubꞌij “Toꞌl Qe”, junam jas ri tzij “Cristo” o 
“Mesías”. 

29 Ri Jesús xubꞌij che: Qas tzij ri kinbꞌij chiwe chi we kꞌo jun winaq ri u yoꞌm kan 
ri rachoch, ri rixoqil, ri rachalal, ru tat, u nan, ri ralkꞌual rech kinutoꞌ chutzijoxik 
ru taqanik ri Dios, 30 kuriq na kꞌia chuwäch waꞌ pa taq we qꞌij junabꞌ riꞌ. Kuriq kꞌu 
na ri kꞌaslemal ri man kꞌo tä u kꞌisik pa taq ri junabꞌ ri kepe na, —xcha chke.

Ri Jesús kutzijoj chi na jumul ru kämikal
31 Ri Jesús xeukꞌam bꞌi ri kabꞌlajuj u taqoꞌn pa ki tukiel wi, xubꞌij kꞌu chke: 

Kujpaqi na bꞌik, kujeꞌ na pa ri tinimit Jerusalén. Ronojel kꞌu ri tzꞌibꞌam kan kumal 
ri ojer taq qꞌalajisal re ru Loqꞌ Pixabꞌ ri Dios chwij in, in riꞌ ri Ralkꞌual ri Dios ri 
Qas Winaq, käbꞌantaj na waꞌ chwe, —kächaꞌ. 32 Kinkijach kꞌu na bꞌik pa ki qꞌabꞌ 
ri nikꞌiaj winaq chik. Käketzꞌbꞌej na nu wäch, kinkiyoqꞌ na, xuqujeꞌ käkichubꞌaj 
na nu palaj. 33 Kinkirapuj na, te kꞌu riꞌ kinkikämisaj. Churox qꞌij kꞌut kinkꞌastaj na 
chkixol ri käminaqibꞌ, —xcha ri Jesús chke.

34 Ri tijoxelabꞌ man kꞌo tä kꞌu jun chke ri kuchꞌobꞌ ri u tzij ri Jesús. 
Xbꞌan kꞌu chke chi man keqꞌalajin tä waꞌ we tzij riꞌ chkiwäch. Are kꞌu ri 
xbꞌix chke man kuyaꞌ taj käkichꞌobꞌo.

Jun moy achi käkaꞌyik
35 Bꞌenam re ri Jesús, tajin känaqajin che ri tinimit Jericó. Kꞌo kꞌu jun 

moy achi tꞌuyul chuchiꞌ ri bꞌe ri tajin kämolonik. 36 Aretaq xuto chi kꞌia 
winaq tajin keokꞌowik, xutaꞌ jas tajin käbꞌanik, xubꞌij: ¿Jas riꞌ? —xchaꞌ. 
37 Xkibꞌij che: Are ri tat Jesús aj Nazaret ri tajin kokꞌowik, —xecha che. 
38 Ko xchꞌaw ri moy achi, xubꞌij: ¡Tat Jesús! —kächaꞌ. ¡Lal riꞌ ralkꞌual kan 
ri qa mam David, toqꞌobꞌisaj la nu wäch! —xcha che.

39 Ri winaq ri e takꞌatoj chuwäch xeyajon che, xkibꞌij chi mächꞌaw chik. 
Ri areꞌ kꞌut ko na xuraq u chiꞌ, xubꞌij: ¡Tat, ri lal ralkꞌual kan m ri qa mam 
David, toqꞌobꞌisaj la nu wäch! —xcha che.

40 Xtakꞌi kꞌu ri Jesús, xtaqan chukꞌamik loq ri tataꞌ rukꞌ. Aretaq ri moy achi kꞌo 
chi rukꞌ ri Jesús, xubꞌij ri Areꞌ che: 41 ¿Jas kaj la chi kinbꞌan che la? —xcha che.

Xubꞌij kꞌu ri moy achi: Tat, kwaj kinkaꞌy chik, —xcha che.
42 Xubꞌij kꞌu ri Jesús che: ¡Kaꞌy bꞌaꞌ la! —kächa che. Rumal chi käkojon 

la, xkunataj la kanoq, —xcha che.
43 Chanim kꞌut ri moy achi xkaꞌyik, xteri bꞌi chrij ri Jesús, kunimarisaj 

u qꞌij ri Dios. Xuqujeꞌ konojel ri winaq xkinimarisaj u qꞌij ri Dios aretaq 
xkilo ri xbꞌan che ri moy achi.

Ri Jesús kuriq ribꞌ rukꞌ ri tat Zaqueo

19  1 Opaninaq chi kꞌu ri Jesús pa Jericó, okꞌowem tajin kubꞌan 
chupam ri tinimit. 2 Kꞌo jun achi, Zaqueo u bꞌiꞌ, jun chke ri ki 

nimaqil ri toqꞌil taq alkabꞌal. Qꞌinom kꞌu waꞌ we achi riꞌ. 3 Xutzukuj rilik 
u wäch ri Jesús che retamaxik jachin riꞌ. Man käkowin tä kꞌut rumal chi 
e kꞌia ri winaq, xaq kꞌu koꞌl raqan ri tat Zaqueo. 4 Xutik anim, xnabꞌej bꞌi 
chkiwäch ri winaq, xpaqi kꞌu puwiꞌ jun cheꞌ sicómoro che rilik ri Jesús, 
rumal chi chilaꞌ kokꞌow wi na ri areꞌ. 5 Xopan kꞌu ri Jesús pa ri kꞌolibꞌal 
riꞌ, xkaꞌy aqꞌan ajsik, xril ri tat Zaqueo, xubꞌij che: Chanej la, qaj la loq. 
Rajwaxik chi kämik kinkanaj kan cho achoch la, —xcha che.

6 Te kꞌu riꞌ xqaj loq ri tat Zaqueo puwiꞌ ri cheꞌ. Xukꞌulaj ri Jesús, sibꞌalaj 
xkikotik. 7 Xilitaj kꞌu waꞌ kumal konojel ri winaq, xewixwitik, xkibꞌij: 
Ulaꞌm ri tat Jesús rumal jun achi sibꞌalaj ajmak, xeꞌ kꞌu rukꞌ, —xecha 
riꞌ. 8 Xtakꞌi kꞌu ri tat Zaqueo, xubꞌij che ri Jesús: Tampe la ri kinbꞌano. 
Pa nikꞌiaj ri jastaq we kinya na chke ri mebꞌaꞌibꞌ. Xuqujeꞌ we kꞌo jas nu 
qꞌipom chrij jun winaq, kinkajmulij na u tzelexik waꞌ che, —xchaꞌ.

9 Xubꞌij ri Jesús che: Kämik xriq la ru tobꞌanik ri Dios, xuqujeꞌ ri winaq 
ri e kꞌo cho achoch la, rumal chi käqꞌalajinik chi lal riꞌ are qas rachalal 
ri qa mam Abraham, —kächaꞌ. 10 Ri in, in riꞌ ri Ralkꞌual ri Dios ri Qas 
Winaq, in petinaq che ki tzukuxik ri winaq ri e tzaqinaq, xuqujeꞌ che ki 
toꞌik, —xcha ri Jesús.

Ri Jesús kutzijoj ri kꞌutbꞌal chrij ri puaq ri jachom chke ri patäninelabꞌ
11 Ri winaq ki tatabꞌem we tzij riꞌ, ri Jesús xuchaplej u tzijoxik jun kꞌutbꞌal 

chik re tijonik chke rumal chi kenaqajin chik che ri tinimit Jerusalén. 
Xkichomaj ri winaq chi ri Dios kukꞌut na ribꞌ chkiwäch chanim, kuchaplej 
kꞌu taqanik pa ki wiꞌ. 12 Xubꞌij kꞌu ri Jesús chke: Kꞌo jun achi, nim u bꞌanik, 
ri xeꞌ naj pa jun tinimit chik rech kok che nim taqanel pa ki wiꞌ ri winaq 
re ri tinimit riꞌ. Kuchomaj ri tataꞌ chi aretaq kätoꞌtaj chilaꞌ, kätzelej chi na 
loq cho ja. 13 Ri achi kꞌut xeusikꞌij lajuj chke ri patänil re, xeuya juwinaq 
quetzales chke chkijujunal. Xubꞌij kꞌu chke: “Chikojo waꞌ we puaq riꞌ rech 
kꞌo kichꞌak na chrij. Chibꞌana waꞌ kꞌä kopan na ri qꞌij ri kintzelej loq,” —
xcha chke. 14 Are kꞌu ri winaq re ri tinimit ri keꞌ wi, sibꞌalaj käketzelaj 
u wäch, xekitaq kꞌu bꞌi nimaq tataꞌibꞌ chrij chubꞌixik: “Man käqaj tä waꞌ 
we achi riꞌ che nim taqanel pa qa wiꞌ,” —xecha che. 15 Pune je riꞌ xok 
kꞌu na che nim taqanel. Aretaq xtzelej loq cho ja, xtaqanik chi kesikꞌix 
loq ri patäninel taq re, ri xekꞌamow ri puaq, rech käretamaj na jas ri ki 
chꞌakom chkijujunal. 16 Xopan kꞌu ri nabꞌe patänil re rukꞌ, xubꞌij: “Tat, ri 
rajil la xuchꞌak chi lajuj mul jeꞌ jas ri xya la chwe,” —xchaꞌ. 17 Xubꞌij kꞌu 
ru patrón che: “Utz a bꞌanom, utzalaj patänil we,” —kächaꞌ. “Katinkoj na 
che taqanel pa ki wiꞌ lajuj tinimit rumal chi utz a bꞌanom at chrij ri jun 
alaj chak,” —xcha che. 18 Xopan kꞌu rukabꞌ patänil re, xubꞌij che: “Tat, ri 
rajil la u chꞌakom chi jobꞌ mul jeꞌ jas ri yoꞌm la chwe,” —xcha che. 19 Xubꞌij 
kꞌu ru patrón che: “Ri at kꞌut katkoj na che taqanel pa ki wiꞌ jobꞌ tinimit,” 
—xcha che. 20 Xopan chi kꞌu jun chik patänil re, xubꞌij: “Tat, riꞌ ri rajil la 

ri kꞌo wukꞌ, nu kꞌolom kꞌu waꞌ pa jun suꞌt,” —kächaꞌ. 21 “Jeꞌ nu bꞌanom waꞌ 
rumal chi kinxej wibꞌ chuwäch la. Ri lal kꞌut sibꞌalaj kꞌaꞌn la. Käkꞌam la ri 
man ech tä la, käqꞌat kꞌu la ri man tikom tä la,” —xcha che. 22 Xubꞌij kꞌu 
ri nim taqanel che: “¡Ay, patänil we ri sibꞌalaj man utz taj! Kinqꞌat na tzij 
pa wiꞌ rukꞌ ri tzij ri a bꞌim chwe. Awetam kꞌut chi ri in sibꞌalaj in kꞌaꞌn, 
chi kinkꞌam ri man wech taj, kinqꞌat kꞌu ri man nu tikom taj,” —kächaꞌ. 
23 “¿Jas che man xaya tä ri nu rajil rukꞌ jun winaq ri käyoꞌw pa jalomal rech 
kintoqꞌij rukꞌ ral aretaq kinulik?” —xcha che. 24 Xubꞌij kꞌu chke ri e takꞌatoj 
chunaqaj: “Chiwesaj ri puaq ri kꞌo rukꞌ, chiya che ri patänil we ri kꞌo ri lajuj 
cientos quetzales rukꞌ,” —xcha chke. 25 Xkibꞌij kꞌu che: “Tat, ya kꞌo chik lajuj 
cientos quetzales rukꞌ,” —xecha che. 26 Xubꞌij kꞌu chke: “Kinbꞌij chiwe chi 
ronojel jachin ri kꞌo kꞌo rukꞌ, käyataj na más che. Apachin kꞌu ri man kꞌo 
tä kꞌo rukꞌ, kesax na che ri jubꞌiqꞌ ri kꞌolik,” —kächa chke. 27 “Are kꞌu ri nu 
kꞌulel, ri man xkaj taj chi kintaqan pa ki wiꞌ, chikꞌama loq, chikämisaj waꞌ 
chnuwäch,” —xcha chke, —xcha ri Jesús chke ri winaq.

Kok ri Jesús pa ri tinimit Jerusalén
28 Aretaq xbꞌitaj waꞌ rumal ri Jesús, xnabꞌej chkiwäch, xutaqej ru bꞌe, 

xeꞌ kꞌu pa ri tinimit Jerusalén. 29 Naqaj chi kꞌu e kꞌo wi che ri tinimit 
Betfagé, xuqujeꞌ ri tinimit Betania chuwäch ri juyubꞌ u bꞌiꞌam Ujuyubꞌal 
Olivos, xeutaq bꞌik kiebꞌ chke ru tijoxelabꞌ. 30 Xubꞌij kꞌu chke: Jix pa ri alaj 
tinimit ri kꞌo apan chqawäch. Aretaq ix opaninaq chi chilaꞌ, kiriqa na jun 
burro yuqulik, ri man kꞌo tä jumul jun winaq kiejeninaq chrij. Chikira 
waꞌ, chikꞌama loq, —kächa chke. 31 We kꞌo jun kutaꞌ chiwe: ¿Jas che 
kikiro? —kächa ne. Jeꞌ kibꞌij waꞌ che: Xa kajwataj waꞌ che ri Qajaw Jesús, 
—kixcha che, —xcha ri Jesús chke.

32 Xebꞌeꞌ kꞌu ri tijoxelabꞌ ri xeutaq bꞌik, jeꞌ xekiriqa jas ri xubꞌij ri Jesús 
chke. 33 Tajin käkikir ri burro aretaq ri ajchaqꞌel xkitaꞌ chke, xkibꞌij: ¿Jas 
che tajin kikir ri burro? —xecha chke.

34 Ri e areꞌ xkibꞌij: Xa kajwataj waꞌ che ri Qajaw Jesús, —xecha chke.
35 Xkikꞌam kꞌu bꞌik, xkiya kꞌu che ri Jesús. Xkikoj ri ki qꞌuꞌ chrij, xkiya 

kꞌu ri Jesús chrij. 36 Kiejeninaq ri Jesús, tajin käbꞌinik. Xkilikꞌ ri ki qꞌuꞌ 
pa ri bꞌe. 37 Naqaj chi kꞌu e kꞌo wi che ri Jerusalén, xeopan pa ri xulanik 
re ri Ujuyubꞌal Olivos. Konojel ri kꞌialaj taq u tijoxelabꞌ xkichaplej 
kikotem, ko xechꞌawik, xkinimarisaj u qꞌij ri Dios rumal konojel ri nimaq 
taq kajmabꞌal ri kilom. 38 Käkibꞌij kꞌut: ¡Tewchim bꞌaꞌ ri Nim Taqanel ri 
petinaq pa ru bꞌiꞌ ri Qajaw Dios! —kechaꞌ. Kuxlan na qanimaꞌ rumal ri 
Dios chikaj. ¡Chnimarisax bꞌaꞌ u qꞌij ri Dios ajchikaj! —xecha ri winaq.

39 Jujun chke ri tataꞌibꞌ fariseos ri e kꞌo chkixol ri kꞌialaj winaq xkibꞌij 
che ri Jesús: Ajtij, cheyaja la ri tijoxelabꞌ la, —xecha che.

40 Ri Jesús xchꞌawik, xubꞌij chke: Qas tzij, we ta mat kechꞌaw waꞌ we 
winaq riꞌ, are ko kechꞌaw na ri abꞌaj, —xcha chke.

41 Aretaq xenaqajin che ri tinimit, ri Jesús xoqꞌ pa ki wiꞌ ri winaq aj 
Jerusalén. 42 Xubꞌij: Kwaj ta ne chi pa we qꞌij riꞌ kiwetamaj jachin riꞌ ri 
käkowinik kuya utzil chixol. Kꞌuꞌtal kꞌu waꞌ kämik chiwäch, —kächaꞌ. 
43 Kepe kꞌu na ri qꞌij chiwij aretaq ri kꞌialaj i kꞌulel käkaꞌn na jun kꞌotom 
chrij ri tinimit, käkisutij na rij, sibꞌalaj kꞌu käkilatzꞌobꞌisaj na waꞌ, —
kächaꞌ. 44 Kekiwulij na kan ri iwachoch cho ulew, kixkikämisaj na. Man 
käkanaj tä kꞌu na kan jun abꞌaj puwiꞌ jun abꞌaj chik, —kächaꞌ. Are kꞌu 
rumal waꞌ chi man iwetam taj chi pa we qꞌij riꞌ ri Dios xixusolij, —xcha 
chke.

Ri Jesús käresaj ri man utz taj pa ri nimalaj rachoch Dios
45 Xok kꞌu bꞌik ri Jesús pa ri nimalaj rachoch Dios, xuchaplej kesaxik 

bꞌik ri ajkꞌayibꞌ, xuqujeꞌ ri loqꞌomanelabꞌ. 46 Xubꞌij kꞌu chke: Tzꞌibꞌam kꞌut 
pa ru Loqꞌ Pixabꞌ ri Dios: “Ri wachoch in are ja ri käbꞌan wi orar,” —
kächa ri Tzꞌibꞌtalik. Ri alaq kꞌut, kachoch elaqꞌomabꞌ bꞌanom alaq che, —
xcha ri Jesús chke.

47 Ronojel qꞌij ri Jesús xuya tijonik pa ri nimalaj rachoch Dios. Are kꞌu 
ri ki nimaqil sacerdotes, ri tijonelabꞌ re ri Pixabꞌ, xuqujeꞌ ri ki nimaqil ri 
winaq re ri tinimit xkitzukuj u kämisaxik. 48 Man xkiriq tä kꞌut jas käkaꞌn 
che, rumal chi konojel ri winaq ki jikibꞌam kanimaꞌ chutatabꞌexik ri 
kubꞌij chke.

Kätzijox ru taqanik ri Jesús

20  1 Pa jun qꞌij ri Jesús tajin keutijoj ri winaq pa ri nimalaj rachoch 
Dios, tajin kutzijoj ri Utzalaj Tzij re ri Evangelio chke. Xeopan 

kꞌu ri ki nimaqil taq sacerdotes kukꞌ ri tijonelabꞌ re ri Pixabꞌ xuqujeꞌ ri 
ki nimaqil ri winaq. 2 Xkibꞌij kꞌu che: ¿Jachin xtaqow la chi ri lal käbꞌan 
la waꞌ we riꞌ? ¿Jachin lo ri yoꞌwinaq taqanik pa qꞌabꞌ la chi jeꞌ käbꞌan la 
waꞌ? —xecha che.

3 Xchꞌaw ri Jesús, xubꞌij chke: Ri in xuqujeꞌ kꞌo jas kintaꞌ chech alaq, —
kächaꞌ. Bꞌij alaq chwe: 4 ¿Jachin xtaqow ri tat Juan chubꞌanik qasnaꞌ? ¿A 
are ri Dios, o are ri winaq? ¿Jachin xyoꞌw che chi jeꞌ kubꞌan waꞌ? —xcha 
chke.

5 Xkitzijobꞌela kibꞌ, xkibꞌij: We käqabꞌij chi are ri Dios, ri areꞌ kubꞌij na 
chqe chi jas che man xqakoj tä waꞌ, —kechaꞌ. 6 We kꞌu käqabꞌij chi xa 
are ri winaq, konojel ri winaq kujkaꞌn na che abꞌaj. Elinaq kꞌu chi saq 
chkiwäch ri winaq chi ri tat Juan are qꞌalajisal re ru Loqꞌ Pixabꞌ ri Dios, 
—xecha riꞌ.

7 Xechꞌaw chik, xkibꞌij che ri Jesús chi man käkichꞌobꞌ tä waꞌ chi jachin 
riꞌ ri xyoꞌw che ri tat Juan chi kubꞌan qasnaꞌ. 8 Xubꞌij kꞌu ri Jesús chke: 
Xuqujeꞌ ri in man kinbꞌij tä in chech alaq jachin ri yoꞌwinaq chwe chi in 
kinbꞌan waꞌ we riꞌ, —xcha ri Jesús chke.

n 20:17 We abꞌaj riꞌ ri xubꞌij ri Jesús are ri Jesús mismo. 

Waral kätzijox wi ri kꞌutbꞌal chkij ri ajchakibꞌ ri man e utz taj
9 Ri Jesús xuchaplej u tzijoxik waꞌ we kꞌutbꞌal riꞌ re tijonik chke ri 

winaq: Kꞌo jun achi ri xubꞌan jun tikbꞌal uvas. Xtikonijik, xuya kꞌu kan 
ri ulew pa qajomal chke jujun tajinelabꞌ. Te kꞌu riꞌ xeꞌ naj pa jun tinimit 
chik, naj xsachik. 10 Xopan kꞌu ri qꞌij re ru yakik ri wächinik, xutaq bꞌi jun 
patänil re kukꞌ ri ajchakibꞌ rech käkiya bꞌi nikꞌiaj re ri u wäch ri tikbꞌal 
uvas. Are kꞌu ri ajchakibꞌ xkichꞌayo, xkitaq bꞌik, man kꞌo tä xkiya bꞌi che, 
—kächaꞌ. 11 Xutaq kꞌu bꞌi jun u patäninel chik. Xuqujeꞌ waꞌ xkichꞌayo, 
xketzelaj u wäch, xkitaq bꞌik, man kꞌo tä xkiya bꞌi che, —kächaꞌ. 
12 Churox mul xutaq bꞌik jun patänil re kukꞌ. Xkisok waꞌ, xuqujeꞌ xkesaj bꞌi 
pa ri tikbꞌal uvas, —kächaꞌ.

13 Te kꞌu riꞌ xuchomaj ri rajaw ri tikbꞌal uvas, xubꞌij: “¿Jas ta kꞌu lo 
kinbꞌano?” —kächaꞌ. “Kintaq na bꞌik ri loqꞌalaj nu kꞌojol. Kraj ne nim 
käkil wi ri areꞌ aretaq käkilo,” —xcha riꞌ. 14 Ri ajchakibꞌ, aretaq xkilo, 
xkichꞌabꞌej kibꞌ, xkibꞌij: “¡Chawilampeꞌ! Are waꞌ ri kechbꞌen na ronojel,” 
—kechaꞌ. “Chixsaꞌj, qakämisaj ri achi rech käqechbꞌej na waꞌ we ulew 
riꞌ,” —xecha riꞌ. 15 Xkesaj kꞌu bꞌi ru kꞌojol ri ajchaqꞌel ri tikbꞌal uvas, 
xkikämisaj kꞌut, —xcha ri Jesús chke.

Te riꞌ xutaꞌ ri Jesús chke, xubꞌij: ¿Jas kꞌu kubꞌan na ri rajaw ri tikbꞌal 
uvas chke? —kächa riꞌ. 16 Käpe na ri areꞌ, keukämisaj na ri ajchakibꞌ riꞌ, 
kuya na ri rulew chke juleꞌ chik, —xcha ri Jesús chke.

Aretaq xkita waꞌ, xkibꞌij ri winaq: ¡Ay, mäbꞌantaj waꞌ! —xecha che.
17 Xkaꞌy kꞌu ri Jesús chke, xubꞌij: ¿Jas kel kubꞌij waꞌ ri tzꞌibꞌam kanoq pa 

ru Loqꞌ Pixabꞌ ri Dios? kubꞌij:
Ri abꞌaj ri man xkaj tä ri yakal taq ja,
we abꞌaj riꞌ n are xkoj che toqꞌebꞌal

re ri ja,
—kächa ri Tzꞌibꞌtalik, —xcha ri Jesús. 18 Ronojel winaq jachin ri kätzaq 
puwiꞌ ri abꞌaj riꞌ, käsoktaj na. We kꞌu kätzaq we abꞌaj riꞌ chrij jun, kukꞌäjij 
na, —xcha chke.

Waral käqil wi we rajwaxik u tojik ri alkabꞌal
19 Ri tijonelabꞌ re ri Pixabꞌ kukꞌ ri ki nimaqil sacerdotes aj Israel 

xkichaplej u tzukuxik jas käkaꞌn chuchapik ri Jesús pa ri hora riꞌ, xkixej 
kꞌu kibꞌ chkiwäch ri winaq. Xkichꞌobꞌ kꞌut chi ri kꞌutbꞌal riꞌ, xtzijox waꞌ 
chkij ri e areꞌ. 20 Xkaluchij ri Jesús, xekitaq bꞌi winaq chuyuxlexik. Ri 
winaq riꞌ xkaꞌn che kibꞌ chi e utzalaj taq winaq rech käkiriq jun tzij pu 
chiꞌ ri Jesús rech käkijach bꞌi ri Areꞌ pu qꞌabꞌ ri qꞌatal tzij, käqꞌat kꞌu na 
tzij puwiꞌ. 21 Rumal waꞌ xkikꞌot u chiꞌ ri Jesús, xkibꞌij: Ajtij, qetam chi utz 

waꞌ ri kätzijon la xuqujeꞌ rukꞌ jikomal kätzijon la. Qetam kꞌut chi man 
nim tä kil la jun winaq chuwäch jun chik. Xane käkꞌut la ri qas u rayinik 
ri Dios, —kecha che. 22 ¿A rajwaxik käqatoj alkabꞌal che ri nimalaj 
taqanel aj Roma? We ne man rajwaxik taj, —xecha che.

23 Xretamaxtaj kꞌu ri Jesús ri ki chomanik, xubꞌij chke: ¿Jas che kätaꞌ 
alaq waꞌ chwe? 24 Kꞌutu bꞌaꞌ alaq jun puaq chnuwäch, —kächa chke. 
¿Jachin kꞌu rech we kaꞌyebꞌal riꞌ xuqujeꞌ ri bꞌiꞌaj riꞌ ri kꞌo chuwäch ri 
puaq? —xcha ri Jesús.

Xechꞌaw chi na ri winaq, xkibꞌij che: Are rech ri César ri nimalaj 
taqanel, —xecha che.

25 Xubꞌij kꞌu ri Jesús chke: Ya alaq che ri tat César ri rech ri César. Ya 
bꞌaꞌ alaq che ri Dios ri rech ri Dios, —xcha chke.

26 Man kꞌo tä kꞌu jun tzij xekowin churiqik pu chiꞌ ri Jesús ri xqaj ta wi 
pa ki qꞌabꞌ chkiwäch ri winaq. Xane xkikajmaj ri xubꞌij ri Jesús chke, man 
xechꞌaw tä kꞌu chik.

Waral kätzijox wi jubꞌiqꞌ chrij ri kꞌastajibꞌal chkixol ri käminaqibꞌ
27 Xeopan kꞌu jujun chke ri tataꞌibꞌ saduceos, ri käkibꞌij chi man 

kekꞌastaj tä chi na ri käminaqibꞌ. Ri tataꞌibꞌ riꞌ xkikꞌot u chiꞌ ri Jesús.
28 Xkibꞌij che: Ajtij, tzꞌibꞌam kan chqe rumal ri qa mam Moisés chi we 

käkäm jun achi, kꞌo kꞌu kan rixoqil, man e kꞌo tä kꞌu kan ralkꞌual chrij 
areꞌ, rajwaxik chi ri rachalal ri käminaq käkꞌuli rukꞌ ri ixoq malkaꞌn riꞌ 
rech kekꞌoji kan ralkꞌual rukꞌ. Ri akꞌalabꞌ ri kil ki wäch jeꞌ ta ne e rech 
ri käminaq, —kechaꞌ. 29 Xkibꞌij kꞌut: E kꞌo wuqubꞌ achijabꞌ kachalal kibꞌ. 
Ri nabꞌeal xkꞌuliꞌk, xkäm kꞌut, man xkꞌoji tä kan ralkꞌual rukꞌ ri rixoqil. 
30 Ri ukabꞌ xkꞌuli rukꞌ ri rixnam malkaꞌn, xuqujeꞌ xkäm bꞌik, man xkꞌoji tä 
kan ralkꞌual rukꞌ. 31 Ri urox xuqujeꞌ xkꞌuli rukꞌ ri malkaꞌn. Je kꞌu riꞌ xkaꞌn 
ri wuqubꞌ achijabꞌ chkijujunal, xekämik, man xekꞌoji tä kan kalkꞌual. 
32 Kꞌisbꞌal kꞌut xkäm ri ixoq, —kechaꞌ. 33 Aretaq kꞌut kekꞌastaj chi ri 
käminaqibꞌ, ¿jachin lo chke ri wuqubꞌ achijabꞌ riꞌ käkꞌoji na che rachajil ri 
chichuꞌ? Xok kꞌu che kixoqil ri wuqubꞌ, —xecha che ri Jesús.

34 Xchꞌaw chi ri Jesús, xubꞌij chke: Ri winaq ajuwächulew kekꞌuliꞌk, käkiya 
ri kalkꞌual pa kꞌulanem. 35 Ri winaq ri yaꞌtal chke chi kekꞌastaj bꞌik chkixol ri 
käminaqibꞌ, xuqujeꞌ chi käkꞌoji ki kꞌaslemal ri man käkꞌis taj, man kekꞌuli tä 
chik, man keyiꞌ tä kꞌu che kꞌulanem, —kächaꞌ. 36 E junam chik jas ri ángeles. 
Man kekowin tä chik kekämik. E are kꞌu ralkꞌual ri Dios waꞌ, ri e kꞌastajinaq 
chik chkixol ri käminaqibꞌ, —kächaꞌ. 37 Ri qa mam Moisés xutzijoj chi ri 
käminaqibꞌ kekꞌastaj na, —kächaꞌ. Are waꞌ ri kuqꞌalajisaj ri tzij ri xutzꞌibꞌaj 
chrij ri kꞌix ri käkꞌatik. Chilaꞌ kꞌut kubꞌij wi xuqujeꞌ chi ri Qajaw Dios are ri u 
Dios ri qa mam Abraham, u Dios ri qa mam Isaac, u Dios ri qa mam Jacob, —
kächaꞌ. 38 Ri Dios kꞌut, man are tä Dios kech käminaqibꞌ, xane kech ri winaq 
ri e kꞌaskꞌoj. Ri e kꞌaslik, e kꞌaskꞌoj kꞌu waꞌ rumal ri Dios, —xcha ri Jesús chke.

39 Xechꞌaw chi na jujun chke ri tijonelabꞌ re ri Pixabꞌ, xkibꞌij: Ajtij, qas 
utz ri bꞌim la, —xecha che.

40 Man xkichajij tä chi kꞌu animaꞌ chukꞌotik u chiꞌ ri Jesús jumul chik.

Kätzijox chi jachin riꞌ ru Tat ri Cristo
41 Xubꞌij kꞌu ri Jesús chke: ¿Jas che käbꞌixik chi ri Cristo are ralkꞌual 

kan ri qa mam David? 42 Are kꞌu ri qa mam David kubꞌij pa ri wuj Salmos:
Xubꞌij ri Qajaw Dios che ri Wajaw:
“Chattꞌuyul pa nu wikiäqꞌabꞌ

 43 kꞌä kinya na chawe chi katchꞌakanik,
kattaqan kꞌu na pa ki wiꞌ
ri käkaꞌn ki kꞌulel chawe,”

—kächaꞌ. 44 We ri qa mam David kubꞌij Wajaw che, ¿jas ta kꞌu che käbꞌij 
alaq chi are xa ralkꞌual kan ri qa mam David? —xcha ri Jesús chke.

Ri Jesús keutzujuj ri tijonelabꞌ re ri Pixabꞌ
45 Konojel ri winaq xetowik aretaq xubꞌij waꞌ chke ru tijoxelabꞌ. 46 Je 

waꞌ xubꞌij: Chichajij iwibꞌ chkiwäch ri tijonelabꞌ re ri Pixabꞌ. Käqaj 
chkiwäch kebꞌinikat pa charchäq taq katzꞌiaq. Xuqujeꞌ jeꞌl käkilo, nim 
kꞌu keil wi ri käyiꞌ rutzil ki wäch pa taq ri kꞌayibꞌal. Käkitzukuj kꞌu ri 
tꞌuyulibꞌal ri nim ki bꞌanik pa taq ri rachoch Dios, xuqujeꞌ ri tꞌuyulibꞌal 
ri nim keil wi pa taq ulaꞌnem, —kächa chke. 47 Xuqujeꞌ käkitoqij taq ri 
kachoch ri ixoqibꞌ malkaꞌnibꞌ. Te riꞌ käkiyuq raqan ri ki tzij aretaq käkaꞌn 
orar rech man qꞌalaj tä ri etzelal ri käkaꞌno. Qas nim na ri kꞌäx käkiriq na 
ri tijonelabꞌ re ri Pixabꞌ aretaq käqꞌat tzij pa ki wiꞌ, —xcha ri Jesús.

Waral käqil wi ri kusipaj jun malkaꞌn ixoq ri sibꞌalaj mebꞌaꞌ

21  1 Pa ri nimalaj rachoch Dios ri Jesús xeril ri qꞌinomabꞌ ri tajin 
käkiya ri ki rajil pa ri kꞌolibꞌal ri käyiꞌ wi ri kuchuj. 2 Xril xuqujeꞌ 

jun chichuꞌ malkaꞌn ri sibꞌalaj mebꞌaꞌ. Xeuya kꞌu kiebꞌ puaq ri man nim 
tä rajil pa ri kꞌolibꞌal kuchuj, kraj ne xa jun centavo rajil ri kiebꞌ puaq 
riꞌ. 3 Xubꞌij kꞌu ri Jesús: Qas tzij ri kinbꞌij chiwe chi we mebꞌaꞌlaj chichuꞌ 
malkaꞌn riꞌ, are nim na waꞌ ri xuya ri areꞌ chkiwäch konojel ri juleꞌ winaq 
ri ki yoꞌm ke. 4 Ri juleꞌ winaq chik ki yoꞌm jubꞌiqꞌ che ri kꞌia ri kꞌo kukꞌ. 
Are kꞌu we chichuꞌ malkaꞌn riꞌ, pune sibꞌalaj mebꞌaꞌ, u yoꞌm ronojel ri 
tzuqubꞌal re, —xcha chke.

Ri Jesús kutzijoj chi käwulix na ri nimalaj rachoch Dios
5 E kꞌo kꞌu jujun chke ri winaq tajin ketzijon chrij ri nimalaj rachoch Dios 

chi wiqtal kukꞌ jeꞌlalaj taj abꞌaj, xuqujeꞌ kukꞌ loqꞌalaj taq sipanik. Xubꞌij 
kꞌu ri Jesús: 6 Kopan na ri qꞌij ri man käkanaj tä na kan jun abꞌaj puwiꞌ jun 
abꞌaj chik re we ja riꞌ ri kiwilo. Konojel kewulix na, —xcha chke.

Keilitaj na kꞌia taq etal kꞌä mäjoq ri kꞌisbꞌal re ronojel
7 Xkitaꞌ kꞌu che ri Jesús, xkibꞌij: Qajtij, ¿jampaꞌ käbꞌantaj na waꞌ? ¿A kꞌo 

etal ri kuqꞌalajisaj chqawäch chi are qꞌij riꞌ ri käbꞌan na ri xbꞌij la chqe? 
—xecha che.

8 Xubꞌij ri Jesús: Chichajij iwibꞌ rech mixsubꞌtajik. E kꞌia ri kepe na 
ri käkikoj na ri nu bꞌiꞌ, käkibꞌij: “In riꞌ ri Cristo,” —kecha na. Xuqujeꞌ 
käkibꞌij: “Qetetinaq chi loq ri qꞌij,” —kecha riꞌ, —kächa ri Jesús. Mixeꞌ kꞌu 
kukꞌ ri e areꞌ, —kächa ri Jesús chke. 9 Aretaq kita u tzijol nimalaj chꞌoj 
xuqujeꞌ chi käkiwalijisaj kibꞌ ri winaq chkij qꞌatal taq tzij, mixej iwibꞌ. 
Rajwaxik chi nabꞌe käbꞌantaj na waꞌ we riꞌ, —kächa chke. Kꞌä mäjoq ri 
kꞌisbꞌal re we qꞌij junabꞌ riꞌ, —xcha ri Jesús.

10 Te riꞌ xubꞌij chi ri Jesús chke: Kechꞌojin na ri winaq, ri juchꞌobꞌ 
winaq kukꞌ ri juchꞌobꞌ chik. Xuqujeꞌ kächꞌojin na jun tinimit rukꞌ jun 
tinimit chik, —kächaꞌ. 11 Käpe na nimalaj wiꞌjal pa taq jujun tinimit. Pa 
taq nikꞌiaj tinimit chik kepe na lawalo taq yabꞌil. Kepe kꞌu na nimaq taq 
käbꞌraqan. Keilitaj na xibꞌibꞌalalaj taq jastaq xuqujeꞌ nimalaj taq etal 
chikaj, —xcha chke.

12 Nabꞌe kꞌut chkiwäch waꞌ we jastaq riꞌ kixkichap na ri winaq, 
kixkijach na pa ki qꞌabꞌ ri ki nimaqil ri winaq, xuqujeꞌ kixkikoj na pa 
cheꞌ. Kixkikꞌam na bꞌi chkiwäch nimaq taq tataꞌibꞌ ri ketaqan pa ki wiꞌ 
ri winaq, xuqujeꞌ chkiwäch qꞌatal taq tzij rumal wech in, —xcha chke. 
13 Are qꞌij waꞌ rech kiniqꞌalajisaj na in chkiwäch, —kächaꞌ. 14 Kꞌol bꞌaꞌ 
pa iwanimaꞌ chi michomaj na bꞌik jas riꞌ ri kibꞌij na chutoꞌik iwibꞌ. 15 Ri 
in kinya na chiwe ri rajwaxik u tzijoxik, xuqujeꞌ kinya ri i noꞌj. Ri i 
kꞌulel man käkiriq tä chi na jas käkibꞌij chiwe, man kechꞌakan tä pi wiꞌ, 
—kächaꞌ. 16 Käbꞌan na tzijtal chiwij kumal ri i tat, i nan, ri iwachalal, 
ri iwachiꞌl rech kixjach bꞌik. Kekämisax na jujun chiwe. 17 Konojel 
käketzelaj na i wäch xa rumal wech in, —kächaꞌ. 18 Man käsach tä kꞌu na 
u wäch jun chiwe. 19 We kichꞌij waꞌ, kixtoꞌtaj na, kꞌo na ri i kꞌaslemal ri 
man kꞌo tä u kꞌisik, —xcha ri Jesús chke.

20 Aretaq kiwil ri tinimit Jerusalén sutim rij kumal soldados, chichꞌobꞌoꞌ 
chi käsach na u wäch ri tinimit chanim. 21 Pa ri qꞌij riꞌ ri winaq ri e kꞌo pa 
Judea cheanimaj bꞌi pa taq ri juyubꞌ. Ri e kꞌo pa ri tinimit, chebꞌel bꞌik. 
Ri e kꞌo pa taq ri juyubꞌ, mebꞌok chi bꞌi pa ri tinimit, —kächaꞌ. 22 Are kꞌu 
waꞌ ri qꞌij ri kätoj na u kꞌexel ri ki mak ri winaq aj Jerusalén cho ri Dios. 
Käbꞌantaj na ronojel ri tzꞌibꞌam chrij we tinimit riꞌ, —kächaꞌ. 23 ¡Toqꞌobꞌ 
kꞌu ki wäch ri ixoqibꞌ ri yawabꞌ taq winaq chik, xuqujeꞌ ri e kꞌo alaj taq 
kal ri kꞌä tajin ketuꞌnik pa ri qꞌij riꞌ! Käkꞌoji kꞌu na nimalaj kꞌäxkꞌol cho 
ruwächulew. Are käpe na ri nimalaj royowal ri Dios pa ki wiꞌ ri winaq 
re ri tinimit riꞌ, —kächaꞌ. 24 E kꞌia ri kekämisax na kukꞌ taq chꞌichꞌ. 
Kechap kꞌu nikꞌiaj, kekꞌam kꞌu na bꞌi naj pa taq ronojel tinimit. Ri tinimit 

Jerusalén käbꞌan na pa taq aqan kumal ri winaq ri man e aj Israel taj, kꞌä 
kätzꞌaqat na ri qꞌij ri yoꞌm chke we winaq riꞌ chi jeꞌ käkaꞌn waꞌ, —xcha ri 
Jesús chke.

Waral käqil wi jas ru petik ri Ralkꞌual ri Dios ri Qas Winaq
25 Kekꞌoji na etal ajsik chrij ri qꞌij, chrij ri ikꞌ, chkij taq ri chꞌimil. 

Sibꞌalaj kꞌäx käkiriq na ri winaq ri e kꞌo cho ruwächulew. Man käkiriq tä 
chik jas käkaꞌno, xane sibꞌalaj käkixej na kibꞌ rumal ri nimalaj roqꞌebꞌal 
ri kubꞌan ruwojaꞌ re ri mar, —kächaꞌ. 26 Käbꞌirbꞌit na ri kanimaꞌ ri winaq 
rumal ri xibꞌrikil xuqujeꞌ rumal ru chomaxik waꞌ ri käbꞌantaj na cho 
ruwächulew. Keyikopisax na ri u chuqꞌabꞌ ri kaj, —xchaꞌ. 27 Te kꞌu riꞌ 
kilitaj na chi kinpetik, in riꞌ ri Ralkꞌual ri Dios ri Qas Winaq, pa jun sutzꞌ 
rukꞌ nimalaj nu chuqꞌabꞌ, känimarisax kꞌu na nu qꞌij, —kächaꞌ. 28 Aretaq 
kechap ki bꞌanik waꞌ we riꞌ ri nu bꞌim chiwe, chiwilampeꞌ, chixkaꞌy 
chikaj. Käqetet chi kꞌu loq ri qꞌij ri kixutor na ri Dios, —xcha chke.

29 Xutzijoj kꞌu jun kꞌutbꞌal chik re tijonik chke, xubꞌij: Chiwilampe ri u 
cheꞌal higos, xuqujeꞌ ronojel u wäch cheꞌ. 30 Aretaq kiwilo chi ketux ri ki 
xaq, kichꞌobꞌ pa iwe wi chi qetetinaq chi loq ri qꞌalaj. 31 Je riꞌ xuqujeꞌ ri 
ix aretaq kiwilo chi käbꞌantaj waꞌ ri nu tzijom chiwe, chichꞌobꞌoꞌ chi xaq 
jubꞌiqꞌ kraj chi käpe ri Dios che taqanik pa ki wiꞌ ri winaq, —xcha chke.

32 Qas tzij kinbꞌij chiwe chi man kokꞌow tä na we qꞌij junabꞌ riꞌ kꞌä 
käbꞌantaj na ronojel. 33 Käsach kꞌu na u wäch ri kaj, xuqujeꞌ ruwächulew, 
are kꞌu ri nu tzij ri nu bꞌim chiwe, kebꞌantaj na waꞌ, —xcha ri Jesús chke.

34 Chichajij bꞌaꞌ iwibꞌ rech man keꞌ tä iwanimaꞌ kukꞌ taq nimaqꞌij, 
qꞌabꞌarik, rech man keꞌ tä ne kukꞌ nikꞌiaj jastaq chik ajuwächulew pune 
are ri i chak, pune are ri ki tzuqik iwalkꞌual. Teꞌtalik kꞌut käpe na ri qꞌij 
riꞌ chiwij jas jun awanel. 35 Jeꞌ u petik waꞌ ri qꞌij riꞌ pa ki wiꞌ konojel 
winaq ri e kꞌo cho ruwächulew, —kächaꞌ. 36 Chiwila bꞌaꞌ iwibꞌ amaqꞌel 
ronojel qꞌij jas ri kibꞌano, chibꞌana orar amaqꞌel che ri Dios rech käyiꞌ na 
chiwe chi kixresaj na chuwäch ronojel waꞌ ri käpe na cho ruwächulew. 
Chibꞌana waꞌ rech kuyaꞌ kixtakꞌi na chnuwäch in pa utzil, in riꞌ ri 
Ralkꞌual ri Dios ri Qas Winaq, —xcha ri Jesús chke.

37 Ri Jesús xuya tijonik ronojel qꞌij pa ri nimalaj rachoch Dios. Chaqꞌabꞌ 
kꞌut xel bꞌik, xkanaj kan pa ri juyubꞌ ri kojom Ujuyubꞌal Olivos che ru bꞌiꞌ. 
38 Sibꞌalaj aqꞌabꞌ käkimulij kibꞌ ri winaq chuwäch ri Jesús pa ri nimalaj 
rachoch Dios chutatabꞌexik ru tzij.

Kätzukux u chapik ri Jesús

22  1 Xqetet chik ri nimaqꞌij re ri kaxlan wa ri man käyiꞌ tä chꞌäm 
rukꞌ. “Pascua” u bꞌiꞌ ri nimaqꞌij riꞌ. 2 Ri ki nimaqil ri sacerdotes 

aj Israel, xuqujeꞌ ri tijonelabꞌ re ri Pixabꞌ tajin käkitzukuj jas käkaꞌn 
chukämisaxik ri Jesús. Käkixej kꞌu kibꞌ chkiwäch ri winaq.

3 Xok kꞌu ri Satanás pa ranimaꞌ ri tat Judas ri xuqujeꞌ käkoj Iscariote 
che ru bꞌiꞌ. Are jun chke ri kabꞌlajuj apóstoles. 4 Xeꞌ ri tat Judas, 
xeutzijobꞌej kꞌu ri ki nimaqil sacerdotes, xuqujeꞌ ri ki nimaqil soldados 
rech kärilo jas kubꞌan na chujachik ri Jesús pa ki qꞌabꞌ. 5 Xekikot kꞌut, 
xkiya ki tzij chi käkiya na puaq che ri tat Judas chutojik waꞌ. 6 Xuchiꞌj kꞌu 
ri tat Judas u jachik ri Jesús aretaq man e kꞌo tä kꞌia winaq.

Käbꞌan u bꞌanik ri wiꞌm re ri Qajaw
7 Xopan kꞌu ri nimaqꞌij re ri kaxlan wa ri man käyiꞌ tä chꞌäm rukꞌ. Pa 

ri qꞌij riꞌ rajwaxik u kämisaxik ri alaj chij re ri Pascua rech käkitijo. 8 Ri 
Jesús xeutaq bꞌi ri tat Pedro, ri tat Juan, xubꞌij chke: Jibꞌana u bꞌanik ri 
wiꞌm re ri Pascua rech käqatijo.

9 Xkitaꞌ kꞌu che ri Jesús, xkibꞌij: ¿Jawijeꞌ kaj wi la chi käqaꞌn wi ri wiꞌm? 
—xecha che.

10 Xubꞌij ri Jesús chke: Aretaq kixopan pa ri tinimit, kiriqa na jun achi 
rukꞌam jun qꞌebꞌal joron. Chiterenej bꞌik kꞌä kixopan na pa ri ja ri kok wi. 
11 Chibꞌij che ri rajaw ja: “Kutaꞌ ri Qajtij che la: ¿Jawijeꞌ kꞌo wi ri cuarto 
ri kintij wi ri wiꞌm re ri Pascua kukꞌ ri nu tijoxelabꞌ?” —kixcha che. 
12 Kukꞌut na chiwäch jun nimalaj cuarto sukꞌumatal chik pa ri kawiq ja. 
Chibꞌana u bꞌanik ri wiꞌm re ri Pascua chilaꞌ, —xcha chke.

13 Xebꞌeꞌ kꞌut, xekiriqa ronojel jeꞌ jas ri u bꞌim bꞌi ri Jesús chke. Xkichap 
u bꞌanik ri wiꞌm re ri Pascua.

14 Aretaq xopan ri hora, xtꞌuyi ri Jesús chiꞌ ri mesa. E kꞌo ri kabꞌlajuj 
apóstoles rukꞌ. 15 Xubꞌij chke: Sibꞌalaj nu rayim u tijik waꞌ we wiꞌm riꞌ re ri 
Pascua iwukꞌ kꞌä mäjaꞌ kinriq kꞌäx. 16 Kinbꞌij kꞌu chiwe chi man kꞌo tä chi na 
jumul ri kintij na waꞌ kꞌä käbꞌantaj na waꞌ pa ru taqanik ri Dios, —xcha chke.

17 Xukꞌam kꞌu ri vaso, xumaltioxij waꞌ che ri Dios, xubꞌij chke ru 
tijoxelabꞌ: Chikꞌama waꞌ. Chijacha waꞌ chiwäch, chitija bꞌaꞌ. 18 Kinbꞌij kꞌu 
chiwe chi man kintij tä chi na we ri u waꞌl uvas kꞌä käpe na ri Dios che 
taqanik pa ki wiꞌ ri winaq, —xcha chke.

19 Aretaq ri Jesús xukꞌam ri wa, xumaltioxij waꞌ che ri Dios. Xupiro, 
xuya chke ru tijoxelabꞌ, xubꞌij: Are jeꞌ jas ri nu cuerpo ri käjach na rumal 
iwech ix. Chitija waꞌ che natabꞌal we, —xchaꞌ.

20 Aretaq e woqinaq chik, xukꞌam xuqujeꞌ ri vaso junam jas ri xubꞌan 
che ri wa, xubꞌij: Ri kꞌo chupam we vaso kinjunamaj rukꞌ ri nu kikꞌel ri 
käturuwisax na rumal iwech ix. Käbꞌan kꞌu na ri kꞌakꞌ trato rumal we nu 
kikꞌel riꞌ, —kächa ri Jesús chke.

21 ¡Chiwilampeꞌ! Ri jachal we tajin käwiꞌ wukꞌ chiꞌ we mesa riꞌ. 22 Qas 
tzij kinkäm na in, in riꞌ ri Ralkꞌual ri Dios ri Qas Winaq, jeꞌ jas u bꞌeyal ru 
chomanik ri Dios. ¡Kꞌäx kꞌu re ri achi ri kinjachowik! —xcha chke.

23 Te riꞌ xkichap u kꞌotik ki chiꞌ chbꞌil kibꞌ chrij jachin chke ri käbꞌanow 
na waꞌ.

Waral kätzijox wi ri ki chomanik ri kabꞌlajuj 
chrij jachin chke ri nim na u bꞌanik

24 Te kꞌu riꞌ ri tijoxelabꞌ xkichaplej u chomalaxik kibꞌ chrij jachin chke 
ri nim na u bꞌanik. 25 Xubꞌij kꞌu ri Jesús chke: Ri qꞌatal taq tzij ketaqan 
waꞌ pa ki wiꞌ ri winaq. Ri e kꞌo pa ki wiꞌ ri winaq käbꞌix “Bꞌanal taq 
Utzil” chke. 26 Man jeꞌ tä kꞌu waꞌ ri ix. Xane ri nabꞌeal chiwe are jeꞌ ta ne 
ri más akꞌal. Are kꞌu ri nim u bꞌanik chixol are junam jas ri patänil iwe. 
27 ¿Jachin kꞌu ri nim na u bꞌanik? ¿A are ri kätꞌuyi chiꞌ ri mesa, o are ri 
patänil iwe? ¿A mat are ri kätꞌuyi chiꞌ ri mesa? Are kꞌu ri in, in kꞌo iwukꞌ 
jeꞌ jas ri patänil iwe, —xcha chke.

28 Ri ix kꞌut, ronojel qꞌij xixkꞌoji wukꞌ in. I riqom kꞌäx junam wukꞌ in. 
29 Rumal waꞌ kinya na chiwe chi kixtaqan na jeꞌ jas ri xuya ri Dios ri nu 
Tat chwe in chi ri in kintaqanik. 30 Kinbꞌan na waꞌ rech kixwiꞌ wukꞌ in 
chiꞌ ri nu mesa pa ri nu taqanik in. Ri ix kꞌut käyiꞌ na chiwe chi kiqꞌat na 
tzij pa ki wiꞌ ri winaq re ri kabꞌlajuj juchꞌobꞌ winaq re ri tinimit Israel, —
xcha chke.

Ri Jesús kutzijoj apanoq chi ri tat Pedro 
kubꞌij na chi man retam tä u wäch

31 Xuqujeꞌ xubꞌij ri Qajaw Jesús: Simón, Simón, chawilaꞌ chi ix iwonojel 
ix u tzꞌonom ri Satanás rech kixutaqchiꞌj che mak che rilik we qas 
tzij kichꞌij waꞌ. Junam kubꞌan na ri areꞌ chiwe jas ri kubꞌan jun winaq 
kuseysaꞌ ri triko rech kätzaq na kanoq ri man utz taj, —kächaꞌ. 32 In 
bꞌochiꞌm kꞌu ri Dios pa wiꞌ at rech katkojon na, rech man kattzaq taj. Ri 
at kꞌut, aretaq kakꞌex awanimaꞌ, katzelej awibꞌ, keatoꞌ bꞌaꞌ ri awachalal, 
—xcha che.

33 Xubꞌij ri Simón Pedro che: Qajaw, nu jikibꞌam ri wanimaꞌ in chi kineꞌ 
ukꞌ la, pune bꞌaꞌ pa cheꞌ, pune bꞌaꞌ kinkäm ukꞌ la, —xcha che.

34 Xubꞌij ri Jesús che: Pedro, qas tzij kinbꞌij chawe chi kꞌä mäjoq 
kätzintziriqin ri amaꞌ äkꞌ kämik, kabꞌij na at oxmul chi man awetam tä nu 
wäch, —xcha che.

Käqetet kꞌu ri hora ri kuriq kꞌäx ri Jesús
35 Xubꞌij ri Jesús chke konojel: Aretaq xixintaq bꞌik, man kꞌo tä i bolsa 

re puaq, man kꞌo tä i chim, man xikꞌam tä bꞌik i xajäbꞌ. ¿A kꞌo lo jas 
xajwataj chiwe? —xcha chke.

Man kꞌo taj, —xecha che.
36 Xubꞌij kꞌu chke: Kämik kꞌut, apachin ri kꞌo u bolsa re puaq, chukꞌama 

bꞌik, xuqujeꞌ chukꞌama bꞌi ru chim. We man kꞌo tä u machete, chukꞌiyij ru 
qꞌuꞌ chuloqꞌik jun re, —kächa chke. 37 Kinbꞌij kꞌu chiwe chi tzrajwaxik wi 
chi käbꞌantaj ri tzꞌibꞌam chwij pa ru Loqꞌ Pixabꞌ ri Dios, —kächaꞌ. Are waꞌ 

ri kubꞌij: “Xbꞌix che chi are jun chke ri itzel taq winaq,” —kächaꞌ. Ronojel 
kꞌu ri tzꞌibꞌtal chwij, rajwaxik chi käbꞌantaj na waꞌ, —xcha ri Jesús chke.

38 Xkibꞌij ru tijoxelabꞌ che: Qajaw, ¡chilampe la! E kꞌo kiebꞌ machetes 
waral, —xecha che.

Rukꞌ waꞌ, —xcha chke.

Ri Jesús kubꞌan orar pa Getsemaní
39 Xel bꞌi ri Jesús, xeꞌ pa ri Ujuyubꞌal Olivos jeꞌ jas ru naqꞌatisam wi ribꞌ. 

Xuqujeꞌ ru tijoxelabꞌ xeteri bꞌi chrij. 40 Aretaq xeopan jelaꞌ, xubꞌij chke ru 
tijoxelabꞌ: Chibꞌana orar rech man kixtzaq taj aretaq kixtaqchiꞌx che mak, 
—xcha chke.

41 Ri Jesús kꞌut xutas apan ribꞌ chke. Jeꞌ xekꞌol wi apanoq jas ru najil 
jun abꞌaj ri kusirirej apan jun. Xxukiꞌk, xubꞌan orar. 42 Xubꞌij: Tat, we 
kaj la, bꞌana bꞌaꞌ la chi man rajwaxik taj chi kinriq we nimalaj kꞌäx ri 
käpetik, —kächaꞌ. Mäbꞌan kꞌu la ri nu rayibꞌal in, xane ri rayibꞌal la, —
xcha ri Qajaw Jesús.

43 Xukꞌut kꞌu ribꞌ jun ángel ajchikaj chuwäch ri xyoꞌw u chuqꞌabꞌ. 
44 Ri Jesús, rumal chi sibꞌalaj nim ri kꞌäx ri tajin kunoꞌ, sibꞌalaj xukoj u 
chuqꞌabꞌ chubꞌanik orar. Sibꞌalaj xubꞌoq jaꞌ jeꞌ ta ne chi are nimaq taq 
tzꞌuj re kikꞌ ri käqaj cho rulew.

45 Aretaq xtoꞌtaj ri Jesús chubꞌanik orar, xeꞌ kukꞌ ru tijoxelabꞌ. Xeuriqaꞌ. 
Tajin kewar rumal ri ki bꞌis. 46 Xubꞌij ri Jesús chke: ¿Jas che kixwarik? 
Chixwalijoq, chibꞌana orar rech man kixtzaq taj aretaq kixtaqchiꞌx che 
mak, —xcha chke.

Waral käqil wi ru chapik ri Jesús
47 Tajin kätzijon ri Jesús aretaq xeopan kꞌia winaq. Ri tat Judas, jun 

chke ri kabꞌlajuj u tijoxelabꞌ ri Jesús u kꞌamom ri ki bꞌe. Xnaqajin ri tat 
Judas che ri Jesús chutzꞌumaxik. 48 Xubꞌij kꞌu ri Jesús che: Judas, —
kächaꞌ. ¿A kinatzꞌumaj che nu jachik bꞌik? ¿A jeꞌ kabꞌan chwe in, in riꞌ ri 
Ralkꞌual Dios ri Qas Winaq? —xcha ri Jesús che.

49 Ri e sutininaq rij ri Jesús, aretaq xkil ri xukꞌulmaj, xkibꞌij che: Qajaw, 
¿a keqachꞌay na che machete? —xecha che.

50 Jun chke ri tijoxelabꞌ xusok jun achi ri patänil re ri ki nimal 
sacerdotes aj Israel, xresaj kꞌu ru xikin re u wikiäqꞌabꞌ. 51 Xchꞌaw chi ri 
Jesús, xubꞌij: Rukꞌ waꞌ, —xchaꞌ. Chiya kan ri chꞌoj, —xcha chke.

Xuchap kꞌu koq ru xikin ri achi, xukunaj. 52 Te riꞌ xchꞌaw ri Jesús jumul 
chik, xubꞌij chke ri ki nimaqil sacerdotes, xuqujeꞌ chke ri ki nimaqil 
soldados ri chajinelabꞌ re ri nimalaj rachoch Dios, xuqujeꞌ chke ri ki 
nimaqil ri winaq, e areꞌ kꞌu taq waꞌ ri e petinaq chrij chuchapik: Jeꞌ ta ne 
chrij jun elaqꞌom ri elinaq wi loq alaq kukꞌ machetes, kukꞌ cheꞌ, —kächaꞌ. 
53 In kꞌo kꞌu ukꞌ alaq ronojel qꞌij pa ri nimalaj rachoch Dios, man xinchap tä 

alaq. Are kꞌu hora waꞌ ri yoꞌm chech alaq chi käbꞌan alaq waꞌ. Ri chuqꞌabꞌ 
alaq are re ri Itzel waꞌ ri kätaqan pa ri qꞌequm, —xcha ri Jesús chke.

Ri tat Pedro kubꞌij chi man retam tä u wäch ri Jesús
54 Xkichap kꞌu ri Jesús, xkikꞌam bꞌi cho rachoch ri ki nimal sacerdotes 

aj Israel. Ri tat Pedro u terenem chinaj. 55 Aretaq xkinukꞌ qꞌaqꞌ pu 
nikꞌiajal ruwoja, konojel xkimulij kibꞌ chrij, xetꞌuyiꞌk. Xuqujeꞌ ri tat Pedro 
xtꞌuyi chkixol. 56 Te riꞌ jun ali ajikꞌ xril ri tat Pedro tꞌuyul chrij ri qꞌaqꞌ. Ko 
xkaꞌy che, xubꞌij: Ri achi riꞌ are jun rukꞌ ri Jesús xuqujeꞌ, —xcha ri ali.

57 Ri tat Pedro xresaj ribꞌ chupam, xubꞌij: Man jeꞌ taj, ali, —xchaꞌ. Man 
wetam tä u wäch, —xcha riꞌ.

58 Man naj tä chi kꞌut, kꞌo jun chik xilow ri tat Pedro, xubꞌij che: Ri at 
xuqujeꞌ, at jun chke ri e kꞌo rukꞌ ri tat Jesús, —xcha che.

Xubꞌij ri tat Pedro: Man in tä riꞌ, tat, —xcha che.
59 Kraj okꞌowinaq jun hora chik, kꞌo chi jun xujikibꞌa u bꞌixik, xubꞌij: 

Qas tzij ri areꞌ jun rukꞌ rumal chi are aj Galilea, —xchaꞌ.
60 Xubꞌij kꞌu ri tat Pedro: Tat, man kinchꞌobꞌ taj jas ri käbꞌij la, —xcha 

che.
Kꞌä tajin kätzijon ri tat Pedro aretaq xtzintziriqin jun amaꞌ äkꞌ. 61 Te riꞌ 

xutzolqꞌomij ribꞌ ri Qajaw Jesús, xkaꞌy che ri tat Pedro. Xnaꞌtaj kꞌu ri tzij 
ri u bꞌim ri Qajaw Jesús che: “Kꞌä mäjoq kätzintziriqin ri amaꞌ äkꞌ, kabꞌij 
na at oxmul chi man awetam tä nu wäch,” —xcha ri Jesús. 62 Xel kꞌu apan 
ri tat Pedro chrij ri ja, xukꞌis ribꞌ che oqꞌej.

Käketzꞌbꞌej u wäch ri Jesús
63 Ri achijabꞌ kꞌut, ri e chajininaq ri Jesús, käketzꞌbꞌej u wäch, xuqujeꞌ 

käkichꞌayo. 64 Xkichꞌuq ru waqꞌäch, xkibꞌij kꞌu che: ¡Chachꞌobꞌoꞌ! ¿Jachin 
riꞌ ri xatchꞌayowik? —xecha che.

65 Kꞌia ri mälom taq tzij ri xkibꞌij che, sibꞌalaj xkiyoqꞌo.

Käkꞌam bꞌi ri Jesús chkiwäch ri ki nimaqil ri winaq
66 Aretaq xsaqirik, xkimulij kibꞌ ri ki nimaqil ri winaq aj Israel, ri ki 

nimaqil sacerdotes aj Israel, xuqujeꞌ ri tijonelabꞌ re ri Pixabꞌ. Xkꞌam bꞌi ri 
Jesús chkiwäch. 67 Xkibꞌij kꞌu che: ¿A lal riꞌ ri Cristo? Bꞌij bꞌaꞌ la chqe, —
xecha che.

Xchꞌaw chi ri Jesús, xubꞌij chke: Pune ta ne kinbꞌij chech alaq, man 
käkoj tä alaq ri nu tzij, —kächaꞌ. 68 We ta kꞌu kꞌo jas kintaꞌ chech alaq, 
man käbꞌij tä alaq chwe jas ri kintaꞌ chech alaq. Man kintzoqopij tä bꞌi 
alaq, —kächaꞌ. 69 Tzkämik riꞌ, in riꞌ ri Ralkꞌual ri Dios ri Qas Winaq, 
kintꞌuyi na pu wikiäqꞌabꞌ ri Dios ri sibꞌalaj kꞌo u chuqꞌabꞌ, —xcha chke.

70 Chanim kꞌut xkitaꞌ che, xkibꞌij konojel: ¿A lal ne lo riꞌ ru Kꞌojol ri 
Dios? —xecha che.

Xchꞌaw chi ri Jesús, xubꞌij chke: Je riꞌ jas ri käbꞌij alaq chwe chi in riꞌ, 
—xcha chke.

71 Xkibꞌij kꞌut: ¿A kajwataj ta kꞌu lo jun qꞌalajisanel chik chqawäch? 
¡Man rajwaxik taj! Ri uj kꞌut, uj xujtow pu chiꞌ jas ri kubꞌij chbꞌil ribꞌ, —
xecha ri tataꞌibꞌ.

Ri Jesús kꞌo cho ri qꞌatal tzij Pilato

23  1 Te kꞌu riꞌ xewalij konojel ri winaq ri xkimulij kibꞌ. Xkikꞌam bꞌi 
ri Jesús cho ri qꞌatal tzij Pilato. 2 Xkichaplej u bꞌanik tzij chrij 

ri Jesús, xkibꞌij: Qa riqom chi we achi riꞌ tajin kusach ki kꞌux ri winaq, 
xuqujeꞌ xujutijoj chi man rajwaxik taj käqaya alkabꞌal che ri tat César. 
Kubꞌij kꞌu chbꞌil ribꞌ chi ri areꞌ, are ri Cristo, jun nim taqanel.

3 Xutaꞌ kꞌu ri tat Pilato che: ¿A at riꞌ ri kattaqan pa ki wiꞌ ri winaq aj 
Israel? —xcha riꞌ.

Xchꞌaw ri Jesús, xubꞌij: Je riꞌ jas ri käbꞌij la, —xcha che.
4 Xubꞌij kꞌu ri tat Pilato chke ri ki nimaqil sacerdotes, xuqujeꞌ chke ri 

nikꞌiaj winaq chik: Man kꞌo tä mak kinriq chrij we achi riꞌ, —xcha chke.
5 Ko kꞌut xkijikibꞌa u bꞌixik waꞌ konojel, xkibꞌij: Xa kusach ki kꞌux ri 

winaq, kuya tijonik pa ronojel tinimit rech Judea. Xuchaplej loq tijonik 
pa Galilea, u taqem u bꞌanik waꞌ, xul waral pa Jerusalén, —xecha che.

Ri Jesús käkꞌam bꞌi cho ri nim taqanel Herodes
6 Aretaq ri tat Pilato xuta waꞌ, xutaꞌ we ri achi riꞌ are aj Galilea. 7 Aretaq 

xretamaj chi jelaꞌ kel wi loq ri Jesús jawijeꞌ kätaqan wi ri tat Herodes, 
xutaq bꞌi ri Jesús cho ri areꞌ. Ri tat Herodes kꞌo apan pa Jerusalén pa 
taq ri qꞌij riꞌ. 8 Aretaq ri tat Herodes xril ri Jesús, sibꞌalaj xkikotik. Xkeꞌ 
kꞌu kꞌia qꞌij u rayim rilik u wäch. Kraj ta kꞌu na käril jun kajmabꞌal 
rumal ri Jesús, rumal chi kꞌia taq tzijobꞌelil u tom chrij. 9 Ri tat Herodes 
sibꞌalaj xukꞌot u chiꞌ ri Jesús. Man kꞌo tä kꞌu jas xubꞌij ri Jesús che. 10 Ri 
ki nimaqil sacerdotes aj Israel xuqujeꞌ ri tijonelabꞌ re ri Pixabꞌ sibꞌalaj 
xkitzukuj jas käkaꞌn chubꞌanik tzij chrij. 11 Are kꞌu ri tat Herodes xuqujeꞌ 
ru soldados xketzelaj u wäch ri Jesús. Xketzꞌbꞌej kꞌu u wäch xuqujeꞌ. 
Xkikoj jun jeꞌlalaj atzꞌiaq che jeꞌ jas ri kukoj jun nim taqanel. Te riꞌ ri tat 
Herodes xutaq chi bꞌi ri Jesús rukꞌ ri tat Pilato. 12 Xutzir kꞌu ri ki chꞌoj 
ri tat Herodes rukꞌ ri tat Pilato pa we qꞌij riꞌ. Xjunamataj kꞌu ki wäch. 
Xebꞌux kachiꞌl kibꞌ.

Käqꞌat tzij puwiꞌ ri Jesús chi käkämisaxik
13 Te riꞌ ri tat Pilato xeusikꞌij ri ki nimaqil sacerdotes, ri ki nimaqil ri 

winaq, xuqujeꞌ konojel ri winaq rech käkimulij kibꞌ chuwäch. 14 Xubꞌij kꞌu 
chke: Ri ix, i kꞌamom loq ri achi riꞌ chnuwäch. Xibꞌij chi xa kusach ki kꞌux 
ri winaq. Aretaq xinkꞌot u chiꞌ chiwäch, man kꞌo tä mak xinriq chrij we 

achi riꞌ jas ri kibꞌij ix. 15 Xuqujeꞌ ri tat Herodes man xuriq tä mak chrij. U 
taqom chi kꞌu loq qukꞌ. Chiwilampeꞌ chi man kꞌo tä jas u bꞌanom we achi 
riꞌ ri taqal u kämisaxik. 16 Kinkꞌäjisaj bꞌaꞌ u wäch. Te kꞌu riꞌ kintzoqopij 
bꞌik, —xcha chke.

17 Ri qꞌatal tzij, jas ri ki naqꞌatisam wi ri winaq, ronojel nimaqꞌij 
rajwaxik kutzoqopij bꞌi jun ajpacheꞌ. 18 Konojel ri winaq juntir xkiraq ki 
chiꞌ, xkibꞌij: ¡Chesaj la bꞌi waꞌ! ¡Tzoqopij bꞌaꞌ la ri tat Barrabás chqe! —
xecha che.

19 Are kꞌu ri tat Barrabás kꞌo pa cheꞌ rumal chi u kämisam jun winaq, 
xuqujeꞌ xeumulij ri winaq re ri tinimit rech käkiyak kibꞌ chrij ri qꞌatal 
tzij. 20 Ri tat Pilato xeuchꞌabꞌej ri winaq jumul chik. Are kꞌu ri areꞌ 
kraj kutzoqopij ri Jesús. 21 Ri winaq xkiraq ki chiꞌ jumul chik, xkibꞌij: 
¡Chripoq! ¡Chripoq! —xechaꞌ.

22 Churox mul xubꞌij chke: ¿Jas etzelal u bꞌanom waꞌ we achi riꞌ? Man 
kꞌo tä jun mak nu riqom chrij rech käkämisaxik. Kinkꞌäjisaj bꞌaꞌ u wäch, 
kintzoqopij kꞌu bꞌik, —xcha chke.

23 Ri winaq kꞌut xkikoj ki chuqꞌabꞌ junam kukꞌ ri ki nimaqil sacerdotes 
aj Israel. Sibꞌalaj xkiraq ki chiꞌ chubꞌixik chi kärip ri Jesús. Xekowinik, 
xechꞌakan che ri tat Pilato. Xyiꞌ kꞌu chke jas ri xkirayij. 24 Te kꞌu riꞌ ri tat 
Pilato xuqꞌat tzij chi käbꞌantaj na jas ri xkitaꞌ che. 25 Xutzoqopij kꞌu ri 
tataꞌ ri xkitaꞌ, are ri ajpacheꞌ, ri achi kämisanel ri xeumulij ri winaq re ri 
tinimit rech käkiyak kibꞌ chrij ri qꞌatal tzij. Are kꞌu ri Jesús xujach pa ki 
qꞌabꞌ.

Kärip ri Jesús cho ri cruz, käkämisaxik
26 Aretaq tajin käkꞌam bꞌi ri Jesús churipik, xkichap apan jun achi aj 

Cirene, Simón u bꞌiꞌ, ri petinaq pa juyubꞌ. Xkiya kꞌu ri cruz chrij rech 
kutelej bꞌik, kuterenej bꞌi ri Jesús.

27 Xeteri kꞌu bꞌik kꞌialaj winaq, xuqujeꞌ jujun taq ixoqibꞌ ri käkikꞌis kibꞌ 
che oqꞌej, käkoqꞌej u wäch ri Jesús. 28 Xutzolqꞌomij ribꞌ ri Jesús, xerilo, 
xubꞌij kꞌu chke: Ixoqibꞌ aj Jerusalén, —kächaꞌ. Moqꞌej chi alaq nu wäch in, 
are kꞌu choqꞌej ibꞌ alaq, xuqujeꞌ cheoqꞌej alaq ki wäch ri al alaq, —kächa 
chke. 29 Kopan kꞌu na ri qꞌij aretaq käbꞌixik: “Utz ke ri chuchuibꞌ ri man 
kealkꞌualan taj, ri man kekowin tä che alkꞌualanik. Utz ke ri chuchuibꞌ ri 
man kꞌo tä kal ri ketuꞌnik,” —kächa na. 30 Pa ri qꞌij riꞌ käkibꞌij na ri winaq 
chke ri nimaq taq juyubꞌ: “Chixtzaq loq pa qa wiꞌ,” —kecha na riꞌ. Xuqujeꞌ 
käkibꞌij chke ri juyubꞌ: “Chujichꞌuqu,” —kecha na chke. 31 We käbꞌan waꞌ 
we kꞌäx riꞌ aretaq räx ri cheꞌ, ¿jas ta ne ri käkaꞌn na aretaq chaqiꞌj chik ri 
cheꞌ? —xcha chke.

32 Xuqujeꞌ xekikꞌam bꞌi rukꞌ ri Jesús kiebꞌ bꞌanal taq etzelal rech 
kekämisaxik. 33 Aretaq xeopan pa ri kꞌolibꞌal ri kojom U Bꞌaqil Jolomaj 
che ru bꞌiꞌ, chilaꞌ xkirip wi ri Jesús, xuqujeꞌ ri kiebꞌ bꞌanal taq etzelal 

junam rukꞌ, jun pu wikiäqꞌabꞌ, ri jun chik pu moxqꞌabꞌ ri Jesús. 34 Xubꞌij 
kꞌu ri Jesús: Tat, sacha la ki mak. Xa man käkichꞌobꞌ tä riꞌ jas ri tajin 
käkaꞌno, —xchaꞌ. 

Ri soldados kꞌut xkesaj ki suerte chrij ri ratzꞌiaq ri Jesús, xkijach kꞌu 
waꞌ chkiwäch. 35 E takꞌatoj kꞌu ri winaq, tajin kekaꞌy che ri Jesús. Ri ki 
nimaqil ri winaq xketzꞌbꞌej u wäch, xkibꞌij: Xutoꞌ ri juleꞌ winaq chik. We 
qas tzij are ri Cristo ri chaꞌtal rumal ri Dios, chutoꞌ bꞌaꞌ ribꞌ, —xechaꞌ.

36 Xuqujeꞌ ri soldados xketzꞌbꞌej u wäch. Xeqebꞌ rukꞌ ri Jesús, xkiya 
chꞌäm vino chuwäch. 37 Xkibꞌij che: ¡We at riꞌ ri kattaqan pa ki wiꞌ ri 
winaq aj Israel chatoꞌ bꞌaꞌ awibꞌ! —xecha che.

38 Kojom kꞌu jun tzꞌibꞌtalik puwiꞌ ri cruz ri xrip wi ri Jesús. Are tzꞌibꞌam 
waꞌ pa ki chꞌabꞌal ri winaq aj Israel, ri winaq latinos, xuqujeꞌ ri winaq 
griegos, kubꞌij: ARE NIM TAQANEL PA KI WIꞌ RI WINAQ AJ ISRAEL, 
—kächaꞌ.

39 Jun chke ri bꞌanal taq etzelal, ri e tzäyebꞌam rukꞌ, xuyoqꞌo, xubꞌij: We 
qas tzij lal riꞌ ri Cristo, chtoꞌ ibꞌ la. Chujtoꞌ la uj xuqujeꞌ, —xcha riꞌ.

40 Xchꞌaw ri jun achi chik, xuyaj ri rachiꞌl. Xubꞌij che: ¿A mat kaxej 
awibꞌ at cho ri Dios, at kꞌut junam tajin kariq kꞌäx rukꞌ? 41 Ri uj taqal chqe 
chi jeꞌ käbꞌan waꞌ chqe. Tajin käqatoj u kꞌexel ri qaꞌnom. Are kꞌu waꞌ we 
achi riꞌ, man kꞌo tä etzelal u bꞌanom, —xcha che ri rachiꞌl.

42 Xubꞌij che ri Jesús: Tat, chinnataj che la aretaq kächaplej la taqanik, 
—xcha che.

43 Xchꞌaw ri Jesús, xubꞌij: Qas tzij ri kinbꞌij chawe chi kämik riꞌ katkꞌoji 
na wukꞌ in pa ri jeꞌlalaj kꞌolibꞌal “paraíso” u bꞌiꞌ, —xcha che.

Käkäm ri Jesús
44 Kraj pa ri kabꞌlajuj hora xqꞌequmar ruwächulew kꞌä pa ri urox hora re 

bꞌenaq qꞌij. 45 Xatin kꞌu ri qꞌij, xuqujeꞌ xjisjobꞌ ri tasbꞌal u pam ri nimalaj 
rachoch Dios. 46 Te riꞌ xuraqaqej u chiꞌ ri Jesús, ko xchꞌawik, xubꞌij: ¡Tat! 
—xchaꞌ. Kinjach ri wanimaꞌ pa qꞌabꞌ la, —xchaꞌ.

U bꞌim waꞌ, xel ranimaꞌ.
47 Aretaq ri ki nimal soldados xril ri xbꞌantajik, xunimarisaj u qꞌij ri 

Dios, xubꞌij: Qas utzalaj achi waꞌ we achi riꞌ, —xchaꞌ.
48 Konojel ri winaq xkimulij kibꞌ che rilik. Aretaq xkil ri xbꞌantajik, 

xetzelejik, sibꞌalaj kebꞌisonik, kebꞌoqꞌik. 49 Konojel ri etamaninaq u wäch 
ri Jesús, xuqujeꞌ ri ixoqibꞌ ri tereninaq u loq pa Galilea xekanaj kan 
chinaj che rilik ri xbꞌan che.

Kämuq ri Jesús
50 Te riꞌ xopan jun achi, José u bꞌiꞌ. Are jun chke ri ki nimaqil ri winaq, 

utzalaj achi kꞌu waꞌ ri jikom ranimaꞌ. 51 Ri areꞌ are aj Arimatea, jun 
tinimit re Judea. Are jun achi ri kuꞌl na u kꞌux che reyexik ru taqanik ri 

Dios pa ki wiꞌ ri winaq. Man xukꞌul tä kꞌu re ri areꞌ ri kaꞌnom ri nikꞌiaj 
ki nimaqil ri winaq chik. 52 Xopan kꞌu ri areꞌ cho ri tat Pilato chutaꞌik 
chi käyiꞌ ru cuerpo ri Jesús che. 53 Aretaq xuqajsaj, xubꞌolqꞌotij pa jun 
manta. Xuya kꞌu pa jun muqubꞌal ri mäjaꞌ kꞌo jun winaq yoꞌm chupam. 
Ri muqubꞌal riꞌ are jun pek kꞌotom koq cho ri abꞌaj. 54 We qꞌij riꞌ are ri 
víspera waꞌ re ri Pascua. Xaq jubꞌiqꞌ kraj chi kächaplex ri qꞌij re uxlanem.

55 Ri ixoqibꞌ ri xeteri loq rukꞌ ri Jesús pa Galilea, xkiterenej bꞌik, xkil ri 
muqubꞌal. Xkilo jas ri xbꞌan kan chuyaꞌik ri käminaq chupam. 56 Aretaq 
xetzelej bꞌi cho ja, xkaꞌn u bꞌanik kꞌokꞌalaj taq kunabꞌal. Xeuxlan kꞌu pa ri 
qꞌij re uxlanem, jeꞌ jas ri kubꞌij ri Pixabꞌ.

Käkꞌastaj bꞌi ri Jesús chkixol ri käminaqibꞌ

24  1 Pa ri nabꞌe qꞌij re ri semana, sibꞌalaj aqꞌabꞌ xebꞌeꞌ ri ixoqibꞌ, 
xeopan kꞌu chuchiꞌ ri muqubꞌal. Xkikꞌam bꞌi ri kꞌokꞌalaj taq 

kunabꞌal ri kaꞌnom. 2 Xkiriq ri abꞌaj wolqotim chi apan jelaꞌ chuchiꞌ ri 
muqubꞌal. 3 Xebꞌok bꞌik, man xkiriq tä kꞌu ru cuerpo ri Qajaw Jesús. 
4 Xkixej kꞌu kibꞌ, man xkiriq taj jas käkaꞌno rumal ri xbꞌantajik. Xaq 
teꞌtalik kꞌut xetakꞌi kiebꞌ achijabꞌ chkinaqaj, ri sibꞌalaj käjuluw ri katzꞌiaq. 
5 Xkixej kꞌu kibꞌ ri ixoqibꞌ, xkipachbꞌa kibꞌ pulew. Xkibꞌij kꞌu ri achijabꞌ 
chke: ¿Jas che kitzukuj ri kꞌaslik chkixol ri käminaqibꞌ? 6 Man kꞌo tä 
waral, xkꞌastaj bꞌi riꞌ, —kecha chke. Chnaꞌtaj chiwe jas ri xutzijoj kan 
ri Jesús chiwe aretaq kꞌä kꞌo ri Areꞌ pa Galilea, —kechaꞌ. 7 Jeꞌ xubꞌij waꞌ 
chiwe: “Rajwaxik chi ri in, in riꞌ ri Ralkꞌual ri Dios ri Qas Winaq, kinjach 
na pa ki qꞌabꞌ ajmakibꞌ, kinrip na cho ri cruz, kinkꞌastaj kꞌu na bꞌi chkixol 
ri käminaqibꞌ churox qꞌij,” —xcha riꞌ, —xecha chke ri ixoqibꞌ.

8 Te kꞌu riꞌ xnaꞌtaj ru tzij ri Jesús chke ri ixoqibꞌ. 9 Aretaq tzelejem loq 
ke, ki petik pa ri muqubꞌal, xkitzijoj chke ri tijoxelabꞌ, xuqujeꞌ chke ri 
nikꞌiaj kachiꞌl chik ronojel ri xkikꞌulmaj. 10 Ri xkitzijoj ri tzij riꞌ chke ri 
apóstoles, ru taqoꞌn ri Jesús, e areꞌ ri nan María Magdalena, ri nan Juana, 
ri nan María ru nan ri Jacobo, xuqujeꞌ ri juleꞌ ixoqibꞌ chik. 11 Ri apóstoles 
man xkikoj tä ri ki tzij ri ixoqibꞌ. Xel chkiwäch chi xaq kon taq tzij ri 
käkibꞌij.

12 Pune ta ne je riꞌ, ri tat Pedro xwalij bꞌik. Xutik anim, xeꞌ chuchiꞌ ri 
muqubꞌal. Xpachiꞌk, xkaꞌy koq chupam. Xuwi ri manta xrilo. Xukajmaj kꞌu 
ri xkꞌulmatajik.

Ri xkꞌulmataj pa ri bꞌe ri keꞌ pa ri tinimit Emaús
13 Pa we qꞌij riꞌ e bꞌenaq pa ri bꞌe kiebꞌ chke ri tijoxelabꞌ. Bꞌenam ke pa 

jun alaj tinimit, Emaús u bꞌiꞌ. Kraj julajuj kilómetros u xol rukꞌ ri tinimit 
Jerusalén. 14 Käkitzijobꞌela kibꞌ chrij ri xbꞌantaj pa Jerusalén. 15 Tajin kꞌu 
käkichꞌabꞌej kibꞌ, käkikꞌotola taq ki chiꞌ aretaq ri Jesús xuriq bꞌi ribꞌ kukꞌ, 
xerachiꞌlaj bꞌi junam. 16 Xbꞌan kꞌut chi man xkichꞌobꞌ tä u wäch. 17 Xubꞌij 

kꞌu chke: ¿Jas ri kitzijobꞌela chbꞌil taq iwibꞌ pa we bꞌe riꞌ? —kächaꞌ. ¿Jas 
che kixbꞌisonik? —xcha chke.

18 Jun chke ri achijabꞌ, Cleofas u bꞌiꞌ, xchꞌawik, xubꞌij che: ¿A xaq lal jun 
okꞌowel pa Jerusalén? Kraj ne xaq xuwi ri lal man etam tä la ri xbꞌantaj 
jelaꞌ pa taq ri qꞌij riꞌ, —xcha che.

19 Xubꞌij kꞌu chke: ¿Jas riꞌ ri xbꞌanik? —xcha ri Jesús chke.
Xkibꞌij che: Are ri xbꞌan che ri Jesús aj Nazaret. We achi riꞌ are jun 

qꞌalajisal re ru Loqꞌ Pixabꞌ ri Dios, ri sibꞌalaj kꞌo u chuqꞌabꞌ ru tzij ri 
xuqujeꞌ kubꞌan kajmabꞌal. Nim kꞌu u bꞌanik cho ri Dios, xuqujeꞌ chkiwäch 
ri winaq, —kecha che. 20 Xjach kꞌu bꞌik, xqꞌat tzij puwiꞌ chi käkämisaxik 
ri Areꞌ kumal ri ki nimaqil sacerdotes aj Israel, xuqujeꞌ kumal ri ki 
nimaqil ri qa winaq uj. ¡Xkirip kꞌu cho ri cruz! —kechaꞌ. 21 Are kꞌu ri uj 
xqachomaj chi are waꞌ ri kutor na ri qa tinimit Israel. Ya xkeꞌ oxibꞌ qꞌij 
kämik ri xbꞌan waꞌ, —kecha che. 22 Xqakajmaj kꞌut jas ri xkitzijoj jujun 
taq ixoqibꞌ chqaxol. Aqꞌabꞌ xebꞌeꞌ chuchiꞌ ru muqubꞌal ri Jesús. 23 Man 
xkiriq tä chi kꞌu ru cuerpo, —kechaꞌ. Aretaq xetzelej bꞌik, xkitzijoj chqe 
chi xekil ángeles ri xkibꞌij chi xkꞌastaj bꞌi ri Jesús, —kechaꞌ. 24 Te riꞌ xebꞌeꞌ 
jujun chke ri qachiꞌl chuchiꞌ ri muqubꞌal, jeꞌ xkilo jas ri xkibꞌij ri ixoqibꞌ. 
Man xkil tä chi u wäch ri Jesús, —xecha che.

25 Te riꞌ xubꞌij ri Jesús chke: ¡Ay, kon taq achijabꞌ! ¡Man kixkojon tä 
che ri ki tzijom kan ri ojer taq qꞌalajisal re ru Loqꞌ Pixabꞌ ri Dios! 26 ¿A 
mat iwetam ix chi rajwaxik chi ri Cristo kuriq waꞌ we kꞌäx riꞌ kꞌä mäjoq 
känimarisax u qꞌij? —xcha chke.

27 Xuchaplej kꞌu u qꞌalajisaxik chkiwäch ri u tzij ri mam Moisés xuqujeꞌ 
ri ki tzij ri ojer taq qꞌalajisal re ru Loqꞌ Pixabꞌ ri Dios jas ri ki tzꞌibꞌam kan 
chrij ri Cristo.

28 Xenaqajin kꞌu che ri alaj tinimit jawijeꞌ e bꞌenam wi ke. Ri Jesús 
xubꞌano chi jeꞌ ta ne chi naj ri keꞌ wi na, man xtakꞌi taj. 29 Ri tijoxelabꞌ 
xkikoj ki chuqꞌabꞌ rech käkanaj kan kukꞌ, xkibꞌij che: Kanaj kan la qukꞌ. 
Qajem kꞌu kubꞌan ri qꞌij, kok kꞌu na ri aqꞌabꞌ, —xecha che.

Xok kꞌu bꞌi ri Jesús, xkanaj kan kukꞌ. 30 Aretaq xtꞌuyi kukꞌ chiꞌ ri mesa, 
xukꞌam ri wa. Xutewchij, xupiro, xuya chke. 31 Te kꞌu riꞌ xyiꞌ chke chi 
xekowinik xkichꞌobꞌ u wäch. Xaq teꞌtalik kꞌut xsach ri Jesús chkiwäch. 
32 Xkibꞌila kꞌu ri jun che ri jun chik: ¿A mat kꞌo jas xqanaꞌ pa qanimaꞌ 
aretaq xujuchꞌabꞌej pa ri bꞌe, aretaq xuqꞌalajisaj ru Loqꞌ Pixabꞌ ri Dios ri 
Tzꞌibꞌtalik chqawäch? —xechaꞌ.

33 Pa ri hora riꞌ xewalijik, xetzelej bꞌi pa Jerusalén. Xekiriqa ri julajuj 
tijoxelabꞌ ki mulim kibꞌ xuqujeꞌ ri nikꞌiaj kachiꞌl chik. 34 Xkibꞌij kꞌu chke: 
Qas tzij xkꞌastaj ri Qajaw Jesús, u kꞌutum kꞌu ribꞌ chuwäch ri tat Simón, 
—xecha chke.

35 Te riꞌ xkitzijoj ri xkikꞌulmaj pa ri bꞌe, xuqujeꞌ xkitzijoj jas xketamabꞌej 
u wäch ri Jesús aretaq xupir ri wa.

Ri Jesús kukꞌut ribꞌ chkiwäch ru tijoxelabꞌ
36 Aretaq tajin käkitzijobꞌela kibꞌ chrij ri xkikꞌulmaj, xukꞌut ribꞌ ri Jesús 

chkiwäch, xtakꞌi kꞌu chkixol. Xubꞌij chke: Chuxlan bꞌaꞌ ri iwanimaꞌ, —
xcha chke.

37 ¡Sibꞌalaj kꞌu xkixej kibꞌ! Xkichomaj chi are jun xibꞌinel ri tajin käkilo. 
38 Xubꞌij kꞌu ri Jesús chke: ¿Jas che kixbꞌirbꞌit pa iwanimaꞌ, kubꞌan kꞌu 
kiebꞌ i kꞌux? —kächaꞌ. 39 Chiwila ri waqan xuqujeꞌ ri nu qꞌabꞌ chi qas in 
riꞌ ri Jesús. Chininaꞌ, chiniwilaꞌ, —kächaꞌ. Jun xibꞌinel man kꞌo tä u tijal, 
man kꞌo tä kꞌu u bꞌaqil jeꞌ jas ri wech in ri kikaꞌyej, —xcha chke.

40 Aretaq xubꞌij waꞌ xukꞌut ru qꞌabꞌ xuqujeꞌ ri raqan chkiwäch. 41 Käkaj 
käkikojo, käkaj man käkikoj taj rumal chi kikajmam kibꞌ. Jubꞌiqꞌ 
kekikotik, jubꞌiqꞌ kꞌu käkixej kibꞌ. Xubꞌij kꞌu ri Jesús chke: ¿A kꞌo waral jas 
kintijo? —xcha chke.

42 Xkiya kꞌu jun chꞌäqap bꞌolom kär che. 43 Xukꞌamo, xutij chkiwäch. 
44 Xubꞌij kꞌu chke: Aretaq ri in xinkꞌoji iwukꞌ, xintzijoj chiwe chi rajwaxik 
kebꞌantaj konojel ri tzꞌibꞌam chwij pa ru Pixabꞌ ri qa mam Moisés, xuqujeꞌ 
ri tzꞌibꞌam kumal ri ojer taq qꞌalajisal re ru Loqꞌ Pixabꞌ ri Dios, xuqujeꞌ pa 
taq ri salmos, —xcha ri Jesús chke.

45 Te kꞌu riꞌ xuya chke chi xkichꞌobꞌ na ri Tzꞌibꞌtalik. 46 Xubꞌij chke: 
Jeꞌ tzꞌibꞌam waꞌ chi kuriq na kꞌäx ri Cristo, käkꞌastaj kꞌu na bꞌi chkixol 
ri käminaqibꞌ churox qꞌij, —kächaꞌ. 47 Xuqujeꞌ tzꞌibꞌam chi rajwaxik u 
tzijoxik ru Tzij ri Dios chke konojel tinimit pa ri u bꞌiꞌ ri Cristo chubꞌixik 
chke chi rajwaxik käkikꞌex kanimaꞌ, käkikꞌex kꞌu ki chomanik ri winaq 
rech kesachtaj na ri ki mak. Are kächapletaj na bꞌi u tzijoxik waꞌ pa ri 
tinimit Jerusalén, —kächa chke. 48 Ri ix kꞌut, ix qꞌalajisanelabꞌ chrij 
ronojel waꞌ we riꞌ. 49 Kintaqa na loq pi wiꞌ jas ri xubꞌij ri Dios ri nu Tat 
chi kuya na chiwe. Chixkanaj bꞌaꞌ kan pa ri tinimit Jerusalén kꞌä käyiꞌ na 
chiwe ri i chuqꞌabꞌ ajchikaj.

Ri Jesús käkꞌam bꞌi chikaj
50 Te kꞌu riꞌ ri Jesús xeukꞌam bꞌi apan chrij ri tinimit Betania. Chilaꞌ 

xuwalijisaj ru qꞌabꞌ, xeutewchij. 51 Aretaq tajin keutewchij, xel bꞌi 
chkiwäch, xkꞌam bꞌi chikaj. 52 Xnimarisax na u qꞌij kumal chilaꞌ. Te riꞌ 
xetzelej loq pa Jerusalén, sibꞌalaj kꞌu kekikotik. 53 Amaqꞌel ronojel qꞌij e 
kꞌo pa ri nimalaj rachoch Dios, tajin käkiya kꞌu u qꞌij ri Dios. Amén.  

